Монгол Улсын Их Хурлын 2007 оны хаврын ээлжит чуулганы 2007 оны 05 дугаар сарын 11-ний өдөр  /Баасан гараг/-ийн нэгдсэн хуралдаан 10 цаг 35  минутанд  Чуулганы нэгдсэн хуралдааны танхимд  эхлэв.
УИХ-ын дарга Ц.Нямдорж ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 76 гишүүнээс 66 гишүүн ирж, 86.8  хувийн ирцтэй байв.

Чөлөөтэй: Г.Адъяа, Д.Арвин, Су.Батболд, Т.Ганди, М.Зоригт, Т.Очирхүү Л.Пүрэвдорж, Д.Тэрбишдагва, Ч.Улаан, Ц.Цэнгэл
Хоцорсон цаг: Р.Бадамдамдин 0.35, Т.Бадамжунай 0.50, Б.Батбаяр 0.30, С.Баярцогт 0.45, Л.Гүндалай 0.50, Б.Жаргалсайхан 1.00, Б.Мөнхтуяа 0.30, А.Мурат 1.05, Л.Одончимэд 0.35 цаг
Нэг.Монгол Улсын Засгийн газрын гишүүнийг огцруулах тухай 

Хэлэлцэж буй асуудалтай холбогдуулан УИХ-ын Тамгын газрын нэгдүгээр нарийн бичгийн дарга Ж.Нарантуяа, зөвлөх Д.Насанжаргал, Эдийн засгийн байнгын хорооны референт А.Пүрэвсүрэн нарын бүрэлдэхүүнтэй ажлын хэсэг байлцав.

2007 оны 5 дугаар сарын 10-ны өдрийн хуралдаанаар уг асуудлыг хэлэлцэж эхэлсэн боловч УИХ дахь МАХН-ын бүлгийн ахлагч, УИХ-ын гишүүн Д.Идэвхтэн 5 дугаар сарын 11-ний 10 цаг хүртэл завсарлага авсан тул уг асуудлыг үргэлжлүүлэн хэлэлцэв. 

Танилцуулгатай холбогдуулан УИХ-ын гишүүн Б.Цэрэнбалжир, М.Энхсайхан,  Р.Гончигдорж, Э.Бат-Үүл нарын асуусан асуултанд УИХ дахь Ардчилсан намын зөвлөлийн ахлагч, УИХ-ын гишүүн Л.Гансүх хариулж тайлбар хийв.

Засгийн газрын гишүүнийг огцруулах эсэх асуудлаар УИХ-ын гишүүн С.Ламбаа, Б.Мөнхтуяа, М.Энхсайхан, Р.Раш, Б.Эрдэнэбат, Я.Санжмятав, С.Оюун, Ц.Сүхбаатар, Б.Батбаатар, Н.Баяртсайхан, Н.Энхболд, Д.Идэвхтэн, Ц.Дамиран, Л.Гүндалай, З.Энхболд, Э.Бат-Үүл, С.Баярцогт, Р.Бадамдамдин, Н.Батбаяр, Р.Гончигдорж, Д.Ганхуяг, Р.Буд, Л.Гансүх, Г.Батхүү, Р.Амаржаргал  нар санал хэлэв.

Өглөөний нэгдсэн хуралдаан 13.00 цагт завсарлаж, оройн нэгдсэн хуралдаан 15 цаг 20 минутанд эхлэв.

Оройн нэгдсэн хуралдаанд ирвэл зохих 76 гишүүнээс 64 гишүүн ирж, 84.2 хувийн ирцтэй байв.

Чөлөөтэй: Г.Адъяа, Д.Арвин, Су.Батболд, Т.Ганди, М.Зоригт, Т.Очирхүү Л.Пүрэвдорж, Д.Тэрбишдагва, Ч.Улаан, Ц.Цэнгэл, Ц.Шаравдорж

Өвчтэй: Р.Эрдэнэбүрэн
Засгийн газрын гишүүнийг огцруулах тухай асуудлаар Эдийн засгийн байнгын хорооноос гаргасан санал, дүгнэлтийг УИХ-ын гишүүн Г.Батхүү уншиж танилцуулав.

Байнгын хорооны санал, дүгнэлттэй холбогдуулан УИХ-ын гишүүн Р.Гончигдорж, З.Энхболд, Б.Эрдэнэсүрэн нар асуулт асууж, Байнгын хорооны дарга УИХ-ын гишүүн Д.Ганхуяг хариулж тайлбар хийв. 

Байнгын хорооны санал, дүгнэлттэй холбогдуулан УИХ-ын гишүүн Б.Жаргалсайхан санал хэлэв.

Ц.Нямдорж:  Түлш эрчим хүчний сайд Б.Эрдэнэбатыг огцруулах нь зүйтэй гэсэн Эдийн засгийн байнгын хорооноос гаргасан саналыг дэмжье.

Зөвшөөрсөн

24

Татгалзсан 

37

Бүгд 


61

60.7 хувийн саналаар Түлш, эрчим хүчний сайд Эрдэнэбатыг огцруулах шаардлагагүй гэж шийдвэрлэв.

Уг асуудлыг 15 цаг 47 минутанд хэлэлцэж дуусав.

Хоёр.Зарим дэд хорооны бүрэлдэхүүнд өөрчлөлт оруулах тухай УИХ-ын тогтоолын төсөл
УИХ дахь Ардчилсан намын зөвлөлөөс УИХ-ын гишүүн Р.Бадамдамдинг Төсвийн зарлагын дэд хорооны, УИХ-ын гишүүн Р.Эрдэнэбүрэнг Хүний эрхийн дэд хорооны бүрэлдэхүүнээс чөлөөлж, УИХ-ын гишүүн Р.Амаржаргалыг Төсвийн зарлагын дэд хорооны, УИХ-ын гишүүн Х.Баттулгыг Хүний эрхийн дэд хорооны даргаар батлах тухай санал ирүүлснийг УИХ-ын дарга Ц.Нямдорж уншиж танилцуулж санал хураалт явуулахаар шийдвэрлэв.

Ц.Нямдорж: Зарим дэд хорооны бүрэлдэхүүнд өөрчлөлт оруулах тухай УИХ-ын тогтоолын төслийг баталъя.

Зөвшөөрсөн

45


Татгалзсан

18

Бүгд


63

71.4 хувийн саналаар УИХ-ын тогтоол батлагдлаа. 

Дээрх УИХ-ын тогтоолын эцсийн найруулгатай холбогдуулан УИХ-ын гишүүдээс асуулт, санал гараагүй тул эцсийн найруулгыг сонссонд тооцов.

Эцсийн найруулга

УИХ-ын дарга Ц.Нямдорж “Гаалийн шинэчлэл, модернизаци төсөл”-ийн зээлийн хэлэлцээрийг соёрхон батлах тухай Монгол Улсын хуулийн эцсийн найруулгыг уншиж танилцуулав.

Эцсийн найруулгатай холбогдуулан УИХ-ын гишүүдээс асуулт, санал гараагүй болно.

УИХ-ын гишүүд дээрх хуулийн эцсийн найруулгыг сонсов.

11.15 цагт Монгол-Солонгосын хэл соёлын солилцооны төвийн суралцагчид, 11.30 цагт Төв аймгийн Баянчандмань сумын ахмадууд, 12.20 цагт Эрүүл мэндийн шинжлэх ухааны их сургуулийн лицей байгалийн ухааны гүнзгийрүүлсэн сургалттай 21 дүгээр сургуулийн төгсөх ангийн сурагчид, 15.20 цагт Монгол Улсын Боловсролын их сургуулийн Багшийн сургуулийн төгсөх курсийн оюутан, багш нар УИХ-ын Чуулганы нэгдсэн хуралдааны үйл ажиллагаатай танилцав /нэрсийг хавсаргав/.

Хуралдаан 15 цаг 50 минутанд өндөрлөв.

Тэмдэглэлтэй танилцсан:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА



Н.ЛУВСАНЖАВ
Товч тэмдэглэл нэгтгэсэн:


ХУРАЛДААНЫ НАРИЙН


БИЧГИЙН ДАРГА





Ч.АЛТАНЦЭЦЭГ

УИХ-ЫН 2007 ОНЫ ХАВРЫН ЭЭЛЖИТ ЧУУЛГАНЫ 

2007 ОНЫ 5 ДУГААР САРЫН 11-НИЙ ӨДӨР /БААСАН ГАРАГ/-ИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 10 цаг 35 минутанд эхлэв.

Нэг.Монгол Улсын Засгийн газрын гишүүнийг огцруулах тухай /Түлш, эрчим хүчний сайд Б.Эрдэнэбат/

Ц.Нямдорж:  - МАХН-ын бүлгийн хурал болсон байх. Танилцуулга хийсэн. Санаачилсан гишүүдээс асуулттай гишүүд байвал нэрсээ өгье. Зөвхөн Гансүх, Зоригт гишүүн хоёр хариулах эрхтэй. Бусад нь хариулахгүй. Цэрэнбалжир, Энхсайхан, Гончигдорж гишүүд асуух юм байна. Таслах уу. Жаргал, Бат-Үүл. 


Б.Цэрэнбалжир: - Гансүх гишүүнээс асууя. УИХ-ын чуулганы хуралдааны дэгийн 36.1-д Засгийн газрын гишүүдийг огцруулах саналыг УИХ-д өргөн мэдүүлсэн бол Засгийн газрын гишүүнийг огцруулах саналыг холбогдох Байнгын хороо 7 хоногийн дотор хуралдаанаараа хэлэлцэж санал дүгнэлт гаргана гэж байгаа юм. Байнгын хорооны санал дүгнэлт гарснаас хойш чуулганаар хэлэлцэнэ гээд тусдаа 36.2 гээд заалт. Тэгэхээр энэ Засгийн газрын гишүүнийг огцруулах саналыг 4 дүгээр сарын 26-нд өргөн мэдүүлсэн байна. Тэгэхээр 5 дугаар сарын 3-нд Байнгын хороо дүгнэлтээ гаргах ёстой. Түүнээс нөхцөл байдал үүссэн ч гэдэг юм уу завсарлага авах энэ эрх нь 5 дугаар сарын 3 хүртэлх энэ 7 хоногийнхоо хугацаанд байна гээд эцсийн хугацаагий нь заагаад өгчихжээ. Тэгэхээр Байнгын хорооны дүгнэлт 14 хоногийн дараа өчигдөр гарсан. Энэ нь УИХ-ын чуулганы хуралдааны дэгийг зөрчсөн. Тэгэхээр өөрийнхөө зорилгодоо хүрэхийн тулд хууль зөрчих нь хамаагүй юм уу таны хувьд нэгдүгээр асуулт.

Хоёрдугаарт энэ нэгэнт хуулийг зөрчсөн байгаа учраас Байнгын хорооны 14 хоногийн дараа гарч байгаа дүгнэлт хуулийн хүчинтэй юу гэсэн ийм хоёр асуулт байна.

Д.Лүндээжанцан: - Төсөл санаачлагч Гансүх гишүүн хариулъя.

Л.Гансүх:  -Нэгдүгээрт УИХ-ын ажлыг энэ хууль зөрчсөн тухай дүгнэлт, үндэслэлүүдээ гаргаж тавьсан. Энийг УИХ өөрийнхөө дэгээр хэлэлцэнэ. Тэр УИХ-ын 7 дахь хоногтоо багтаж байнгын хорооны хуралдаан эхэлсэн. Тэрэн дээр онцгой нөхцөл байдал үүсээд Байнгын хорооноос ажлын хэсэг байгуулсан нь энэ УИХ-ын дотоод хэрэг нэгдүгээрт. 14 хоногтоо багтаад өчигдөр чуулган эхэлсэн. Тийм учраас УИХ өөрийнхөө ажлын хүрээнд явж байгаа гэж бодож байна.

Хоёрдугаарт нэг юмыг бид нар хатуу баримтлах ёстой. Яагаад вэ гэвэл хуулийг хэн гуай ч зөрчиж болохгүй. Тэгэхээр хууль зөрчсөн үндэслэлүүд дээр УИХ өөрөө юмаа тодруулаад ажлын хэсэг байгуулаад энэ хугацаанууддаа хэлэлцээд явж байгаа нь УИХ-ын өөрсдийн бүрэн эрхийн асуудал гэж бодож байна. Энэнд Гансүх гишүүн ямар нэгэн нөлөөлөл байхгүй.

Ц.Нямдорж: - Энхсайхан гишүүн асуултаа асууя.

М.Энхсайхан: -Баярлалаа. Би Гансүх гишүүнээс асуух гэсэн юм. Ер нь зүгээр Засгийн газрын гишүүдийг УИХ дээр нэг нэгээр аваад хэлэлцээд байгаа явдал бол Үндсэн хуулийн зарчмыг зөрчиж байгаа юм. Үндсэн хуулиар бол Засгийн газар танхимын зарчимтай. УИХ-ын өмнө Ерөнхий сайд юм уу, Засгийн газар бүхлээрээ хариуцлага хүлээдэг. Нэг нэгээр нь аваад явдаг энэ асуудлыг монголын төрийг мөхөсдүүлдэг, Засгийн газрын ажил, цаг хугацааг алдагдуулдаг ийм гайтай үйл явдал юм. Энийгээ хэзээ засах вэ? Энийгээ зөв ойлгож чадаж байна уу? Үндсэн хуулийн зарчмаа та зөв ойлгож байна уу гэсэн нэгдүгээр асуулт байна. 

Хоёрдугаарт буман нарны гэрэл тойрч Эрдэнэбат сайдыг огцруулах асуудлыг та нар ярьж эхэлсэн. Хэн нь буман нарны төлөө байгааг ойлгохоо болилоо. Та бүгд байгаа юм шиг харагдаад байгаа юм. Үнэн хэрэг дээрээ Засгийн газар Сангийн сайд, Эрдэнэбат сайд өөрийнхөө батлагдсан төсвийн хүрээнд хуулийн дагуу зохицуулалт хийгээд, буман нарны гэрлийг малчдад авч өгье гэдэг зохицуулалт хийснийх нь төлөө та нар буруутгах гээд байх юм. Энэ хаанаас ийм юм гараад хэн нь буман нарны гэрлийн төлөө, хэн нь малчдын төлөө байгаа гэдгийг хэлмээр байна. Та нар чинь малчдын төлөө гэж хэлчихээд буман нарны гэрэл бүтээсэнгүй гэж загначихаад тэгээд тэрийг бүтээх гэж зохицуулалт хийснийг нь буруутгаад явж байна гэдэг чинь юу гэсэн үг вэ гэсэн хоёрдугаар асуудал.

Ер нь гуравдугаарт нь Сангийн сайд, Эрдэнэбат сайд хоёр зохицуулалт хийсэн юм бол буруутан бол Сангийн сайд бас хамт буруутах хэрэгтэй. Асуудлыг Засгийн газарт нь холбогдуулж тавих хэрэгтэй. Ингэж асуудал тавих гэж байна уу үгүй юу гэж асууя.

Дөрөвдүгээрт нь ерөөсөө асуудлыг санаачилж байгаа та хэд өөрсдөө энхийн цагаан тагтаа биш гэдгийг би хэлмээр байна. Та бүхэн ийм зохицуулалтыг урьд нь хийж байсан баримт надад одоо миний өмнө бэлнээ байна. Эндээс би хоёр баримтыг та бүхэнд хэлээд энэн дээр та нарын байр суурийг сонсмоор байна. Жишээлбэл Нийгмийн хамгаалал, хөдөлмөрийн сайдаар ажиллаж байсан Баярсайхан, Сангийн сайдаар ажиллаж байсан Алтанхуяг хоёр хөнгөлөлттэй нөхцөлөөр тэтгэвэр тогтоолгосон иргэдэд олгохоор төсөвлөгдсөн мөнгийг яамныхаа зардал болгож зохицуулалт хийж байсан энэ тушаал нь надад байж байна. Он сартай нь, гарын үсэгтэй нь, бүх юм байж байна. Дахиад та бүхний өөрсдөө хийж байсан жишээлбэл Барилга, хот байгуулалтын сайд Батбаяр, Сангийн сайд Алтанхуяг хоёрын Налайхын цэвэрлэх байгууламжид батлагдсан хөрөнгийг Барилга, хот байгуулалтын яамны конторын засвар, компьютерийн сүлжээ, дохиоллын систем суурилуулах, тавилга авах мөнгөнд зохицуулалт хийж байсан бэлэн баримт, тушаал чинь байж байна. Өөрсдөө ийм юм хийдэг байсан байж энийг би буруутгах гээд байгаа юм биш, өөрсдөө ийм юм хийдэг байж энхийн цагаан тагтаа шиг харагдаад тэгээд малчдад буман нарны гэрэл авчирсангүй гэж худлаа шоуддаг энэ ажлаа боливол яасан юм бэ? Угаасаа наад оруулж ирж байгаа асуудал чинь Үндсэн хууль зөрчиж байгаа бөгөөд төрийг мөхөсдүүлдэг, Засгийн газрын ажлыг цагийг нь алдагдуулдаг, тэр тусмаа энэ жил маш их бүтээн байгуулалт, маш их ажилтай энэ цаг хугацаан дээр ийм хэрүүл уруул хийж явдгаа боливол яасан юм бэ гэдэг асуудал тавимаар байна. Хариулж өгнө үү.

Л.Гансүх:  -Нэгдүгээрт Энхсайхан сайдаа Үндсэн хуулийн зарчим бол шударга үнэнч сайд нарын хувьд үйлчлэх. Өөрөөр хэлбэл таны хэлээд байгаа шударга хүнийг гүтгэж байгаа бол. Би танд хоёрхон жишээ хэлье. Солонгосын сайд ажлын цагаараа гольф тоглосны төлөө огцорч байсан юм. Францын сайд улсын машинаар зуслан руугаа явсны төлөө огцорч байгаа юм. Манай сайд өнөөдөр юу хийчихээд байна вэ гэдэг нь дэндүү тодорхой байгаа байхгүй юу. Бид нар өнөөдөр хөх тэнгэрийн дор ганцхан цэц байна гээд яриад байдаг, цэцийн гаргасан шийдвэрийг бүгд хэрэгжүүлэх ёстой гэж ярьдаг шиг, хуулийн дор л бид байгаа. Би өчигдөр хэлж байсан шүү дээ. 10 мянган төгрөг хүүхэддээ хоол авахын төлөө хүний кармаанаас хулгайлчихаад тэр эх хүн шоронд хичнээн жил болсныг Ерөнхийлөгч өршөөл гаргаж гаргасан билээ. Тэгвэл энэ эрх мэдэлтэн өчнөөн тэрбум төгрөгөөр улсыг 2005 оны төсөвт тусгасан тендер гурав дахь удаагаа одоо зарлагдаж байгаа байхгүй юу. Ерөнхий сайдаа хүртэл худлаа яриад чуулганы танхимд худлаа хэлүүлсэн шүү дээ. Тэгээд яагаад хоёр жил гаруй малчдыг хохироож байгаа, тэр мөнгийг нь аваад өөр юманд хийж байгаа. Тэгэхдээ тэр нь хууль зөрчсөн. Та яахав тэрийг харьцуулсан. Би тэрийг дөрөв дэх асуултад чинь хариулъя. Ийм сайд яахаараа огцорч болдоггүй юм бэ? Хууль зөвхөн энгийн иргэдэд үйлчилдэг, албан тушаалтанд үйлчилдэггүй байх ёстой юм уу? Албан тушаалтан бол бүр илүү тунгалаг байх ёстой. Та тэгж ярьдаг шүү дээ. Энэ төр тунгалаг байх ёстой. Албан тушаалтан бүр илүү тунгалаг байх ёстой. Тийм учраас энэн дээр тэр хууль зөрчсөн албан тушаалтныг бүр хатуу арга хэмжээ авах ёстой.

Хоёрдугаарт 100 мянган нарны гэрэл чинь 2005 оны 12 дугаар сарын 1-ний өмнө батлагдсан төсөвт суусан мөнгө шүү дээ. Өнөөдөр 2007 оны 5 дугаар сар сайдаа. Энэ дунд чинь хоёр жил энэ улсуудыг хохироож байгаа байхгүй юу. Тэгээд одоо дахиад зарлачихаад явж байгаа. Тэгэнгүүт одоо хийчихвэл ардын баатар болох юм шиг юм яриад байх юм. Тийм юм байхгүй шүү дээ. Нэг удаа хүн 10 мянган төгрөг хулгайлсны төлөө хариуцлагаа хүлээгээд явж байгаа биз дээ.

Өөр ийм юм байгаа. Энэ урьд нь ийм байсан гэж яриад байна. Урьд нь 2007 оны төсөв баталтал ийм байсан. 2007 оны төсвөөс эхлээд бид нар төсвийн статъяа, хөрөнгө оруулалт болгоныг нэр нэрээр нь заагаад баталсан юм. Тэрний өмнө тэгвэл тэр юмандаа энэ мөнгө чинь ийшээ хийсэн гэж хэлэхэд яадаг юм бэ? 2007 оны төсөв батлахаас өмнө. Өчнөөн юм байгаа байхгүй юу. Тэгэхээр 2007 оны төсөвт бүгд статъяагаар нь баталсан учраас энэ бол хууль болчихсон юм. Энэ урьдын практикуудаас өөр шүү. Энийг бол та нар хангалттай мэдэж байгаа.

Засгийн газарт холбогдуулж хэлэхгүй юм уу гэж байна. Хэрэв энэ гэмт үйлдэл хийсэн, хууль зөрчсөн сайдаа хамгаалах юм бол Засгийн газартай ярина. Ерөнхий сайдтай ярина. Бид нар хэрэв энийг ингэх юм бол, та нар энийг хамгаална гэх юм бол бид нар өшөө дотор нь орж үзнэ. Ялангуяа энэ 100 мянган нарны гэрлээс гадна энэ хүнийг хамгаалж байгаа юм нь энэ сая 2007 оны төсөвт тусгасан 60 тэрбум төгрөгөөр эрчим хүчний шугам барих тендертэй холбоотой энэ 60 тэрбумыг тараасан асуудалтай холбоотойгоор та нар хамгаалаад байна гэж бид үзэж байгаа. Энэ рүү чинь бид завсарлага авч байгаад ажлын хэсэг оруулаад нэг бүрчлэн шалгуулна.

М.Энхсайхан: - Асуултандаа гүйцэд хариулт авъя.

Л.Гансүх:  - Гүйцэд хариулсан. Юу дутуу орхисон бэ?  

М.Энхсайхан: - Үндсэн хуульд Засгийн газар танхимын зарчмаар ажиллана гэдэг нь тов тодорхой байгаа. Энийг буруу ойлгоод байна. Энийгээ хэзээ болих вэ гэж асуусан юм. Тойроод эсэн бусын Франц гэнэ үү юм яриад, Монгол бол монголоороо байдаг юм. Жишээлбэл би сая үзүүлсэн тушаал дээр Барилга, хот байгуулалтын яамны конторын засвар, тавилга авах гэдэг юмыг хэн батлаад, тэр баталсан юманд хэн ингэж мөнгө гаргаж байсан юм бэ гэдгийг асууя. Тодруулъя. Өмнө нь тийм юм байсан гээд яриад байгаа бол. Хэн баталсан юм бэ? 

Л.Гансүх:  -Би танд тодорхой хэлж байна шүү дээ. 2006 оноос өмнө та нар Засгийн газарт байсан улсууд ийм шийдвэр гаргаж байсныг 2007 оны төсөв дээр бид нар зассан. Өчигдөр харин энийг зарим хүмүүс шүүмжлээд сууж байна лээ. Засгийн газрын гары нь хумьж болохгүй, УИХ төсвийг нь нэгбүрчлэн баталж болохгүй гээд. Бид харин их зөв юм хийсэн. Сая 2007 онд нэгбүрчлэн баталсан учраас бид нар энэ төсвийн хуулийг зөрчиж байгаа учраас бид нар энийг бүр хатуу хэлж байгаа юм. Энэ юм чинь улам сайжраад явдаг шүү дээ. Сайд нарын замбараагүй үйлдлийг бид нар харин УИХ дээр илүү тодорхой болгож өгсөн нь 2007 онд, энийг мэдсээр байж та нар зөрчих ёсгүй байхгүй юу.

Ц.Нямдорж: - Гончигдорж гишүүн асуултаа асууя.

Р.Гончигдорж: - Баярлалаа. Эрдэнэбат сайдыг огцруулахаар оруулж ирлээ л дээ. Ер нь огцруулах тухай асуудлыг тавьсан хоёр гишүүн энэ хамгийн ноцтой алдааг кабинетын алдаа гэж үзэж байна уу? Эрдэнэбат сайдын алдаа гэж үзэж байна уу. Ер нь миний саналаар. Эрдэнэбат сайдыг огцруулах тухай асуудал нь өөрөө маш том аргамжаатай байна л даа. 60 тэрбум төгрөгийн ашиг сонирхлоор аргамжигдсан ийм аргамжаа тасрахад хэцүү л дээ. Энэ 60 тэрбум төгрөг гэдэг өөрөө бүх сүлжээгээрээ томоохон нутаг дэвсгэрийг хамарсан гамшиг боллоо гэдэг шиг, томоохон ашиг сонирхол, эрх мэдэл, саналын эрхийг аргамжаалсан зүйл байгаа шүү дээ. Энийг давж гарч чадаж Эрдэнэбат сайдын энэ алдааг хариуцлага болгож хувиргаж чадна гэж бодож энэ асуудлыг тавьж байна уу? 

Хоёрдугаарт нь сая Энхсайхан гишүүн асууж байна. Манай хүүхдийг тээр жил зодсон шүү дээ. Одоо танай хүүхдийг зодоход яадаг юм гэсэн тэр зарчмыг, манай хүүхдийг зодчихоор одоо танай хүүхдийг зодохоор юу яриад байгаа юм гэдэг шиг ийм зарчмыг урагш нь гаргаж тавих гэж байна л даа. Тэгэхээр зэрэг яг үүнтэй нь холбогдуулаад Эрдэнэбат сайдыг огцруулах тухай энэ тавьсан асуудал чинь өөрөө ер нь Эрдэнэбаттай адил зүйлийг хийчихсэн сайд нар зөндөө байгаа шүү дээ тэгэхэд яагаад сугалж байгаа юм бэ? Кабинет чинь бүхэлдээ хариуцлага алдчихаад байхад яагаад Эрдэнэбатыг онцолж байгаа юм гэдэг ийм асуудал тавигдаж магадгүй юм байна л даа. Тэгвэл энэнд ямар байдлаар хариулах вэ гэдгийг асуумаар байна.

Гуравдугаарт нь ер нь бид нар олон юмыг олон асуудлаар тавьж байна. Олон асуудлаар тавихаар зэрэг ялангуяа том асуудал сүүлд нь нэмэгдэж тавигдсан учраас тэр нэмэгдэж тавьсан том асуудлыг үгүйсгэх байдлаар зөвтгөх гээд байна шүү дээ. Жишээлбэл тав аравны хэдэн тэрбум төгрөгийн төсвийн зарцуулалтыг өөр зарцуулалт руу оруулсан гээд энийг нь өмнө нь ч ингэж байсан. Одоо ч тэгсэн яадаг юм гээд, магадгүй өнөөдөр тэгж байгаа юм байлгүй. Төсвийн хуулиуд юман дээр. Гэтэл үнэн хэрэг дээрээ ерөөсөө ганцхан шалтгаан нь хангалттай байгаа гэж бодож байсан юм анх огцруулахад. Ерөөсөө малчдыг нарны гэрэлтэй болгохын төлөө 2005 оны төсөв батлахад суулгаж 2006 онд төсөвлөсөн тэр төсвийг гүйцэтгэж чадаагүй, гүйцэтгэх асуудлаа 2 удаа зарласан тендер нь будилсан, энэ л ерөөсөө ганц огцруулахад хангалттай зүйл шүү дээ. Ийм асуудал гаргачихаад байхад одоо 60 тэрбумын тендерийн асуудал дээр ажил олголтын асуудал дээр ийм ноцтой зүйлүүд гаргачихаад байгааг давхар давхар зүйлүүд хийгээд байгаа дээр нь ямар дүгнэлт хийж огцруулах тухай асуудал тавьсан бэ? нэг ийм гурван асуултад хариулж өгөөч гэж хүсч байна.

Л.Гансүх:  -Тэгэхээр үнэхээр бид нар энэ огцруулах асуудал тавьснаас хойш Ардчилсан намын зөвлөлийн ажлын хэсгийнхэн шалгасан шалгалт, дээр нь шинэ нөхцөл байдал үүсээд байнгын хорооны ажлын хэсэг шалгасан шалгалтын дүнгүүдийг харж байхад энэ хүний огцрох үндэслэл их олон байгаа. Олон үндэслэлийг хэлж болж байгаа юм. Гэтэл огцрохын тулд ганцхан үндэслэл хангалттай гэдгийг та үнэхээр зөв хэлж байна. Ганц үндэслэл байхад л хангалттай шүү дээ. Гэтэл бидэнд зөндөө олон үндэслэл байна. Би зүгээр ганц нэгийг хэлье. Хамгийн гол нь бид нар энэ нэг сайдын хариуцлагагүй байдлын төлөө бүтээн байгуулалт хийж байгаа Засгийн газрыг өөрөөр хэлбэл явуулъя гэдэг үндэслэлийг бид эхэлж бодсон юм. Гэтэл бүтээн байгуулалт хийж байгаа Засгийн газар энийг өөр өнцгөөр хараад байгаа бол Засгийн газар санаатай хийж байгаад хийсэн юм байна гэдэг үндэслэл рүү ч гэсэн бид бас орж магадгүй гэж хэлмээр байна.

Хамгийн гол нь би хэлээд байгаа шүү дээ 2005 оны 12 дугаар сард батлагдсан 2006 оны төсөвт тусгагдсан юмыг яам хэрэгжүүлэхдээ тендерийг хариуцлагагүй гүйцэтгэгчийг сонгосон. Тэрийгээ ерөөсөө шалгаагүй. Харин нэг арилжааны банк энэ мөнгийг нь аваад үлдсэн тулдаа улсыг 2 тэрбум гаруй төгрөгөөр хохироогоогүй үлдсэн. Харин Монгол Улсын заяа нь тэр болсон. Дээр нь энд хийж байгаа үйлдлүүд дээрээ маш олон хуулийг зөрчсөн. Тэгээд энэн дээр хувийн сонирхол хүртэл яваа. Эрэл компаний хувьцаа эзэмшигч эзэн Эрэл компанитай гэрээ байгуулаад шугам өгөөд тэр нь 2006 онд 50 сая төгрөг өгөх ёстой байтал 154 сая төгрөг өгөөд, гэрээгээр 50 сая төгрөг өгөх ёстой байсан, нөгөөтөх нь З дугаар сарын 01-нд гүйцэтгэл нь дуусах ёстой байтал одоо хүртэл дуусаагүй байгаа гээд яриад байвал зөндөө юм байгаа шүү дээ. Төсвийн хууль зөрчсөн асуудлаар Одончимэд сайдыг бид нар яаж хуулиас дээгүүр юм хийлээ гэж байгаад огцрууллаа даа. Тэгэхээр энэ хүн чинь Төсвийн хуулийг зөрчих энүүхэнд байна. Олон юм байгаа.

Хоёрдугаарт шинэ нөхцөл байдал үүссэнтэй холбогдуулаад шалгахад бол нэг ийм юм гарсан шүү дээ. Одоо Энхсайхан сайдын хэлээд байгаа 2006 он хүртэл энэ хөрөнгө оруулалтыг томсгосон дүнгээр нь сайдуудын багцад нь батлаад өгчихдөг байсан. Тэр зүйл болгоноор нь биш. Сая энэ 2007 оны төсөвт зүйл болгоноор нь баталж өгсөн. Тухайлбал юу байдаг юм Баянхонгорт явах шугам гэхэд яг хоёр зуун арван хэдэн км, тэр нь тэдэн тэрбум төгрөг, тэдэн тэрбум тэдэн зуун сая тэдэн төгрөг гээд. Бид нар ингэж зүйл болгоноор баталсан юмыг бол энэ сайд өөрчлөх болбол зөвхөн төсвийн тодотгол хийх ёстой. Энэ хоёр сайд гарын үсэг зурахдаа 4 дүгээр сарын 13-ны өдөр энэ өөрчлөлтийг хийсэн. 4 дүгээр сарын 13-ны өдөр өөрчлөлт хийхийнхээ өмнө УИХ-д өргөн бариад бид нар энийг хийчихсэн бол ийм юм яригдахгүй байсан. Хууль зөрчиж байгаа байхгүй юу. Ерөөсөө хялбарчилсан ийм дураараа дургисан үйлдлээс чинь ийм юм болоод байна шүү дээ.

Одончимэд сайдыг бид нар хэлж байсан. 500 мянга руу хүүхдийн мөнгийг хийхийнхээ өмнө та УИХ-д тодотгол өргөн барьчихсан бол тэгээд болоо гэж хэлж байсан. Яг адилхан үйлдэл шүү дээ. Тэгэхээр ямар ч хууль зөрчөөгүй, нэг ч төгрөг аваагүй, нэг ч төгрөг цааш нь… Тэгээд ер нь бид Одончимэд сайдыг хуулийг зөрчсөн гээд… /микрофон унтарсан/..

Ц.Нямдорж:  - Гансүх гишүүнээ 5 минутад багтааж хариул. 17 минут болчихлоо. Дэг зөрчөөд сүүлд нь Үндсэн хуулийн цэцэд очив та нар.

Бат-Үүл гишүүн асуултаа асууя.

Э.Бат-Үүл:  - Би нэг юм хэлье асуултаас өмнө. Шадар сайд Энхсайхан бид хоёр Үндсэн хууль баталж байсан юм. Тэр Үндсэн хуулиас хойш Энхсайхан маань хэд хэдэн удаа УИХ-ын гишүүнээр сонгогдсон. Монгол Улсын Ерөнхий сайдын ажлыг хийж байсан. Үндсэн хуулиа мэдэхийн сайнаар мэднэ. Би сая Энхсайханы асуултыг сонсоод гайхаж байлаа. Би энэн дээр зориуд Энхсайхандаа хандаж цуг Үндсэн хууль баталж байсан анд нөхөртөө хандаж би Үндсэн хуулийн заалтыг зориуд уншиж танилцуулъя гэж бодож байна. Үндсэн хуулийн 25 дугаар зүйл дээр 25.1 дээр УИХ төрийн дотоод, гадаад бодлогын аль ч асуудлыг санаачлан хэлэлцэж болох бөгөөд дараахь асуудлыг өөрийн онцгой бүрэн эрхэд хадгалж шийдвэрлэнэ. Өөрийн онцгой бүрэн эрхэд хадгалж шийдвэрлэнэ гэж. Онцгой бүрэн эрхэд хадгалж шийдвэрлэх асуудал дотор 6-д нь юу гэж заасан байгаа вэ гэхээр Ерөнхий сайд, Засгийн газрын гишүүд хуульд зааснаар УИХ-д ажлаа шууд хариуцан тайлагнадаг бусад байгууллагын бүрэлдэхүүнийг томилох, өөрчлөх, огцруулах ийм онцгой бүрэн эрхтэй Засгийн газрын гишүүдийг. Тэгэхээр би энийг Энхсайханыг мэдэж байгаа байх гэж бодож байна. Тийм ч учраас Энхсайхан зүй нь өөрийнхөө баталсан Үндсэн хуульд нийцүүлэх ёстой. Үндсэн хууль дээр үнэхээр кабинетын зарчим гэдэг тэр зарчмыг тунхагласан. Тэр зарчим нь юу гэж хэлээд байгаа юм бэ гэхээр сайд хариуцлага алдах юм бол Ерөнхий сайдаа би огцорлоо гэж мэдэгдээд Засгийн газартаа хал бал үлдээгүйгээр УИХ дээр шууд өөрөө огцрох мэдэгдлийг өгөхийг хэлээд байгаа юм. Хэрэв тэр сайд хариуцлага алдчихаад тэгэхгүй бол шууд УИХ санаачилгаараа авч хэлэлцэнэ гэсэн үг. Тийм ч учраас Одончимэд сайд бол өөрийнхөө санаачилгаар Засгийн газрынхаа нэр хүндийг авч гарахын тулд өөрийнхөө санаачилгаар би огцоръё гээд хүсэлтээ өгсөн. Тэгээд УИХ асуудлыг нь шийдвэрлээд явсан. Тэгэхээр кабинетын зарчим гэдэг бол илүү их ёс суртахууны утгатай зарчим юм Энхсайхаан, энийг ойлгох ёстой гэдгийг хэлмээр байна.

Түрүүн бас гишүүн бас буруу ярьж байна. Дэгийг хуультай адилтгаж ярьж байна. УИХ-ын хууль, дэг дээр ажилласан ажлын хэсгийн гишүүний хувьд манай Үндсэн хуульд байсан үзэл санааг бариад УИХ-ын дотоод ажлыг хуулиар биш дэгээр журамлахаар бид нар тогтсон. Тийм учраас бид нар энэ дэгийнхээ журмын хүрээнд явж байгаа гэдгийг би хэлмээр байна. Тэгээд би өргөн барьсан хоёр гишүүнээсээ өргөн барьсан нэг зүйлд жаахан сэтгэл ханамжгүй байсан юм. Тэр нь юу байсан бэ гэхээр үнэхээр Ерөнхий сайд, Засгийн газрын гишүүдээс удаа дараа УИХ-д хадгалагдан үлддэг онцгой бүрэн эрхэд халдаад байгаа юм. Засгийн газрын гишүүн тоохгүй ярьдаг болсон байна лээ шүү дээ. Хар хайрцагны нарийн бодлогыг УИХ-аар хэлэлцдэггүй шүү дээ гэж. Гэтэл УИХ-ын дээр бол дотоод, гадаад бодлогын үндсийг тогтоох ажил нь УИХ-ын онцгой бүрэн эрх. Засгийн газрын бодлогыг тодорхойлох асуудал нь УИХ-ын онцгой бүрэн эрх шүү дээ. Тэгээд сая бол Эрдэнэбатыг огцруулахад нэг үндэслэл тавих ёстой байсан тэр яагаад тавигдаагүй юм бэ? Өөрөөр хэлбэл Эрдэнэбат сайд нь удаа дараа үйлдлээрээ УИХ-ын онцгой бүрэн эрхэд халдсан юм. Тийм учраас УИХ хариуцлага тооцох ёстой гэдэг үндэслэлийг тавих ёстой байсан. Энийг яагаад тавиагүй юм бэ гэж би оруулж ирсэн улсаас асуух гэсэн юм.

Ц.Нямдорж: - Эхлээд Энхсайхан сайд хариулъя. Дараа нь Гансүх гишүүн. Шүүмжилсэн юмуу. Асуулт асуу гэхээр шүүмжлээд байдаг нь бас л хууль зөрчиж байна даа.

Л.Гансүх:  - Үнэхээр Бат-Үүл гишүүн УИХ-ын онцгой бүрэн эрхэд халдсан тухай зөв хэлж байна. Бид нар эхлээд энэ 100 мянган нарны гэрлийг хоёр жил нийлүүлээгүй иргэдийг хохироосон асуудлыг тавьсан юм. Шинэчилсэн нөхцөл байдал үүссэний улмаас олон зүйл гарч ирсэн. Тухайлбал УИХ-ын онцгой бүрэн эрхэд халдаж УИХ төсвийн тодотгол хийх эрхийг сайд өөрөө хэрэгжүүлсэн. 4 дүгээр сарын 13-ны өдөр сайд өөрөө УИХ-ын онцгой бүрэн эрхэд халдсан. Гэх мэтчилэн олон юм байгаа. Би түрүүн хэлсэн. Сайдыг огцруулах олон шалтгаан байж болно. Ганцхан шалтгаан байхад л хангалттай. Хэлээд байгаа гольф ажлын цагаар тоглосны төлөө огцорч байна шүү дээ ганцхан шалтгаан. Цаана нь өшөө олон ч юм байлгаж болно шүү дээ. Тэгэхээр би бол түрүүн Гончигдорж даргын асуултад хариулахад микрофон хаагдсан учраас гүйцээж чадаагүй. 

Ерөөсөө энэ юм бол жишээлбэл УИХ-ын онцгой бүрэн эрхэд халдсан асуудал бол Одончимэд сайдыг огцруулсан асуудалтай агаар нэгэн байхгүй юу. Гэтэл энэ хүнийг юу бариад байна вэ гэхээр ерөөсөө тэр 60 тэрбум төгрөгийн тендерийн асуудал олон сүлжээ энэ хүнийг унагахгүй тогтоогоод байна гэдэг юм руу орох гээд байгаа юм сүүлдээ. Яагаад вэ гэхээр энэ тендер зарласнаас эхлээд бүх юм их сонин байгаа юм. Ямарваа нэгэн тендерийг зарлахдаа ямар хүчин чадалтай ямар компани ямар шаардлагыг хангаж яаж орох тухай урилга байх ёстой шүү дээ. Гэтэл бүтээн байгуулалтад орон гэж байгаа компани чинь. Гэтэл урилгыг хүн сонсвол гайхмаар. Ганцхан өгүүлбэр байгаа юм. Энэ эрчим хүчний тендерт орохыг урьж байна. Энд харин 30 хувийн урьдчилгаа хийсэн байх ёстой. Тэгээд л ороод ир. Өөр юу ч байхгүй, ямар ч шалгуур үзүүлэлт юм тавиагүй. Гэх мэтчилэн зөндөө юм байгаа юм. 

Тэгэхээр жишээлбэл би ганц энийг тайлбарлая. Эрэл компани 8 тэрбумын 2 тэрбумыг нь 2006 онд шилжүүлчихээд Эрэл компанид эрчим хүчний тендер өгөхдөө сайд бас ядаж ёс суртахууны эрх байх ёстой шүү дээ. Эрх ашгийн зөрчлөө бодох ёстой шүү дээ. Энэ компани 2006 оны 6 дугаар сарын 16-нд Эрдэнэбат сайдыг сайд болсны дараа эрчим хүчний шугам барих эрх дөнгөж авсан компани. 6 дугаар сарын 16-нд. Тэгээд 2006 оны 10 дугаар сарын 14-нд тендерт шалгарч байгаа юм. Тендер ямар тендер болсныг мэдэхгүй. Ямар ч гэсэн энэ компани шалгарчихдаг юм. Тэгээд 2006 оны энэ нийт тендер нь 535 сая 3989 мянган төгрөгийн тендер байгаа. Энэ тендерт юу вэ гэхээр 2006 онд 50 сая төгрөг өгнө. 2007 онд үлдсэнийг нь өгнө гэж байгаа. Гэтэл 2006 онд 154 сая төгрөг өгсөн байгаа байхгүй юу нөгөө алдартай 8 тэрбум төгрөгөөс. Энэ гэрээн дээр сонин, юу вэ гэхээр энэ гэрээн дээр тайлбар хийж байгаа юм. Тайлбар дээр Ерөнхий захирал Сэргэлэн нь Англид байгаа тул энэ санхүү эрхэлсэн гүйцэтгэх захирал Чинбаяр гарын үсэг зурж байгаа гэсэн тодорхойлолтыг яамны мэргэжилтэн Сандуйжав хийж байгаа байхгүй юу. Энэ хүн бас МАШСН-ын ажилтан. Эрэл компанид нь ажиллаж байсан үгүйг би мэдэхгүй юм. Тэгээд энэ чинь төр, хувийн компани хоёр чинь хаанаа явнаа. Ямар юман дээр, ийм гэрээн дээр тодорхойлолт хийдэг ямар гээчийн төрийн ажилтан бэ? 

Тэгээд өшөө нэг сонирхолтой юм нь сонин дээр Түлш, эрчим хүчний яамны ажилтан Ардчилсан намыг буруутгаад, Түлш, эрчим хүчний яамны хэвлэл мэдээллийн алба Ардчилсан намыг буруутгаад мэдэгдэл гаргаад байгаа юм. Ардчилсан нам ийм зүй бус мэдэгдэл гаргаж байна гээд. Өнөөдөр сонины өчигдрийн дугаар дээр. Гэх мэтчилэн ёс суртахуун, нөгөө нэг ёс зүй, сайдын хэм хэмжээ, төрийн ажилтны хэм хэмжээ хаагуур явнаа. Тэгэхээр ард иргэд чинь бухимдаад байгаа чинь энэ шүү дээ. Ямбатан албан тушаалтнуудад хууль үйлчлэхгүй байна гэж. Хууль үйлчилж байна уу МАХН хуулийн дээгүүр хамгаалаад байна гэж яриад байгаа шүү дээ.

Ц.Нямдорж:  - Гишүүд асуултаа асууж хариулт авлаа. Санал хэлэх гишүүд нэрээ өгье. Асуулт асуух байсан бол нэрээ өгөх байсан юм. 

Ц.Нямдорж:  - Санал хэлэх гишүүд нэрээ өгье. Цэрэнбалжир, З.Энхболд, Бадамдамдин, Ганхуяг, Буд гишүүнээр санал хэлэх гишүүдийн нэрийг тасалъя. 5 минутын горим дээр тавьчихаарай. Ламбаа гишүүн саналаа хэлье.

С.Ламбаа:  - Баярлалаа. Гансүх гишүүн, Зоригт гишүүн хоёрын өргөн барьсан асуудлыг өнөөдөр хэлэлцэж байна л даа. Тэгэхдээ энэ бол Ардчилсан намын зөвлөл бүрэн бүрэлдэхүүнээрээ шийдвэрлэж 2 гишүүнээр өргөн барьсан асуудал байна. Ер нь бид нар энэ асууж байгаа асуулт, хариулж байгаа байдал, тэгээд ер нь одоо энэ байгаа байдал, парламентын байгаа байдал бол үнэхээр Монгол төрийн ёс жудаг гэдэг юм байхгүй болж дээ. Өнөөдөр хариуцлага алдсан төрийн албан тушаалтан энэ дээд өндөрлөгтөө ийм байдалтай байх юм бол өөр хаана хариуцлага ярих тухай асуудал байхав. Өнөөдөр хэн ч хариуцлага хүлээхгүй монголд. Монгол Улсын төсвийн хуулийг зөрчсөн. УИХ-аас батлаад өгсөн төсвийн гүйцэтгэлийг гаргаж чадаагүй, ажлыг нь хийгээгүй хүн би огцрохгүй гээд энийг огцруулж болохгүй гээд МАХН-ын бүлэг нь хамгаалаад сууж байна гэдэг бол үнэхээр Монгол төрийн эмгэнэл. Тэгээд зарим нь Засгийн газрын гишүүнийг сугалж авч огцруулж болохгүй тухай ч ярьж байх шиг. 

Мэдээжийн хэрэг МАХН энэ асуудлыг үнэхээр зарчмын хувьд дэмжихгүй, энэ хүнийг огцруулахгүй гэж үзэх юм бол Ардчилсан намын зөвлөл ирэх долоо хоногт Монгол Улсын Засгийн газрыг огцруулах асуудлыг буцаагаад тавина л даа. Тавихаас өөр арга байхгүй. Хүсээд байгаа юм бол тавина. Бид өнөөдөр энэ Засгийн газрыг ажиллаасай гэж бодож байгаа. Тэгэхдээ энэ хариуцлагагүй сайд нарыг ажиллуулах сонирхол алгаа. Яахаараа малчин түмнийг доромжилж байдаг юм бэ Засгийн газар. 2006 онд Эзэн Чингисийн их Монгол Улс байгуулагдсаны 800 жилийн ойгоор бүх малчдыг гэрэлтэй болгоё гэдэг асуудал УИХ дээр яригдсан. Энэ бол бас малчдаа эзэн Чингисийнхээ баярыг тэмдэглэж байна гэдгийг мэдрэг гэж бид санал оруулсан. Төсвийн хөрөнгө бололцоогүй байна гэж үзээд 50 мянган айлын гэрэл тавихаар төсөв баталж өгсөн. Гэтэл өнөөдөр 2007 оны 5 дугаар сар дуусах гэж байна. Ийм хариуцлагагүй үйлдлийг хийчихээд байгаа Засгийн газрын гишүүн сайд хүнд арга хэмжээ авахгүй байна гэдэг бол энэ парламент, парламентад олонхи болж байгаа МАХН-ын бүлгийн хувьд үнэхээр эмгэнэлтэй байдал бий болгож байгаа юм.

Ер нь эцсийн эцэст би энэ барилга, зам, эрчим хүчийг тендергүй болгосон хуулийг баталсан явдал, тэгээд Эрдэнэбат сайд Эрчим хүчний 55-ын шугамын ажлыг 20 гаруйхан байгууллагад хувааж өгсөн байдал бол МАХН-ын хувьд энэ Эрэл компаний хувьд ашиг сонирхлын нэгдэл бий болсон гэж би үзэж байна. Энэний цаана асар их юм байгаа. Мэдээжийн хэрэг энэн дундаас 2008 оныхоо сонгуулийн мөнгийг босгох гэж байгаа. Мэдээжийн хэрэг энэн дундаас асар их хэмжээний мөнгийг луйвардах гэж байгаа. Нэгэнт тендер зарлаагүй, өөрсдийнхөө танил тал, ах дүү, тэгээд ерөөсөө харьяаллын, намын харьяаллын улсуудад хуваарилж өгсөн гэдэг нь ойлгомжгүй байгаа шүү дээ. Нэг шөнийн дотор хуваарилсан гэж байгаа. Ийм замбараагүй байдлыг бий болгосон парламент эцсийн эцэст хариуцлага хүлээх байх гэж би ойлгож байна.

Би энэ тендергүй, өрсөлдөөнгүй зүгээр таньдаг хүндээ хуваагаад өгчих хууль гаргахад би эсэргүүцсэн. Тендерийн асуудлыг нааштайгаар хялбарчилж зохицуулах асуудлыг зөвшөөрч байсан ч ямар ч өрсөлдөөнгүйгээр зөвхөн нэг сайд хуваарилахыг би үнэхээр эсэргүүцсэн. Одоо энэний балаг удахгүй гарна. Энэ Засгийн газрын толгой дээр их юм бууж ирнэ. Нэг компани арван хэдэн тэрбум, арван хэдэн шугам барьдаг юм гэж хаана байна вэ? Дан охин компаниуд байгуулчихсан. Ямар ч эрчим хүчний ажил хийж үзээгүй газар хүртэл энийг авчихсан байгаа шүү дээ. Тийм учраас МАХН-ын эрхэм гишүүд коридорт уулзахаараа энэ ч хариуцлагагүй юм гэж хүлээн зөвшөөрч байгаа мөртлөө намын даалгавраар кноп дарах гээд сууж байгаа нь үнэхээр эмгэнэлтэй хэрэг дээ. Бид жаахан зарчимтай, шударга, төрийн ажлыг төвшин хиймээр байх юм. Энэн дээр та бүхэн бодож үзээрэй гэж МАХН-ын бүлгийн гишүүдэд хэлье.

Ц.Нямдорж: - Мөнхтуяа гишүүн саналаа хэлье.

Б.Мөнхтуяа:  -Баярлалаа. Тэгэхээр бидний ярьж байгаа асуудал нэг л зарчмыг эргэлдэж яриад байна гэж бодож байна. Монгол Улсын татвар төлөгчдийн хөрөнгийг хөрөнгө оруулалт маягаар зарцуулахдаа ямар зарчим баримтлах вэ гэдгийг яриад байна л даа. Тэгэхээр энэ зарчим алдсан, хууль зөрчсөн энэ сайд дээр арга хэмжээ авах нь зүйтэй юм гэж ярьж байна. 2005 оны төсвийг дүгнэж ярьж байхад ч, 2006 онд ч энэ тендерт зарцуулж байгаа хөрөнгө мөнгө ямар ч хяналтгүй байна. Зарцуулалт буруу байна. Төлөвлөгдсөн ажил хийгдэхгүй байна гэдгийг бид маш их ярьж байгаа. Яриад яваад байхад ийм дутагдал гараад байхад бид нар хажуугаар нь нүд аниастай яваад байж болохгүй. Зөрчил гаргасан төрийн албан хаагчиддаа хариуцлага тооцдог, бид өөрсдөө хариуцлага тооцдог энэ үлгэр жишээг гаргаж ирэхгүй бол бид нар иргэддээ хуулиа биелүүл, хууль дүрмээ барьж ажилла гэж хэлэх эрх байхгүй байна шүү дээ.

2006 оны хөрөнгө оруулалтад зарцуулсан тендерийн үнэлгээний талаар ярьж байхад Сангийн яамны Төрийн нарийн бичгийн дарга нэлээн их тендерт зориулсан хөрөнгө мөнгийг компаниудад өгөөд тэр нь үйл ажиллагаагаа явуулж чадалгүй, төлөвлөгдсөн ажил хийгдээгүй мөнгөө алдсан гэж ярьж байсан. Улсын төсвөөс хэдий хэмжээний хөрөнгө мөнгө алдчихаад байгааг асуухад мэдэхгүй гээд зогсож байсан. УИХ-ын дарга өөрөө санаж байгаа байх. Хэдий хэмжээний хөрөнгө мөнгийг тендер нэрийн дор алдсан тухайгаа буцаад УИХ-д мэдэгдээрэй гэж хэлсэн. Өнөөдөр хүртэл хоёр жил өнгөрсөн. Энэ талаар ямар ч мэдээлэл бид буцааж хүлээж аваагүй байж байна. Тэгэхээр татвар төлөгчид маань өөрсдийгөө эрчим хүчтэй болгож өгөөч, нарны гэрэлтэй болгож өгөөч гэж өөрсдийнхөө эрх ашгийн төлөө татвар төлөгчид хөрөнгө мөнгөө хөлсөө дуслуулж байж бий болгосон хөрөнгө мөнгийг татвар маягаар өгч төлж байгаа. Гэтэл энийг нь хэн нэгэн нь төрийн алба хашиж байгаа нэрээр буруу зүйл найз нөхөддөө, ах дүүсдээ мэргэжлийн бус компанид хөрөнгө мөнгө хуваарилчихыг хүлээн зөвшөөрөхгүй ээ. Би төрийн хүний хувьд ч, иргэн хүний хувьд ч үнэхээр татвар төлөгчийн хувьд ч энэ зарчмыг хүлээн зөвшөөрч чадахгүй байгаа учраас энэ алдаа гаргасан сайддаа хариуцлага тооцох нь зүйтэй гэж үзэж байгаа юм.

Өчигдөр Эдийн засгийн байнгын хороон дээр Эрдэнэбат сайд Эрчим хүчний шугам тавигдаж байгаад ард түмэн их баяр баясгалантай байгаа гэж ярьж байна лээ. Энэнтэй би санал нэг биш байна. Би өнгөрсөн долоо хоногт Хэнтий аймагт ажиллаад ирсэн. Хэнтий аймгийн Норовлин, Дадал суманд эрчим хүчний шугам татах энэ эрхийг авсан Очир төв гэдэг компани байна. Энэ компани бол ямар ч эрчим хүчний салбарт үйл ажиллагаа явуулж байгаагүй, мэргэжлийн бус хүмүүс өндрийн шугам гэж юу байдгаа мэдэхгүй ингээд сууж байна. Мэргэжлийн хүмүүс, мэргэжлийн компани явуулж манай шугамыг татаж өгөөчээ гээд надад албан бичиг өгч явуулсан байгаа. Энэнээс харахад өнгөрсөн хугацаанд хийгдсэн тендерийн үнэлэлт шалгаруулалт, хөрөнгө оруулалтын хуваарилалт буруу замаар явагдсан. Тэгэхээр би гайхаж байна. МАХН-ын гишүүд маань яагаад ингээд алдаа гаргасан сайдуудаа өмгөөлж, хамгаалж авч үлдэх гээд ийм байдал гаргаад байгааг үнэхээр ойлгохгүй байна.

Бид нар Монгол Улсын 2.6 сая хүн амынхаа өмнө ижил тэгш эрхтэй, тэдний эрхийг хамгаалахын төлөө тангараг өргөчихөөд сууж байгаа хүмүүс ингээд худлаа яриад, хуураад, оногдсон эрх мэдлээ буруу зүйлд зарцуулаад ингээд байж байх ёсгүй гэж бодож байна. Тэгэхээр энэ алдаа гаргасан сайддаа хариуцлага тооцох нь зүйтэй гэдэг дээр санал нэгдэж байна.

Ц.Нямдорж:  -Эрхэм гишүүдээ Монгол Улсад суралцаж байгаа БНСУ-ын оюутнууд чуулганы ажиллагаатай танилцаж байна. Та бүхэнд гишүүдийнхээ нэрийн өмнөөс аз жаргал, сайн сайхан бүхнийг, сурлагын өндөр амжилт хүсье. Энхсайхан гишүүн саналаа хэлье.

М.Энхсайхан: -Баярлалаа. Үндсэн хуулийн 41 дүгээр зүйлийн 1-ийг уншиж өгье. Ерөнхий сайд Засгийн газрыг удирдаж төрийн хууль биелүүлэх ажлыг УИХ-ын өмнө хариуцна гэсэн байгаа. Энэ бол танхимын зарчмыг маш тов тодорхой хэлж өгсөн. Хууль биелүүлэх, хууль зөрчигдсөн бүх асуудал Засгийн газрын зүгээс аливаа асуудал байгаа бол Ерөнхий сайд, УИХ-ын өмнө хариуцна гэсэн ийм заалт Үндсэн хууль дээр байгаа юм. Та бүхний хэлж яриад байгаа юм бол зөвхөн улс төрөөс цаашгүй, хууль баримтлахгүй байна гэдгийг хэлэх гээд байгаа юм. Хуулиа баримталж байгаа бол Засгийн газартай хариуцлага тооцох юмуу Ерөнхий сайдтай хариуцлага тооцох асуудлыг ярих ёстой юм. Харамсалтай нь та бүхэн зөвхөн өөр бусад намын улсуудаар ноцолддог ийм жижигхэн улс төртэй улсууд яваад байгаа юм.  Нарийн дээрээ бол энэ асуудлыг оруулснаараа хөдөөгийн ард түмэн, малчин түмний өмнө Ардчилсан нам их гоё байна. МАХН муухай байна гэдэг ийм л улс төр хийх гэж яваа шүү дээ үнэн хэрэг дээрээ. Энэ шал буруу улс төр. Ингэж хоорондоо ард түмнийг намууд нь хооронд нь хагалаад нэг нь сайхан, нэг нь муухай гэж харагдуулдаг энэ улс төр чинь өөрөө улсыг чинь алаад байгаа юм. Засгийн газар, төрийн ажлыг унагаагаад байгаа юм. Цагийг нь алдагдуулаад байгаа юм. Ийм улс төр хийдэг ажлаа болиочээ гэж хэлмээр байна.

Нөгөө талаас Эрдэнэбат сайдын хийсэн, Баяртсайхан сайдын хийсэн тэр зохицуулалтын юман дотор хууль зөрчсөн нэг ч үйлдэл байхгүй. Та нар энийг өөрсдөө бүгдийг нь мэдэж байгаа. Гүжирдэн гүтгэж улс төр хийхээ болимоор байна. Харин хууль зөрчсөн үйлдлийн тухай ярьж байгаа бол өөрсдийнхөө өмнө хийж байсан юмнууд дээр бас нэг эргээд харахад гэмгүй гэж хэлэх гээд байна. Би уул нь тэрийг ярих хэрэг байхгүй л дээ. Тэгэхдээ асуудлыг өөрсдөө өдөөд байгаа учраас ярихаас өөр аргагүй болж байна. Барилга, хот байгуулалтын сайд Батбаяр, тухайн үеийн Сангийн сайд Алтанхуяг хоёр ямар ч төсөв, ямар ч УИХ, хаана ч заагаагүй заалтаар л Налайхын цэвэрлэх байгууламжийн мөнгийг өөрсдөө конторын барилгын засвар, тавилгад зарцуулсан байна лээ шүү дээ. Тэгэхээр энийгээ аль өнгөрсөн юм гэж яриад, ямар ч хууль зөрчөөгүй үйлдлийг нь хууль зөрчсөн юм шиг харагдуулах гээд, тэгээд хөдөөгийн ард түмэн, малчны өмнө өөрсдийгөө гоё гэж харагдуулах гэдэг ийм жижигхэн явган улс төрөө больцгоогооч. Та нарын энэ ажил үргэлжилнэ, би ойлгож байгаа. Одоо энийг дууссаны дараачийн Засгийн газрын гишүүнийг нь тавиад дахиад нэг дэмий юм яриад эхэлнэ. 2008 он хүртэл ийм улс төр явна гэж та нар бодоод байгаа шүү дээ. Энэ бол сонгогчдын эрх ашигт нийцэхгүй шүү дээ. Сонгогчдын төлөө юм хийж байгаа бол жаахан ажил хийх бололцоогий нь өгөөтөх л дээ. Тэгээд ажил хийснийх нь дараа хийсэн үү үгүй юу гээд хэлээтэх л дээ. 

Наад тендерийг чинь хийх гээд зохицуулагдаагүй хөрөнгийг зохицуулж байгаа улсуудыг яагаад буруутгаад байгаа юм бэ? Та нар эхлээд асуудал оруулахдаа буман нарны гэрлийг бүтээгээгүй гэж асуудал оруулчихаад, дараа нь завсарлага авч гүйгээд асуудлаа өөрчлөөд ороод ирсэн биз дээ. Юмыг хийхдээ ингэж дутуу бодож улс төр хийдгээ болимоор байна шүү дээ.

Ц.Нямдорж:  - УИХ-ын гишүүдээ гишүүн үг хэлж байхад битгий дундуур нь орооч ээ.

М.Энхсайхан: - Үндсэн хуулийн 41.1-ийг Ардчилсан намынхан уншицгаа, МАХН-ынхан ч гэсэн уншицгаа. Та бүхний хоорондын хэрүүл зодоон дотор энэ Монгол Улс чинь унаад байна. Болохгүй. Би энийг зөвшөөрөхгүй байсан.

Ц.Нямдорж:  - Гишүүдээ, Баярцогт гишүүнээ өөрийн чинь үг хэлэх эрх байгаа. Тэр үедээ ярья. Раш гишүүн саналаа хэлье.

Р.Раш:  - Тэгэхээр би түрүүний асуулт хариултын явцад асуулт тавимаар санагдсан юм. Тэрийг чадсангүй. Ер нь уг асуудлыг түрүүн ярьж байгаад албан ёсны ажлын хэсэг гаргая гэж Байнгын хороон дээр шийдээд ажлын хэсэг гараад ажилласан. Өчигдөр дүгнэлтийг нь Байнгын хороон дээр сонссон. Хоёр янзын дүгнэлт гарсан. Нэг нь бол хууль зөрчсөн байна гэж. Нөгөө хэсэг нь хууль зөрчөөгүй байна гэж. Байдлыг хараад үзэхэд үнэн амьдралд нийцсэн голчтой дүгнэлт нь хоёрдугаар дүгнэлт юм байна лээ. МАХН-ыг өнөөдөр үг хэлсэн хүмүүс хөдөөд элэггүй мэтээр баахан юмнуудыг ярих шиг боллоо. Манай намын жанжин шугам бол хөдөөгийн төлөө нам шүү дээ. Тэрийг үндсэндээ монголчууд хэлэлгүйгээр цөмөөрөө мэднэ. Түүний доторхи улаан шугам нь энэ ярьж байгаа асуудал гэж ингэж би хэлмээр байна. Саяын үг хэлсэн хүмүүсийн, гишүүдийн ярьж байгаа бол албан ёсны дүгнэлтэд байхгүй юмнуудыг яриад байна. Би хоёр дүгнэлтийг хоёулангий нь уншсан. Тэгээд тэр ажлыг нь шалгаад, албан ёсоор хийсэн дүгнэлтэндээ бичээгүй юмнуудыг өнөөдөр телевизийн дэлгэцийн өмнө жүжиглээд байх шаардлага байгаа юм уу? Тийм учраас зүгээр үг хэлэх УИХ-ын гишүүд бол бүрэн эрх нь байлгүй яахав. Яг албан ёсныхоо гарсан энэ бичиг цаасан дээр тулгуурлаж яриад байна. Сая УИХ-ын гишүүн Гансүх нэлээн хэсэг зүйлийг хувилсан зүйлийг надад үзүүлээд байна. Тийм үзүүлэхээр байсан бол тэрийгээ албажуулаад өчигдөр хийсэн дүгнэлтэндээ оруулаад яривал яасан юм бэ? Өнөөдөр аль хэдийн нар шингэсэн хойнох юм яриад байх юм байна. Тэгээд харанхуй шөнө өчнөөн компанид энээ тэрээ гэдгийг тэгж ухаандаа тагнуул туршуул хийж байсан юм уу? Тийм худлаа ярьдаг юм уу толгой эргэмээр юмнууд яриад байна. Үнэн юмыг яримаар байна. 

Ц.Нямдорж: - Эрдэнэбат гишүүн саналаа хэлье.

Б.Эрдэнэбат:  - Өнөөдөр УИХ-аар Түлш, эрчим хүчний сайд миний биеийг огцруулах асуудлыг хэлэлцэж байна. Ерөнхийдөө УИХ-аар баталсан шийдвэр, хууль тогтоомжуудад нийцүүлсэн ийм журам, зааврыг хийдэг төр захиргааны төв байгууллага. Хоёр сайдын гаргасан зохицуулалт үүнтэй адилхан юм. УИХ-аар батлаад өгчихсөн төсөл арга хэмжээнүүдийг хугацаанд нь, богино хугацаанд гүйцэтгэх ийм арга хэмжээг авах үүрэгтэй. Тэр үүргийнхээ дагуу энэ бүхнийг хийсэн. Ямар ч хууль зөрчөөгүй гэдгийг УИХ-ын хариуцлагатай энэ индэр дээрээс хэлмээр байна.

2006, 2007 онд баталсан төсөл арга хэмжээнүүдээс нэг ч объектыг хасаагүй, нэг ч зүйлийг нэмээгүй, тэрэнд баталсан хөрөнгөөс нэг ч төгрөг хасаагүй. Нэг ч төгрөг нэмээгүй ийм л зүйл. Харин сайдууд юу хийсэн бэ гэхээр хооронд нь сар сарын хуваарьтай ажлыг шуурхай гүйцэтгэх ийм л зохицуулалт хийсэн. Энэ цаашдаа ч хийгдэнэ. Урьд нь ч хийгдэж байсан. Засгийн газрын өдөр тутам ажил зохицуулах, УИХ-аар баталсан хуулийг амьдрал дээр хэрэгжүүлэх гол ажил нь энийг гэж би ойлгож байгаа. Ингэж ажиллах болно, цаашдаа ч ингэж ажиллана гэж ойлгож байна. Саяын Гансүх гишүүний хэлээд байгаа нэг зүйл яриад байна. Хөвсгөл аймгийн Тосонцэнгэл суманд 590 сая төгрөгөөр хийгдэх ёстой байсан ийм ажил 2004 онд суман дээгүүр нь гараад явчихсан. Одоо 3 жил гаруй болж байна. Тойргийн УИХ-ын гишүүний хувьд энэ ажлыг хийж өгөөчээ гэсэн ийм хүсэлт юмнуудыг тавьсан. Энэн дээр олон тендерт оролцсон. Тэр тендерт 535 сая төгрөгийг нь яриад байгаа Эрэл компани өөрөөсөө гаргаад ажлыг нь хийгээд хүлээлгээд өгчихсөн. Тэр зүйл нь сонин дээр бичигдсэн. Хөвсгөлчүүд бөгөөд Тосонцэнгэлчүүд энэ хамт олонд баярласан талархсан бүх юмаа гаргаж ил тавьсан байна лээ.

Харин энэн дээр 150 сая төгрөгийг нь авсан бусад мөнгийг нь аваагүй байгаа юм. Энийг мэдээж ажлаа хийгээд дуусчихсан юм чинь тэр нь хуулийнхаа дагуу олгогдож таарна. Ийм зүйлийг улс төржүүлээд ямар нэгэн байдлаар өнөөдөр ард түмэнд буруу ойлгуулах гээд байх зүйлгүй. Сая барин тавин худлаа ярьж байна. 2005 онд батлагдсан гэж яриад байна. 2006 оны 6 дугаар сарын 2-ны өдөр Төсвийн тодотголоор 8 тэрбум төгрөг батлагдсан. Хуулийнхаа дагуу явж байгаа. Тендер нь хуулийн дагуу зарлагдаад гүйцэтгэгч нь өнөөдөр тодроод богино хугацаанд 7 дугаар сараас эхлээд 9 сарын хооронд малчдыг өнөөдөр нарны цахилгаан эх үүсвэрээр хангана. Баталж өгсөн хөрөнгө мөнгөнийх нь хэмжээнд хангана. Ийм ийм зүйлийг зөв ойлгоорой. 

Харин Архангай аймгаас юу ирсэн байгаа. 5 сумаас Батбаяр гишүүн 2000 онд УИХ-ын гишүүн болохдоо Хэрэг эрхлэх газрын дарга байхдаа сум бүрт 25 гээд 2000 нарны цахилгаан үүсгүүр тараасан юм билээ. Тэгээд сонгогдоогүй юм байна. Тэгээд дараа нь 2004 онд бүгдийг нь хангаж өгнө гэсэн. Надад сайдын нэр дээр ийм гишүүд хүсэлт тавьсан, одоо УИХ-ын гишүүн байгаа энийг та хэрэгжүүлж өгөөчээ гэсэн ийм албан тоот хүсэлт ирсэн шүү. Энэ ямар ямар сумаас ирсэн гэхээр Архангай аймгийн Батцэнгэл, Хайрхан, Эрдэнэмандал сум, Жаргалант, Цэцэрлэг сумаас. Ингээд 100 мянган нарны гэрлийг 2000 оноос хойш амалсан. Хагас дутуу тараасан. Энийгээ гүйцээж өгөөч гэсэн хүсэлт ирж байгаа. Энийг мэдээж гишүүн өөрөө зохицуулж хийх байхаа. Тийм учраас энийг буруу зөрүү улс төр болгоод, хуулийн дагуу хугацаандаа хийж байгаа ажил руу дайраад байх нь ёс зүйд нийцэхгүй гэж бодож байна. 

Гол зорилго нь яахав зарим нэгэн гишүүд, би Ардчилсан намын бүх гишүүдийг ийм зүйл хийж байгаа гэдэгт итгэхгүй байна. Цөөхөн хэдэн гишүүн өнөөдөр улс төр хийгээд, сонгууль ойртож байгаа сонгогчиддоо нэр хүнд авахын тулд ийм зүйлийг хийж, энэ Үндэсний эв нэгдлийн Засгийн газрын Их бүтээн байгуулалт, шинэ ажлын байрыг ард түмэн сайхан таашаалтай хүлээж авч байна. Ажлууд нь бүгдээрээ эхэлчихсэн ид оволзож байна. Энэ оны 10 дугаар сар гэхэд Их бүтээн байгуулалтын ажлыг ард түмэн өнөөдөр монгол хүн өөрсдийн оюун ухаанаар энэ Засгийн газар юу бүтээж байгааг харах болно. Энийг тасалдуулах гэж, Засгийн газрын үйл ажиллагааг зогсоох гэж, бүтээн байгуулалтын үйл ажиллагаа, олон хүнийг ажилтай болгох гэсэн үйл ажиллагааг тасалдуулах гэсэн ийм явуургүй үйл ажиллагаагаа өнөөдөр болиоч ээ гэж энэ яриад байгаа, энэ санаачилсан улсуудад хэлмээр байна. Ард түмэн энийг бүгдийг нь ялгаж байгаа шүү. Тэгэхээр ард түмэн цөмөөрөө өөрсдөө хамтраад, нийлээд эвтэй нэгдэлтэй энэ бүтээн байгуулалтынхаа ажлыг хийж, энэ оны төгсгөл гэхэд олон жил хийгээгүй, хүсэн хүлээсэн мөрөөдөл болсон энэ бүтээн байгуулалтын ажлыг хийж олон хүнийг ажилтай болгоё. Ард түмэн өнөөдөр шугамаа татаасай, гэрэлтэй болоосой, замаа тавиасай, худаг усаа гаргаасай энэ зүйлийг хүсч байна. Энийг нь өнөөдөр хийж байна. Энийг харин дэмжиж хамтарч ажиллаач. Түүнээс сөрөг хүчин гээд дандаа ингэж суудаг. Зөв юм байсан ч буруу гэж суудаг. Хамтарч ажилламаар байна гэж хэлмээр байна. Баярлалаа.

Д.Лүндээжанцан: -Энхболд гишүүний урилгаар Төв аймгийн Баянчандмань сумын ахмадууд манай чуулганы хуралдаантай танилцаж байна. Та бүхэнд эрүүл энх, сайн сайхан ажлын амжилт, үр хүүхдэд чинь аз жаргалыг хүсэн ерөөе.

Санжмятав гишүүн саналаа хэлье.

Я.Санжмятав:  - Баярлалаа. Манай Эрдэнэбат сайд нэг зүйлийг ойлгохгүй байна. Анх хуралдаанд бид хоёр бие биеэ ойлгох ойлгохгүйгээ яриад өнгөрсөн. Одоо бас танд нэг юм хэлэх нь ээ. Тэгэхээр УИХ төсөв баталдаг ганц байгууллага нь эрх бүхий байгууллага. Энэнийхээ хүрээнд 357 тэрбум төгрөгөөр эрчим хүчний асуудал, дэд бүтцийн асуудал, зам тээврийн асуудал, худаг усны асуудлыг хийлгэе гэдэг шийдвэрийг УИХ-аас гаргасан. Тийм учраас энэ бүтээн байгуулалтын ажил бол Монгол Улсын шийдвэрийн дагуу хийгдэх ёстой. Тэрийг өнөөдөр ажиллаж байгаа Засгийн газар хэрэгжүүлэх үүрэгтэй ийм байгууллага гэдгийг нэгдүгээрт сануулж хэлье гэж бодож байна. Эцэстээ энэ ажил хэрэгжсэний дараа бүхэлдээ монголын төр, засгийн газар ард түмнийхээ төлөө хийсэн ажил гэж явах ёстой шүү энийг бид хаа хаанаа ойлгох ёстой гэж хэлье.

Нарны самбарын тухай асуудал 2006 оны 135 дугаар тогтоолын дагуу малчдад 50 мянган нарны гэрлийг 50 хувийн хөнгөлөлттэй өгөхөөр шийдвэрлэсэн юм. 8 тэрбум төгрөгийн төсөвт багтааж зохион байгуулахаар болсон хэдий ч өнөөдөр жилийнхээ нүүрийг үзэж байна. Гэсэн хэдий ч З удаа тендер зарласан, тендерийн дагуу 2007 оны 3 дугаар сарын 01-ний дотор 5 мянган ширхгийг, 4 дүгээр сарын 01-ний дотор 8000-ыг, 5 дугаар сарын 01-ний дотор 8500-г оруулж ирэхээр тендерт шалгарсан. Тендерийг зохион байгуулж байгаа газар нь Эрдэнэбат сайдаар толгойлуулсан Эрчим хүчний яам. Энэ орж ирээгүй учраас Монголын төр уруулын будагны солонгосын компанитай хариуцлага тооцохгүй. Энд ажиллаж, хариуцаж байгаа яамтай, түүнийг толгойлж байгаа хүнтэй хариуцлага тооцохын тулд энэ асуудлыг оруулж ирсэн юм. Харамсалтай нь 2007 оны 4 дүгээр сарын 06-ны өдрийн УИХ-ын чуулганы нэгдсэн хуралдаан дээр Монгол Улсын Ерөнхий сайд Энхболд 4000 орчим нарны гэрлийг бэлэн болгосон. Эхний ээлжинд ачуулах бэлтгэл ажил хангагдаж байна гэж хэлсэн протокол байгааг та бүхэн эргэж хараарай. Гэтэл Ардчилсан намаас томилогдсон ажлын хэсэг 3 дугаар сарын 29-нөөс хойш ажилласнаас хойш энэ асуудлын талаар хэд хэдэн удаа мэдээлэл хүргүүлэхээр Эрдэнэбат сайдад бичиг тоот явуулсан. Гэсэн хэдий ч энэ ажлын үр дүнгийн явцад энэ уруулын будагны компани энэ юмыг хийгээгүй байна гэдэг нь тогтоогдсон. Энэний дагуу 4 дүгээр сарын 13-ны өдөр тендер хүчингүй болгож Монголын төр 2.2 тэрбум төгрөгийг буцаж авсан. Энэ ажлын хэсгийн ажлын явцад гарсан тодорхой хэмжээний үр дүн гэж би ойлгож байна. Тийм учраас энэн дээр тодорхой хэмжээний хариуцлага тооцох ёстой. 

Малчдад гэрэл өгүүлэхийн төлөө хүн бүхэн санаа зовниж байгаа. Малчид өөрсдөө 3-4 жил биднийг хүлээж байна. Тийм учраас энэ хугацааг дахиад 6 сараар сунгамааргүй байна. Магадгүй ажлын хэсэг бид сайн ажиллаж чадаагүй бол энэ жилдээ биелэхгүй байхыг үгүйсгэхгүй. Тийм учраас 1 жил 6  сарын хугацаанд малчдыг гэрлээр хангах асуудлыг Монголын төр хийх ёстой гэдгийг би энд сануулъя.

Хоёрдугаарт нь төсвийн зохицуулалт хийхдээ хууль зөрчөөгүй гэж байна. 2006 оны 12 дугаар сарын 13-ны өдрийн Засгийн газрын 289 дүгээр тогтоол байна. Энэ тогтоолын 2 дугаар заалт нь 2007 онд хэрэгжүүлэх хөрөнгө оруулалтын төсөл, арга хэмжээ, барилга байгууламжийн жагсаалтад тусгагдсан зарим төсөл, арга хэмжээ их засварын ажлын дэлгэрэнгүй жагсаалтыг төсвийн ерөнхийлөн захирагчдын саналыг үндэслэн 2007 оны 1 дүгээр сарын 1-ний дотор батлан хэрэгжүүлэхийг Сангийн сайд Баяртсайханд, тоног төхөөрөмжийн дэлгэрэнгүй жагсаалтыг батлан хэрэгжүүлэхийг Төсвийн ерөнхийлөн захирагч нарт даалгасугай гэсэн Засгийн газрын тогтоол байна. /10.35-11.35. Д.Энэбиш/

Энэ тогтоолыг үндэслээд төсвийн зохицуулалтаа хийжээ. Хийхдээ Монгол Улсын 2007 оны төсвийн тухай хууль, Засгийн газрын 2006 оны 12 дугаар сарын 13-ны өдрийн 289 дүгээр тогтоолын 2 дугаар заалтыг үндэслэн гэж байна. Саяын заалтыг. Хэрэв саяын заалтыг үндэслэсэн бол 01 дүгээр сарын 01-ний дотор хийх ёстой байсан. Гэтэл энэ асуудлыг 4 дүгээр сарын 13-ны өдрийн 981/36 гэсэн дугаартайгаар Эрчим хүчний сайд Б.Эрдэнэбат, Н.Баяртсайхан нар хийсэн байна. Хууль байдаг юм бол энэ 1 сарын 1-ний дотор хийх ёстой юмыг 4 дүгээр сард хийдэг нь юу юм бэ? Энэний нэгдүгээр заалт нь Түлш, эрчим хүчний сайдын төсвийн багцын улс төсвийн хөрөнгө оруулалтын дүнд багтаан 2007 онд эрчим хүчний салбарт хэрэгжүүлэх төсөл арга хэмжээ, барилга байгууламжийн төлөвлөгөөнд хийх зохицуулалт /5 минутын хугацаа дуусч микрофон тасрав/


Д.Лүндээжанцан: - Я.Санжмятав гишүүнд 30 секунд. 1 минут гэж байхгүй л дээ. 


Я.Санжмятав: - Тодруулмаар байна. Зохицуулахыг хавсралтаар баталсугай гээд үндсэндээ 12 тэрбумын зохицуулалт хийсэн. Үүнд ямар нэгэн тоо зөрүүгүйг би ойлгож байна. Бүх хүн мэдэж байгаа. Зохицуулалтыг хийхийг нь 1 сарын 1-нд хязгаарласан байхад 4 сарын 13-нд энэ тогтоолыг дурьдаж хийсэн нь хууль зөрчсөн байна гэж би та бүхэнд хэлмээр байна. 


Д.Лүндээжанцан: - С.Оюун гишүүн үг хэлье. 


С.Оюун: - Би Монгол Улсын Ерөнхий сайд М.Энхболдод хандаж хэлэх гэсэн юм. М.Энхболд сайд сууж байгаад гараад явчихлаа л даа. Юу гэж хэлэх гэсэн бэ гэхээр М.Энхболд сайд аа, ажилгүйдэл ядуурал Монгол Улсын хамгийн тулгамдсан, хамгийн хэцүү асуудлууд хэвээрээ байгаад байна. Хүмүүсийн хамгийн их санаа зовж байгаа асуудал байна. Тэрнээс дутахааргүйгээр түүнээс илүүтэйгээр магадгүй санаа зовж байгаа зүйл бол шударга ёс. Ерөнхий сайд М.Энхболд таныг, таны тэргүүлж байгаа энэ Засгийн газрыг, бүх сайд нарыг энэ улсыг удирдаж байгаа хүмүүсийг шударга ажиллаасай л гэж хүмүүс хүсч байгаа. Улс төрийн ёс зүйн хариуцлага гэж их чухал зүйл байдаг л даа. Хэрэв хувийнхаа эрх ашгийг тэр компанийнхаа эрх ашгийг, намынхаа эрх ашгийг тэр нийтлэг эрх ашгийн дээр тавьж байгаа бол тэр сайд нь уучлалт гуйгаад өөрөө огцрох ёстой шүү дээ. Энэ нээлттэй, өөртөө ашиглах гэж энэ мест дээр очсон бол ажиллаад хэрэггүй шүү дээ. Улс орныхоо төлөө шударга ажиллая л гэж бодож байгаа бол энэ сайдын албан тушаал дээр очих ёстой. 


Тэгээд энэ хууль зөрчсөн гэдэг нь хийх ёстой ажлаа хийж чадаагүй гэдэг нь маш олон үйлдлүүдээс харагдаж байна шүү дээ. Хэд хэдэн ажлын хэсгүүд гараад маш тодорхой байна. Тийм тийм заалтууд, тийм тийм хуулиуд зөрчсөн гэж. Тэгэхээр энэ зөрчсөн нь тодорхой юм бол М.Энхсайхан шадар сайдын хэлээд байгаа логикоор бол Б.Эрдэнэбат сайдын өмнөөс Ерөнхий сайд М.Энхболд та өөрөө уучлалт гуйгаад танхимаараа Засгийн газар нь огцрох ёстой болж байгаа байхгүй юу. Тэгэхэд чинь ингээд л ер нь сүүлийн нэг жил хараад байхад тийм ч хууль зөрчлөө, тийм ч ажлаа хийгээгүй байна гээд хэлэхэд дандаа хамгаалсаар байгаад, хаацайлсаар байгаад ингээд яваад байгаа байхгүй юу. Сүүлдээ УИХ нь Засгийн газрын өмнөөс гол гол реформынхоо ажлыг өнгөрсөн жил хийгээд, өнгөрсөн жил одоо Ашигт малтмалын хууль байна, Авлигын хууль байна, Татварын багц хууль байна. Бүгдийг нь Их Хурал ажлын хэсэг гаргаж байж л, Их Хурал тэр санаачлагыг авч реформ хийсэн байгаа шүү дээ. Тэгээд ажлыг нь хийгээд, дээрээс нь алдааг нь хамгаалдаг ийм олонхийн бүлэгтэй л болж байна л даа, Д.Идэвхтэн дарга аа. 


Тэгэхээр нэгэнт Засгийн газар нь ч ажлаа хийж чадахгүй, хариуцлагаа ч хүлээж чадахгүй юм бол Засгийн газар нь ч огцорсноос бараг Их Хурал нь тарсан нь дээр юм байна л даа. Иргэний Зориг нам өнгөрсөн жил УИХ тарах нь дээрээ. Олигтой реформ хийж чадахгүй, тулгамдсан асуудлуудаа хийж чадахгүй бол тарсан нь дээр гэж хэлж байсан. 


Одоо өнөөдрийн энэ Их Хурлын байж байгаа царайг харахад энэ шаардлага бол зөв зүйтэй шаардлага байжээ гэдгийг би хэлмээр байна. Дахин хэлэхэд улс төрийн ёс зүйн хариуцлага гэдэг энэ чухал зүйлийг бодож санаачээ. Нэгэнт ажил хийж чадахгүй бол өөрсдөө сайн дураараа огцроочээ гэж сайд нар, Засгийн газарт, Ерөнхий сайдад хэлмээр байна. 


Д.Лүндээжанцан: - Баярлалаа. Ц.Сүхбаатар гишүүн хэлье. 


Ц.Сүхбаатар: - Баярлалаа. Тэгэхээр энэ Засгийн газрыг бүхэлд нь огцруулах асуудал, тэгээд Засгийн газрын гишүүдийг түүвэрлэн нэг нэгээр огцруулах асуудал олон удаа яригдаж байна л даа. Тэгээд энэнийг Ардчилсан намын зөвлөл дээр ярьсан гээд түрүүн С.Ламбаа гишүүн хэлэх юм. Тэгээд гишүүд өргөн бариад байгаа юм л даа. Тэгээд энэ зөвлөл дээр ярьсан гэдэг нь ямар ч байсан зөвлөл огцруулъя гэсэн дүгнэлт гараагүй учраас би энэнийг бас гишүүдийн өргөн барьж байгаа санал юм уу гэсэн ийм байр суурьтай л байгаа юм. Тэгээд энэ ер нь Засгийн газрыг огцруулах асуудлыг улс төрийн ашиг хонжоо хайх юм уу, энүүгээр аль нэгэн намын улс төрийн рейтинг өндөр болно гэсэн ийм байр сууринаас хандаж байгаа бол энэ бол нэлээн тийм моодноос хоцорчихсон ийм асуудал болоод байгаа шүү дээ. 


Хувцасны моод одоо амархан хоцордог бол энэ Засгийн газрыг огцруулах талаар ярьж байгаа, хөөрч байгаа, санал тавьж улсуудын хүлээж авч байгаа иргэд бол энэнээс залхаж байгаа шүү дээ. Аягүй бол энэнийг чинь одоо сонсох ч үгүй байгаа. Тэгэхээр Ардчилсан намын нэр хүнд арай гайгүй өндөр байгаа байх. Бас одоо Монголын нэлээн тулхтай улс төрийн хүчний нэг гэж боддог ойлголтоороо энэ одоо моодноос хоцорсон асуудлаа тавихаа болиочээ гэж ингэж бодож явдаг юм. 


Ярьж байгаа асуудлуудаас нэлээн тийм бие биенийгээ хардсан, сэрдсэн, тэгээд одоо ашиг сонирхлын тодорхой асуудлууд байна гэж яриад байгаа юм. Тэгэхээр одоо ер нь хуулийн байгууллагаар нотлуулж яриагүй байж ингэж хамаагүй ард түмэнд ярьж байгаагаараа энэ хий улс төр хийж байна гэдэг нь ойлгогдоод байгаа юм л даа. Тэгээд гэм буруутай нь хуулийн байгууллагаар тогтоогдоогүй байхад Засгийн газрын гишүүдийг хэд хэдэн удаа огцруулъя гэсэн асуудал тавилаа шүү дээ. Гэмт буруутай нь одоо хууль зөрчөөгүй гэдгийг нь одоо түрүүний Л.Одончимэд сайдыг огцруулахад Улсын Их Хурал өөрөө нотлоод өгсөн шүү дээ. Хууль зөрчсөн гэж оруулаад тэгээд УИХ-ын гишүүдийн олонхиор хууль зөрчөөгүй байна гэдэг нь одоо Их Хурал өөрөө нотлосон шүү дээ. Тийм учраас энэ хууль, шүүхээр нотлогдоогүй асуудлыг Монгол Улсын Их Хурлаар оруулж ирж, тэгээд энд одоо задгай юм ярьж. Тэгээд одоо янз бүрийн бие биенийгээ хардсан, сэрдсэн, тэгээд сонгууль руу аваачиж хольж хутгасан ийм юм яриад байгаа учраас энэ тавьж байгаа асуудал чинь үнэ хүндгүй болоод тэгээд энэнийг одоо нэг их оошоож байгаа асуудал байна уу, үгүй юу гэдэг дээр бас та нар бодох хэрэгтэй юм. 


Нөгөө талаар энэ Их Хурлын тавьж байгаа энэ танилцуулга дотор хэд хэдэн асуудлууд 3, 4 гээд дугаарлаад тавьсан байна л даа. Зөвхөн энэ хүрээнд л ярьж байна шүү дээ. Тэгэхээр энэ тендер зарлахтай холбоотой асуудлыг Эрчим хүчний яам одоо энэ яг асуудлын хүрээнд хариуцаж байгаа нь үнэн. Тэгэхээр энд чинь одоо тендерийн нөгөө яам дундын хороо, тендерийн хороо, тэгээд үнэлгээ комисс, энэ тендерийн комисстой холбоотой баахан асуудлууд байх юм. Энэнийг нь хуулийн байгууллагад өгч шийдвэрлүүлж нэг тийш нь болгох ёстой. Хэрвээ тийм зөрчил байгаа бол. Зүгээр энэ одоо УИХ-ын гишүүд янз бүрийн мэдээлэл авдаг, очиж үзсэн л байх бодоход. Тэгээд ийм байдлаар ингээд хандаж байгаа учраас цаана нь бүхэл бүтэн тэр тендерийг будлиантуулдаг, хууль зөрчдөг тийм үйлдлүүд нь харин энүүгээр халхлагдаж үлдээд зүгээр дээшээгээ шууд улс төр явж Засгийн газрын гишүүнийг огцруулах асуудал болж яваад, энэ нь харин одоо өөр асуудал болж хувирах вий гэсэн ийм болгоомжлол байгаа юм. 


Тэгээд энэ дээр МАХН-ыг одоо бүлгийг маш харамсалтай шийдвэр гаргаж байна гэж яриад байна л даа. Тэгэхээр ерөөсөө бүлэг дээр ер нь одоо энэ Засгийн газрыг тогтвортой ажиллуулах уу, үгүй гэдэг асуудлыг энэ Монгол орны хөгжлийн ирээдүйтэй холбож л бид санал бодлоо солилцсон. Түүнээс одоо тэр гуай, тэр сайд, энэ сайд гэдэг нэг бүрчлэн сугалж ярих нь одоо үнэхээр учир дутагдалтай юм. Тэр утгаараа Засгийн газрыг ямар ч л байсан Монгол Улсын Их Хурлаас байгуулсан, урд нь ямар нэг тодотголтой нь хамаагүй. Монгол Улсын Засгийн газарт үлдэж байгаа хугацаа маш бага байна. Жил гаруйн хугацаа байна. Тэгэхээр энэ хугацаанд Монгол Улсын Засгийн газрыг тогтвортой ажиллуулъя. 


Нэг талаар одоо Засгийн газрын гишүүдийг огцруулна. Засгийн газрыг огцруулна гэсэн байдлаар хандаж ажлыг одоо цалгардуулж байгаа, саармагжуулж байгаа нэг үйл явдал, үйл явц байна. Нөгөө талаар бас одоо улс төрийн гэдэг юм уу, одоо төрийн институциудын хооронд одоо бас нэг будлиантай янз бүрийн үл ойлголцох асуудлууд байгаагаас Үндсэн хуулийн цэц хүртэл хөрөнгө оруулалтын арга хэмжээг зогсооход хүрэх ийм арга хэмжээ болсон шүү дээ, асуудал үүссэн шүү дээ. Энэ бүгдээс аваад үзэхэд энэ Засгийн газрыг тогтвортой ажиллуулахаас өөр замгүй байгаа юм. Тийм учраас одоо бие бие рүүгээ хий хардаж, сэрдэж дайрах, Засгийн газрыг огцруулах гэхээсээ илүү улс орны хөгжлийн төлөө тодорхой санал, онол дэвшүүлж, энэ байдлаар үзэл бодлоо уралдуулж ажиллавал яасан юм бэ гэсэн ийм саналтай байгаа юм. 


Д.Лүндээжанцан: - Б.Батбаатар гишүүн.


Б.Батбаатар: - Энд нэг тушаал байна л даа. Түлш, эрчим хүчний яамны Төрийн нарийн бичгийн даргын 3 сарын 15-ны өдөр 27 тоот урилга хүчингүй болгох тухай гэсэн. Тэгээд ингээд Ерөнхий сайдын гарын үсэг зурж албажаагүй тогтоол, Сангийн сайдын 14-ний өдрийн тоотоор нотлогдсон тул гээд. Эрчим хүчний яамнаас зарласан урилгыг хүчингүй болгоод, тэгээд энэ урилга нь хуулийн 4 заалтыг тусгаж оруулаагүй байна. Ийм учраас эрчим хүчний төсөл, арга хэмжээний гүйцэтгэгчийг шууд сонгох урилгыг нийтэд зарласан нь хууль зөрчсөн үйлдэл болсон тул урилгыг боловсруулсан, хэвлүүлсэн, олон нийтийн мэдээллийн хэрэгсэлд гаргасан хүмүүс дээр нь арга хэмжээ төлөвлөөд, сайдын зөвлөлд танилцуулахыг даалгасан ийм Төрийн нарийн бичгийн даргын тушаал байж байдаг. Тэгээд тэрнээс хойш 4 хоногийн дараа болохоор сайдын тушаал гаргаад Төрийн нарийн бичгийн даргынхаа 27 дугаар тушаалыг хүчингүй болгосон байна. Төрийн нарийн бичгийн дарга Цэрэнпүрэвт хатуу анхааруулсугай гэсэн, сануулсугай гэсэн ийм хоёр гуравдугаар заалттай сайдын тушаал гарсан. Ингээд энэ сайдын тушаал гарснаас хойш 10 хоногийн дараа 3 сарын 29-ний өдөр Цэрэнпүрэв нь ажилдаа ирэхгүй байгаа тул, эрүүл мэндийн байдлаас ажилдаа ирэхгүй байгаа тул албан үүргийг нь Бодлого, зохицуулалтын газрын дарга Саранжаваар орлон гүйцэтгүүлсүгэй гээд ингээд энэ тендер, гэрээнүүдээ хийсэн байгаа юм. 


Энэ мэтээр зөрчлүүд нь яамны бодлогын зөрчил, дотоод зөрчил нь дээд цэгтээ хүрсэн. Асуудал шийдэж байгаа хэлбэр нь бие биенээ үгүйсгэсэн байдлаар асуудлуудаа шийдэж явсан байна. Ер нь тэгээд их бүтээн байгуулалт хийж байгаа Засгийн газар гээд яриад байдаг. Үнэндээ өнөөдрийн УИХ-аас гаргаж хийж байгаа нийгмийн халамжийн чиглэлээр мөн бүтээн байгуулалтын чиглэлээр, хөрөнгө оруулалтын чиглэлээр татварын бодлогын чиглэлээр хийж байгаа ажлууд бол Ардчилсан намын зөвлөлийн гишүүдийн санал, санаачлагаар Улсын Их Хурал дээр батлагдсан зүйлүүдээ. УИХ-аас их бүтээн байгуулалтыг гаргаж хийж байгаа. Тийм байхад энэнийг Засгийн газар хийж байгаа байдлаар, Засгийн газар бол УИХ-аас гаргасан объект, жагсаалтын дагуу бүтээн байгуулалтыг гүйцэтгэх үүрэгтэй. Харин тэр гүйцэтгэлээ хийж чадахгүй байгаа, үүргээ биелүүлж чадахгүй байгаагаа бид хийж байгаа байдлаар өөрсдийгөө сурталчлах маягаар ажил явж байна. 

Өмнө нь Батлан хамгаалахын сайд байхад ч, дараа нь тэндээс огцорсон, дараа нь Түлш, эрчим хүчний сайд болоход нь тэр УИХ-ын их олон гишүүд хэлж байсан. Дахиж ийм асуудалтай ингэж битгий орооцолдож орж ирээрэй, хатуухан шүүмжлэлийн дор сайд болж байсан. Тэгээд өнөөдөр яагаад дахиад энэ асуудал давтагдаж байна вэ? Энэ дээрээ дүгнэлт хийгээд, энэ дээрээ хариуцлага тооцох тал дээр УИХ-ын олонхийн бүлэг анхаарлаа хандуулмаар байна. Өнөөдөр хэвлэл мэдээллийн хэрэгсэл гадна, дотно янз бүрийн байдлаар УИХ-ыг ярьж байгаа. УИХ-ын 76 мангуу гээд. Өнөөдөр тэгэхдээ тэр нэрийг авдаг, шийдвэрүүдийг гаргаж байгаа, шийдвэр гаргагч нь УИХ-ын олонхи байгаа. УИХ-ын олонхи УИХ-ын алдаатай шийдвэр гарсны төлөө хариуцлага тооцож чадахгүй байгаа нь төлөө УИХ дахь олонхийн бүлэг хариуцлага үүрэх ёстой. Энэ хариуцлагыг хэнтэй яаж хуваалцах нь олонхийн эрх боловч энэнийгээ бас дахиж тунгааж бодож асуудалдаа хандаж, саналаа өгөөрэй гэж олонхийн бүлгээс уриалмаар байна. 


Д.Лүндээжанцан: - Н.Баяртсайхан гишүүн.


Н.Баяртсайхан: - Баярлалаа. Тэгэхээр энэ яригдаж байгаа асуудалтай холбогдуулаад би бас тайлбар өгөх нь зүйтэй гэж үзсэн юм. 2006 оны төсвийн тодотголоор малчдыг сэргээгдэх эрчим хүчээр хангахад зориулж 8 тэрбум төгрөг батлагдсан. Тэгэхээр энэ 8 тэрбум төгрөгийн тендер 2006 онд 2 удаа явагдаж 2007 онд 3 дахь удаагаа хийгдэж байна л даа. 2006 оны 12 дугаар сард Түлш, эрчим хүчний яамнаас Сангийн яаманд асуудал тавьсан юм. 12 дугаар сарын 25-ны өдөр 2 дахь тендерийн багцийг задална. Ингээд тендерт ялсан компани урьдчилгаа болгож 30 хувь буюу 2.4 тэрбум төгрөгийг авах ёстой. Цаана нь үлдэж байгаа 5.6 тэрбум төгрөг дээр зохицуулалт хийх зайлшгүй шаардлага гарлаа гэж. Хэрвээ энэ 5.6 тэрбум төгрөг дээр зохицуулалт хийхгүй бол улсын төсвийн тэнцэл 5.6 тэрбум төгрөгөөр нэмэгдэж одоо үйлчилж байгаа хуулиар 2006 оны төсвийн тэнцлийн бүх ашиг Монгол Улсын хөгжлийн санд орох ёстой. Монгол Улсын хөгжлийн санд орж ирэх 100 тэрбум төгрөгийг эрчим хүч, замд ашиглана, зарцуулна гэсэн Их Хурлын шийдвэр гарчихсан байгаа. Хэрвээ энэ дээр зохицуулалт хийхгүй бол энэ малчдыг сэргээгдэх эрчим хүчээр хангах төсөл, хөтөлбөр Засгийн газрын төсөл хөтөлбөр бүрмөсөн зогсох. Ингээд Их Хурлын зүгээс, Засгийн газрын зүгээс малчдын өмнө хэлэх үггүй болох ийм нөхцөл байдал үүсэх гээд байсан юм. Тийм учраас Засгийн газраас олгосон, Засгийн газрын тогтоол байгаа. Төсвийн ерөнхийлөн захирагч нар, Сангийн сайд нартай ярилцаж санхүүжилтийн хуваарьт өөрчлөлт оруулж болно гэж. 


Нэгдүгээрт, тэр Засгийн газраас олгосон эрхийн дагуу. Хоёрдугаарт, урьд нь бол иймэрхүү шийдлийг олон удаа гаргаж байсан юм билээ. Тухайлбал, 2004 онд 18 удаа, 2005 онд 23 удаа ийм зохицуулах шийдвэр гаргаж байсан билээ. Гуравдугаарт, бид бас гадны байгууллагуудын өмнө хүлээсэн үүрэг хариуцлага байсан. 2006, 2007 онд Дэлхийн банкнаас нийтдээ 28 сая америк доллартай тэнцэх хэмжээний буцалтгүй тусламж олгож байгаа. Түүний 7 сая америк доллар нь бол бас энэ хөдөөгийн иргэдийн эрчим хүчний хангамжийг сайжруулах, сэргээгдэх эрчим хүчний төсөл хөтөлбөрийг төсөлт хөтөлбөрт зарцуулах ийм мөнгө байгаа юм. Тэгээд Дэлхийн банкны мөнгө, Монгол Улсын Засгийн газраас гаргаж байгаа мөнгө хоёр бол хоорондоо яг адил тэнцүү хэмжээний мөнгө. Нэг нь зогсох юм бол нөгөөх нь бас хэрэгжихэд төвөгтэй ийм нөхцөл байдал үүснэ. Тэгэхээр энэ бол хэрэг дээрээ 8 тэрбум биш цаанаа арван хэдэн тэрбум төгрөгний асуудал яригдах ийм нөхцөл байдал үүсч байгаа учраас холбогдох хууль тогтоомж, Засгийн газраас олгосон эрх мэдлийн дагуу бид зохицуулалт хийсэн байгаа. Ингэхгүй бол энэ малчдыг сэргээгдэх эрчим хүчээр хангах төсөл хөтөлбөр хэрэгжихгүй болох, зогсох ёстой, Их Хурал, Засгийн газрын өмнө бид хэлэх үггүй болох ийм нөхцөл байдал үүсэхээр байсан. 


Одоо харин нэг зүйлийг хэлж чадаж байгаа. Тэр юу вэ гэвэл энэ 8 тэрбум төгрөгөөс нэг ч төгрөг алдагдаагүй, одоо байж байгаа. 30 хувь нь буюу 2.3 тэрбум төгрөг Голомт банкинд нэлээд удаан хугацаатай хадгалагдаж байгаад буцаад Монгол Улсын төрийн санд ороод ирсэн. Тэгэхээр холбогдох зохицуулалт хийсний үр дүнд тендер зарлах ийм бололцоотой болсон. Тендерийн ойрын өдрүүдэд үр дүн нь гарах юм гэж би ойлгож байгаа. Ингээд 2007 онд багтааж энэ 8 тэрбум төгрөгийг ашиглах, малчдыг сэргээгдэх эрчим хүчээр хангах ийм бололцоо бүрдэх юм. Баярлалаа. 


Д.Лүндээжанцан: - Н.Энхболд гишүүн.


Н.Энхболд: - Би товчхон үг хэлэх гэсэн юм. Үнэхээр энэ жил бол бид нар урьд өмнө байгаагүй их хэмжээний тийм бүтээн байгуулалтын ажил хийх боломж олдлоо. Өөрсдөөс шалтгаалсан зүйл ч бий, бид нараас шалтгаалахгүй хүчин зүйлээр гарсан зүйл. Энэ хооронд Засгийн газрын гишүүд, Засгийн газрыг би ажлын хэсгээс гарсан дүгнэлтийг нь үндэслэж байгаа юм. Хэрэг эрхлэх газраас ажлын хэсэг гараад хоёр гишүүний тавьсан саналаар 3 үндэслэлээр нь судалгаа хийж үзсэн юм билээ. Тэгээд тэр үндэслэлээс нь үзэхэд яг энэ хуулийн заалтыг нь ингээд зөрчсөн учраас огцруулах шалтгаан гэж хэлэх юм байхгүй байна гэсэн ийм дүгнэлт гарсан байгаа. Энэ дүгнэлтээр үндэслээд хэлэхэд энэ төр, засгаас хийж байгаа ажлыг зөвхөн Засгийн газар хийж байгаа гэдэг утгаар нь биш УИХ-д сууж байгаа суудалтай намууд, гишүүд дэмжиж нэлээд бололцоо гарсан ийм боломжийг сайн ашиглах тал дээр нь ажиллах нь бид бие биенийгээ ингэж үндэстэй, үндэсгүй шалтгаанаар оролдож цаг алдах, энэнээс илүү ашигтай гэсэн ийм байр суурьтай байгаа юм. Яагаад гэвэл мэдээж одоо санал, хүсэлт гарсны дараа санал хураагаад энэ асуудал шийдэгдэнэ. Хэн ямар байр суурьтай байгаа гэдэг нь бүгдээрээ яагаад ингэж хандаж байгаа юм бол гэдгээ ойлгуулах хэрэгтэй гэж бодож байна. Мэдээж үнэхээр одоо хууль зөрчсөн, бүр тодорхой зөрчсөн, энэ хуулийн энэ заалтыг ингээд зөрчсөн юм байна гэвэл энэ дээр маргалдаад, хамгаалаад байх юм байхгүй. Тэр Засгийн газар дээрээ ярьж байгаа нэг зарчим бол дотроо хууль зөрчсөн, тогтоогдсон, төрийн эрх ашигт харшилсан, тогтоогдсон энэ зүйлүүд байвал хэн нь ч байсан бид ялгаварлаж үзэхгүйгээр хатуу хандана гэдгээ Ерөнхий сайд ч хэлж байгаа, Засгийн газар, танхимын гишүүд ч ийм байр суурьтай байгаа. Энэ л байр сууринаасаа цааш хандаж ажиллах нь зүйтэй юмуу даа гэсэн ийм байдалтайгаа зориуд хэлье гэж бодсон юм. 


Д.Лүндээжанцан: - Тэр үүдэнд байгаа манай гишүүд цай уух зуураа хэтэрхий чанга ярьж байгаа учраас бас танхимд дуу нь орж ирээд байна. Ө.Энхтүвшин гишүүн байна уу? Ө.Энхтүвшин гишүүн алга байна. М.Сономпил гишүүн. М.Сономпил гишүүн алга байна. Д.Бат-Эрдэнэ гишүүн байна уу? Алга байна. Д.Идэвхтэн гишүүн. 


Д.Идэвхтэн: - Баярлалаа. Тэгэхээр энэ улс орны ерөнхий төрх байдал бол нааштай өөрчлөгдөж байгаа. Эдийн засгийн өсөлт 8, 9 хувьд хүрч байна. Шинээр эмхлэгдсэн Засгийн газар улс орны хөгжилд тодорхой асуудлуудыг шийдвэрлэж чадаж байна. Иргэдийнхээ амьдрал ахуйг өөд нь татах, хөрөнгө оруулалтыг нэмэгдүүлж, эдийн засгийг сэргээхэд тодорхой ажлууд хийж байгаа. Энэнийг тоо баримтаар нотолж цаг алдах шаардлагагүй байх аа гэж бодож байна. Цаашдаа ч гэсэн бас энэ чиглэлээр их ажил хийхээр төлөвлөчихөөд шаргуу ажиллаж байна. 


Хөрөнгө оруулалт л гэхэд зөвхөн 1997 онд өмнөх жилээсээ бараг 4 дахин нэмэгдлээ шүү дээ. 60 гаруй сумыг төвлөрсөн эрчим хүчинд холбоно гээд энэ 3, 4 сард ажил нь эхлээд явж байна. Урьд нь ийм юм байдаггүй. Нөгөө тендер зарлаад, хэрүүл хийсээр байтал он дуусдаг тийм байсан. Энэнийг өөрчилж чадлаа. Томоохон бүтээн байгуулалтын асуудлууд эхлэх боломж бүрдэж байна. Оюу Толгойн гэрээ хэлэлцээр боловсруулаад Их Хуралд танилцуулахад бэлэн болсон байна. Тэгээд дараачийн том том ордуудыг ашиглах асуудал яригдаж эхэлж байна. Ийм үед энэ сөрөг хүчин зөвхөн улс төр хийх зорилгоор Засгийн газрын гишүүдийг ганц нэгээр нь огцруулах гэж ингэж асуудал тавьж байгаатай санал нэгдэхгүй байгаа юм. 


Урьд нь одоо Б.Жаргалсайхан, Л.Гүндалай, Л.Одончимэд гээд олон гишүүдийг санал тавьж байсан. Б.Эрдэнэбат гишүүнийг ийм агуулгаар асуудал тавьчихаад байж байна. Гол шалтгаан нь бол энэ хөдөөгийн малчдын гэрлийг  цаг хугацаанд нь нийлүүлсэнгүй гэсэн ийм үндсэн шалтгаан тавьж байгаа юм байна. Засгийн газрынхан бол бас өөрөө тайлбар хийж байна шүү дээ. Аливаа ажил бас саад бэрхшээл тохиолддог. Энэнээс няцсан, буцсан юм байхгүй. Гэрлийг өгөхийн төлөө байна. Тендерт шалгарсан компанийн буруугаас болж цаг хугацаа алдаж байна гэж байна шүү дээ. Ингэж одоо хийж бүтээж байгаа юмандаа цаг алдаж хоорондоо хэрэлдэж байх шаардлагагүй ээ. Б.Эрдэнэбатыг одоо энэ малчны гэрлийг цаг хугацаанд нь, энэ төлөвлөж байгаа, энэ шинээр боловсруулсан 2007 онд оруулж ирэх ажлаа хийж байгаа гэж ингэж одоо Эдийн засгийн байнгын хорооны хурал дээр ойлгосон. 


Бас энэ хоёр Байнгын хорооноос байгуулагдсан ажлын хэсгийн 5 гишүүн хоорондоо санал зөрөлдөөгүй. Зарим нь Б.Эрдэнэбатыг буруутгаад, зарим нь бол ажил хийж байна. Ойрын үед бүтэх ийм замдаа орчихсон байна гэж ингэж тайлбарласан. Энэ олон үндэслэлийг бодолцож үзээд Б.Эрдэнэбатыг үргэлжлүүлэн ажиллуулах хэрэгтэй. Б.Эрдэнэбатын ажилд одоо бүгдээрээ сайн гэж үзэж байгаа юм биш ээ. Алдаа дутагдал байгаа. Цаг алдаж байгаа юм байна. Асуудлыг хэл амгүй шийдэж чадахгүй байна. Үргэлж ар талаасаа хэл ам дагуулж байгаа юм байна. Зүгээр шийдэж байгаа асуудал нь өөрөө төвөгтэй асуудал байгаа учраас бас ард талдаа хэл ам дагуулаад байх шиг байна. Бас хардлага сэрдлэгэ их явж байна. Бизнес эрхэлж байсан хүн бас завсар чөлөөгөөр нь өөртөө ашигтай юм хийчихээд байна уу гэсэн хардлага сэрдлэг байна. Би бол ингэж бодохгүй байна. 


Тэгэхээр ажил хийж байгаа компаниуд бол хийсэн ажлынхаа хөлс төлбөрүүдийг авч байгаа байх. Тэрнийг нь бас нэг тал руу хэтэрхий ойлгож, гуйвуулж, мушгиж ойлгож болохгүй ээ гэж бодож байна. Энэ агуулгын үүднээс энэ хардлага, сэрдлэгээ болиочээ. Хардлага, сэрдлэг энэ улс орны хөгжил дэвшилд сайн нөлөө үзүүлэхгүй байна. Энэ агуулгын үүднээс энэ Б.Эрдэнэбат сайдыг огцруулах асуудлыг энэ удаа хүлээж авч болохгүй ээ гэж үзэж байгаа. Бас ард талаас нь дахиж тэрнийг ч огцруулмаар байна, энэнийг ч огцруулмаар байна гэж энэ улс орны хөгжил дэвшилд саад уяа болдгоо больж үзээчээ гэж хүчтэй сөрөг хүчин байна гэсэн Ардчилсан намын нөхдүүдээсээ бас хүсэмжилж гуйж байна. Хүсч байна. Ингээд Б.Эрдэнэбатыг өнөөдөр огцруулах шаардлага байхгүй гэсэн саналыг хэлж байна. Ийм байр суурийг МАХН-ын бүлэг баримталж байгаа гэдгийг бас дахин хэлж байна.Анхаарал тавьсанд баярлалаа. 


Д.Лүндээжанцан: - Ц.Дамиран гишүүн. 


Ц.Дамиран: - Баярлалаа. Тэр Түлш, эрчим хүчний сайдыг огцруулах гол шалтгаан нь малчин өрхийг нарны гэрлээр хангах ажлыг хойшлуулсан гэсэн ийм үндэслэлээр төсөл санаачилж байгаа гишүүд гаргасан байна. Үнэхээр цаг хугацааны нөхцөл байдлаас, хүчин зүйлээс хамаараад хугацаа хойшлогдсон. Энд бас түрүүн Эдийн засгийн байнгын хороон дээр хэлж байсан. Бид нар Их Хурал бас зохих бурууг нь хүлээх ёстой юм билээ. Яагаад гэхээр 2006 оны хөрөнгө оруулалтын төлөвлөлтийг 2006 оны 5 сард зохицуулалт хийж өгсөн. 8 тэрбум төгрөгийн хөрөнгө оруулалтын зохицуулалтыг бид 5 сард хийж өгсөн шүү дээ. Тендерийн хуулийн дагуу хугацаа зарлаж байгаа гэсэн, 8 сард зарласан. Дунд нь тэгээд компаниудаас ирсэн санал нь төсөвлөсөн хэмжээг давсан. Дээр нь бид нар тэр 8 тэрбум төгрөгийг бодохдоо 50 хувийг малчин өрхөөс гаргахаар тооцсон. Тэгэхдээ нэгж өртгийг бид нар дутуу тооцсоноос болж оролцсон бүх компаниуд тендерийн үнээс давуу үнэ өгсөн байгаа шүү дээ. Тийм учраас бид нар угаасаа ингээд ер нь төсвийн хуулийг хэрэгжүүлэх явцад хөрөнгө оруулалтын төлөвлөгөөг хэрэгжүүлэх явцад бид нар энэ төсвийн нэг ийм практик байсан л даа. Засгийн газраас ерөнхий шийдвэр гаргадаг. Эсвэл Засгийн газрын эрх өгөөд, салбарын сайдын, Сангийн сайдын хамтарсан тушаалаар хөрөнгө оруулалтын зохицуулалт хийсэн ийм практик сүүлийн 5, 6 жил үргэлжилсэн. Сая одоо Н.Баяртсайхан сайд хэлж байна шүү дээ, 2004 онд 18 удаа ийм тушаал гарсан байгаа. Зохицуулалт хийсэн. 2005 онд 23 удаа зохицуулалт хийсэн тушаал гарч байсан байна лээ. Түрүүн Шадар сайд тайлбарлаад тодорхой яамдын нэр дээр тайлбарлах шиг боллоо. 


Нэгэнт одоо бид нар ажил хийхийн тулд зохицуулахаас өөр арга байхгүй байна. Амьдрал биднээс шаарддаг шүү дээ угаасаа. Жишээлбэл одоо бид нар нарны гэрлийг хангахын тулд бид нар өнгөрсөн оны төсвөөс хэмнэгдсэн мөнгийг хэрвээ бид нар хоёр сайдыг зохицуулаагүй бол хуулиараа өөр санал ороод ингээд зарцуулах боломжгүй болчихно шүү дээ. Тийм учраас эрх үүргийнхээ хүрээнд энэ зохицуулалт хийжээ. Ажил хийхийн төлөө, малчин өрхийг нарны гэрлээр хангахын төлөө ийм зохицуулалт хийсэн юм байна гэж үзээд байгаа юм л даа. Тийм учраас ажил хийснийхээ төлөө нэг нэгнийгээ яллаад баймааргүй байна. Угаасаа бид нар урд жилүүдэд ингээд л зохицуулалт хийгээд явж байсан. Засгийн газар эрхийг нь өгөөд явж байсан. Тийм учраас энэ Б.Эрдэнэбат сайдыг огцруулах үндэслэл биш байна. Цаашдаа бид нар Засгийн газраа тогтвортой ажиллуулъя. Энэ жилийн одоо бид нар хөрөнгө оруулалтын хэмжээ маш их нэмэгдэж байгаа. Их олон объект дээр бид нар хөрөнгө оруулалт хийж олон бүтээн байгуулалтын ажил хийнэ. Цаг хугацаа алдмааргүй байна. 


Ер нь бид нар Засгийн газраараа оролдоод өөдтэй үр дүнд хүрч байгаагүй л дээ. Бид нар одоо жишээлбэл түрүүчийн түрүүчийн парламентын үед нэг 4 жилийн хугацаанд чинь 4 Засгийн газар өөрчлөгдсөн. Энэ хугацаанд ерөөсөө хэн ч хожоогүй шүү дээ. Ард түмэн хохироо биз дээ. Тийм учраас бид нар нэгэнт одоо энэ сонголтоор, Их Хурлаараа томилсон Засгийн газраа тогтвортой ажиллуулъя. Энэ төлөвлөсөн хөрөнгө оруулалтын хэмжээ ажлыг хугацаанд хийлгэхийн төлөө хамтран ажиллая гэж урилмаар байна. Баярлалаа.


Д.Лүндээжанцан: - Л.Гүндалай гишүүн үгээ хэлье. 


Л.Гүндалай: - Баярлалаа. Тэгэхээр Б.Эрдэнэбат сайдыг огцруулах үндэслэлийг би тийм хангалттай үндэслэл биш юм уу гэж бодоод байгаа юм. Энд бол би ч гэсэн ер нь УИХ-ын гишүүд маань энэ их бодолтой хандах ёстой юм. Мэдээж сөрөг хүчний зүгээс Засгийн газрыг ганхуулах, алдаа дутагдал дээр нь тоглох энэ бол ардчилалд байдаг үзэгдэл. Энэнийгээ Ардчилсан нам хийж байна гэж ойлгож байгаа. Хамгийн гол нь энэ маань тэгээд ямар үр дүнд хүрэх юм бэ гэдгийг бас сайн харж үзмээр байгаа юм. Үнэхээр Засгийн газартаа уг нь бол ямар нэгэн алдаа дутагдал гарсан юм бол танхимаар нь хариуцлага тооцдог шүү дээ. Гэтэл тэр энэ сайд гээд бас оруулж ирээд байгаа нь манай энэ эрх зүйн орчин боловсронгуй болоогүйтэй холбоотой л доо. 


Тэгээд одоо Л.Одончимэд сайд огцорсон. Би огцорсон. Б.Жаргалсайхан сайд огцорсон. Тийм ээ. Тэгэхээр энэ асуудлууд маань зүгээр яахав эргээд үзэхэд 3 сайд огцорсон байна. Одоо ингээд 4 дэх сайдыгаа ингээд яриад яваад байна л даа. Тэгэхээр яахав энэнийг бол нэг талаас сайд нарт өгч байгаа бас дохио, цаашид Засгийн газар, сайд нарыг ямар нэгэн алдаа дутагдалгүй ажиллаасай гэсэн ийм бас нэг талын зөв зүйтэй юм энд бас харагдаад байгаа юм. Гэхдээ бас нөгөө 2000-2004 онд байдаг шиг, нэг Засгийн газар байгуулчихаад дураараа загнах биш, 1996-2000 онд бас Засгийн газраараа аль аль нь нийлж унагааж тоглодог биш, одоо 2004-2008 онд нэг нэгээр нь унагаадаг ч юм уу, бас Засгийн газраа унагаадаг ийм юм зөндөө л байгаа л байна л даа. Тийм ээ. Тэгээд яахав энэ бол манай улс төрийн соёл, энэ ардчилал бүрдэж байгаа, парламент төлөвшиж байгаагийн алдаа дутагдал нь идээ бээр нь л гарч байна гэж би хувьдаа ойлгож байгаа юм. Энэ процессуудыг би бас зөв зүйтэй талаасаа бас харж үзээсэй гэж үзэж байна. 


Хамгийн гол нь Б.Эрдэнэбат сайдыг огцруулах гэж байгаа зүйлүүдийг ингээд хараад байхад бол тэр нарны гэрэл ярьж байна. Хоёр компани хоорондоо муудалцаад, жишээлэх юм бол одоо Эрүүл мэндийн яаман дээр тэр MRI [англ. magnetic resonance imaging]-гийн тендер нь бол бас шүүхийн байгууллагад шилжээд хэдэн шатны шүүх дамжих байсныг бас ярьж зохицуулж байсан. Тэгээгүй байсан бол өнөөдрийг хүртэл дуусахгүй л байх байсан. Амьдрал өөрөө баялаг учраас одоо тэр тендерт шалгарсан компани нь нийлүүлж чадахгүй болчих юм бол сайд яаж ч чадахгүй шүү дээ. Тендер чинь өөрөө хууль, дүрэм журамтай. Тэгэхээр энэ асуудлыг бас дангаар нь бурууг нь чихээд байж болохгүй байх гэж бодож байна. 


Хоёрдугаарт, би энэ Б.Эрдэнэбат сайдыг өмөөрөөд хэлээд байгаагийн учир нь юу гэхээр бас би Хөвсгөл аймгийн 45 дугаар тойргийн төлөөлөл. Миний хувьд одоо МАХН-ын бүлэг биш, аль нэг намыг аялдан дагалдагч биш. Би бол Ард түмний намын байр суурийг энд тодорхойлж байгаа, илэрхийлж байгаа гэдгийг бас та бүхэнд шууд хэлчихье гэж бодож байна. Энэнийг буруугаар ойлгож болохгүй. Тэгээд ер нь энэ сайдыг орцруулах асуудлыг ингэж тавьж болно гэж бодож байгаа юм. Одоо хангалттай болсон байх аа. Энэ сайд, Засгийн газрууд бүгд цочрол авсан байх гэж бодож байна. 


Намайг бол одоо хүнтэй зодолдсон гэж хэлээд нөгөө зодолдоо ч үгүй байхад оруулж ирээд энд огцруулж байсан шүү дээ. Ямар ч хууль зөрчөөгүй. Тэгэхдээ Ерөнхий сайд нь өөрөө оруулж ирсэн. Намайг болохоор Ерөнхий сайд өөрөө оруулж ирж хөөж явуулж байсан, танхимаасаа. Би ч таарч тохирохгүй болоод л хөөгдөж байсан. Би ч хөөгдсөндөө бас баяртай байна. Тийм биз. Үнэхээр одоо бас нэгэнт намайг дэмжихгүй, миний ажлыг унагааж байсан. Тал талаас нь шахаж байсан. Дарамтанд байсан. Тэрнээс хөөж явуулсанд нь би баярлаж байдаг. Гомдол бол ерөөсөө байдаггүй. Ашгүй гэж бодож явсан. Би өөрөө гаръя гэхээр ажлаас ухарсан гэж хэлэх гээд байдаг. Ажил хийе гэхээр Байнгын хороон дээр дэмждэггүй. Их Хурал дээр дэмждэггүй. Та нар мэдэж байгаа шүү дээ. Бүгдээрээ эсрэг. Оруулсан хуулийг унагаадаг. Хөрөнгө оруулалтыг сааруулдаг. Ингээд яаман дээр очихоор баахан хүмүүсийг урдаас турхираад ажил хаяуулаад, бослого зохион байгуулаад байдаг. Тэгээд ийм Засгийн газар дээр хүртэл намайг дэмждэггүй байсныг санаж байгаа байх. Тэгэхээр энд бол аргагүй надад энд сууж байгаа нь сайхан байна. 


Тэгэхдээ энэ Б.Эрдэнэбат сайдын асуудлыг бас л одоо ингээд та нар тийм ээ, тэгэхэд одоо намайг хий дэмий унагааж байсан. Тэгээд тэр ажил нь хаана сайжирсан юм. Эрүүл мэндийн яамны ажил. Тийм биз. Л.Одончимэд сайдыг солиод тэгээд бас сайжирсан юм уу, яасан юм. Б.Эрдэнэбат сайдыг солиод яах юм. Оронд ахиад л солилоо гэхэд оронд нь ахиад л одоо гэрээний дагуу нэг компани, нэг хүн ороод ирнэ шүү дээ. Ийм л юм болно шүү дээ. Б.Жаргалсайхан огцроод дараа нь тэр туслах нь л гарч ирээ биз дээ. Ийм л байна. Би тавьсан юм. Гол нь бол тэр чинь өөр асуудал яригдсан шүү тэрэн дээр. Энэ сайдыг огцруулдаг асуудлыг бол бас жаахан тоглоом болгомооргүй байна. 


Д.Лүндээжанцан: - С.Баярцогт гишүүн ээ, хүмүүсийг үг хэлж байхад, гишүүдийг үг хэлж байхад хажуугаас нь битгий ор. Б.Цэрэнбалжир гишүүн. Б.Цэрэнбалжир гишүүн алга байна. З.Энхболд гишүүн. 


З.Энхболд: - Саналаа хэлье. Би огцруулах талд байгаа. Малчдыг нарны гэрэлтэй болгох найдлага тасарсан учраас огцруулах саналыг дэмжиж байгаа. Одоо хичнээн удаан хүлээх юм бэ? Уг нь бол Их Монгол Улс байгуулагдсаны 800 жилийн ойгоор гэрэлтэй болох ёстой байсан. Бүтээгүй. Малчдыг нарны гэрэлтэй болгох нь бүтээн байгуулалт биш. Уг мөнгийг хууль зөрчөөд Эрэл компанид олгох нь бүтээн байгуулалт юм байна л даа. Одоо хүмүүсийн ярьж байгаагаас харах юм бол. Тэгээд МАХН-ын гишүүд хохирогч байхгүй ээ. Юун сүртэй юм бэ гэдэг юм яриад байгаа юм. 2006 ондоо багтаад нарны гэрэлтэй болчих байсан 50 мянган малчин айлын эрх ашиг хохирогч биш юм уу? Энэ талаар бас гишүүд үг хэлээрэй. 


Хоёрдугаарт, Б.Эрдэнэбат сайд, Ерөнхий сайд М.Энхболд нарын яриад байдаг их бүтээн байгуулалтын хөрөнгийг танай Засгийн газар эсэргүүцэж байсан, дэмжихгүй байсан 68.0 хувийн татвараас гаргадаг юм аа, УИХ-ын ажил юм аа. УИХ-аас баталж өгсөн хөрөнгийг баталж өгсөн зориулалтаар нь зарцуулчихаачээ. Нарны зайн мөнгийг хувийнхаа компанид өгч болохгүй шүү дээ. Хууль зөрчөөд. МАХН-ын олон гишүүд Засгийн газрыг тогтвортой ажиллуулъя гэж байна. Би ч гэсэн дэмжиж байгаа. Гэхдээ нарны зай хийгээд төлөвлөсөн мөнгийг хувийнхаа Эрэл компанид өгч төсвийн хууль зөрчсөн Б.Эрдэнэбатыг би огцруулахаас өөр гарц надад үлдсэнгүй ээ. Малчдынхаа нүүрийг яаж харах юм бэ? Энэ талаар МАХН-ын гишүүд бас надад нэг гарц хэлж өгөөчээ. Огцруулахгүй гээд байгаа улсууд. Б.Эрдэнэбат сайд нэгдүгээр сард сайд болсон. 

Сүүлээр. 6 сарын 16-нд 54 дүгээр тушаалаар хувийнхаа Эрэл компанид эрчим хүчний тусгай зөвшөөрөл өгсөн энэ байж байна. 3 жилийн хугацаатай. Энэ компани бол Б.Эрдэнэбатыг сайд болохоос өмнө манай аймгийн Уянга  суманд алт ухаж, байгаль орчин бохирдуулдаг компани байлаа. Барилга барьдагийг нь бүгдээрээ мэднэ. Цемент үйлдвэрлэдэг. Бас банктай байсан байгаа юм. Тэгээд яагаад ч юм Эрчим хүчний барилга угсралтын ажил огт хийдэггүй байсан. Сайд болонгуутаа тусгай зөвшөөрлийг нь өгсөн. Тендерт шалгарсан. Хөвсгөл аймгийн Тосонцэнгэл суманд 535 сая төгрөгийн ажил аваад 3 сарын 1-нд хүлээлгэж өгөх гэрээтэй. Гэрээ нь энэ байж байна. Ажлаа хугацаанд өгөхгүй юм бол 300 сая төгрөгийн дэнчинг нь Эрэл банк бас өгөх ёстой. Тэгээд одоо хүртэл ажил хүлээгдэж аваагүй. Өчигдөр, ужигдар би Засаг дарга Батхүүтэй ярьсан. Ажил бол хүлээж аваагүй гэж байна лээ. Тэгээд энэ мөнгийг нь ч авдаггүй, толгойг илээд суугаад байдаг. Тэгээд энэ Эрэл компанийн шугам барих ажлын гэрээний ард ийм сонирхолтой өгүүлбэр байгаа юм. 


Ингээд энэ гишүүдэд бас харуулъя. Энэ дээр юу гэж байна вэ гэхээр тайлбар, ерөнхий захирал Д.Сэргэлэн Англи улсад түр оршин сууж байгаа учир Санхүү эрхэлсэн гүйцэтгэх захирал Чинбаяр гарын үсэг зурна. Түлш, эрчим хүчний яамны мэргэжилтэн Сандуйжав гэдэг хүний гарын үсэг байгаа юм. Сандуйжав Эрэл компанид ажилладаг юм уу, Түлш, эрчим хүчний яаманд ажилладаг юм уу, би бас ойлгохоо больчихоод байгаа юм. Энэ талаар гишүүд анхаараарай. Хаана нь компани явж байна. Хаана нь яам нь явж байна. Хаана нь улсын мөнгө явж байна. Хаана нь хувийн мөнгө явж байна. Бүх юм нь хоорондоо холилдоод учраа олохоо байчихсан. 


УИХ-ын бүх гишүүдийн нэр дээр ийм 2 хуудас тендерийн шалгаруулалтыг одоо буруу болсон гэдэг бичиг ирсэн. Энэ дотроос би бас зарим ишлэл татмаар байгаа юм. Одоо Эрээн дээр вагон олдохгүй. Монголчууд вагонд сууж чадахгүй баахан хятадууд сууж байгаа. Хэдэн мянган хятад энэ ажлыг хийхээр орж ирж байна. Сарын өмнө би Их Хуралд үг хэлж байсан. Тендерт эрчим хүчний шугам огт хийдэггүй Очир төв мэтийн компаниудыг шалгаруулаад, тэр компани нь Хятадаас ажилчин авч байна. Их бүтээн байгуулалтын ажилд Монголчууд хүртээлгүй болжээ гэсэн. Өнөөдөр Эрээн дээр очоод хараарай вагон олдохгүй байгаа. Бөөн хятадууд хэдэн мянгаараа орж ирж байна. 


Яагаад эрчим хүчний ажил хийдэггүй компанийг шалгаруулаад тэр нь хятад ажилчин авч байдагт л гол учир байгаа юм л даа. Эрчим хүчний шалгалт хийдэг өчнөөн компани байсаар байтал огт хийдэггүй, хийж байгаагүй Одкон холдинг, Очир төв, Баян констракшн, урд нь Японы компаниас хахууль авсан Сүхбаатарын Монгол Эрдэм, газрын орлогч дарга Түвшинчулууны ээжийн Дархан энерго компани, өөрийн туслах байсан Эрчим хүчний судалгаа, хөгжлийн төвийн дарга Мөнхбатын Си Эн Эн Си компанид 900 сая төгрөгний, Сандуйжавын Дөлгөөн компанид 600 сая төгрөгний, ингээд энэ жагсаалт бол аягүй урт байгаа юм л даа. 


Д.Лүндээжанцан: - З.Энхболд 10 секундээ ав. Тэгээд дуусгая.


З.Энхболд: - Намайг гадаад явсан хойгуур өнгөрсөн чуулганы сүүлээр энэ тендерийн хуулинд өөрчлөлт оруулж тендергүй хууль гаргасан байгаа юм энэ нөхөр. Одоо энэ хуулийг хүчингүй болгох төслийг би удахгүй өргөн барина. Бөөн будлиан. Авах юм байхгүй. 


Ц.Нямдорж: - Р.Бадамдамдин гишүүн. Э.Бат-Үүл гишүүн. Р.Бадамдамдин алга байна. 


Э.Бат-Үүл: - Баярлалаа. Би УИХ-ын гишүүддээ үг хэлэх бүрдээ байнга ханддаг болсон. Харин ч бүр их намчирхахаасаа илүү эргэцүүлэн бодоочээ гэж ингэж ханддаг болсон. Энэ байдал маань сүүлийн үед улам их болсон. Яагаад ингээд байгааг би бас тайлбарлах ёстой гэж бодоод байгаа юм. Аливаа дарангуйлагч гарч ирээд хамгийн түрүүн ямар ажил хийдэг гэж бодож байна. Хамгийн түрүүн хийдэг ажил парламентыг тараах юм уу, эрхийг нь хязгаарладаг. Дараагийн хийдэг ажил нь чөлөөт хэвлэлийг хаадаг. Ердөө хийдэг хамгийн эхний хоёр ажил нь энэ байдаг. Гэхдээ дарангуйлагч яагаад хийх боломжтой байдаг юм ийм зүйлийг. Яагаад олон түмэн дарангуйлагчийн хийсэн ийм ажлыг хүлээцтэй ханддаг юм. Яагаад гэвэл парламент нь нэр хүндээ алдсан байдаг юм. Чөлөөт хэвлэл нэр хүндээ алдсан байдаг юм. Хамгийн гол аюул нь энд байдаг байхгүй юу. Олон түмэн парламентаас залхах байдалтай болсон байдаг юм. Яагаад олон түмэн парламентаас залхах байдалтай болдог юм бэ гэхээр зэрэг парламент нь улс төрөө хуйвалдааны газар, юун ажил хэрэг, зарчим ярих, юун тэнд одоо, зүгээр л панз үсэргэж байдаг улс төрийн зах зээл парламент болох юм бол энэнийг дарангуйлагч хамгийн түрүүн ашигладаг. 


Тэгэхээр өнөөдөр манайд бол дарангуйлал руу шилжих тийм үзэл санаа нь гарчихсан. Эгзэгтэй байдал нь үүсчихсэн байж байгаа. Нөхцөл байдал нь үүсчихсэн байж байгаа. Өөрөөр хэлбэл УИХ улам хариуцлагатай, Монголын парламент улам хариуцлагатай байх цаг үе нь ирчихсэн байхгүй юу. Гэтэл өнөөдөр УИХ дээр юу болдог вэ. Одоо бүр ингээд сүүлдээ ичгүүр сонжуургүй ярьдаг болсон. Уг нь манай хэвлэлийнхэн энэнийг учрыг нь гаргаад хэлчихмээр юм байгаа юм. Юу гэж ярьдаг вэ гэхээр зэрэг үгүй ээ хэдүүлээ одоо тэгээд улс төржөөд яахав, хамтраад яръя. Үгүй энэ чинь УИХ-аас бүтээн байгуулалт хийгээч гээд мөнгө хуваарилахаар зэрэг тэрийгээ компанидаа ашиглаад байхаар чинь яаж энэнийг чинь бид нар бүтээн байгуулалт гэж үзэх юм бэ. Тэр бүтээн байгуулалтыг чинь УИХ шийдвэр гаргасан шүү дээ. Ингээд парламент бол шударга биш явдлын үүр уурхай болж хувирдаг. Өнөөдөр энүүгээрээ бид нар нэр хүндээ алдаж байна. 


Тэгээд одоо жишээ нь ардчиллын төлөө тэмцэж явсан бидний хувьд өнөөдөр асуудал тулгараад байгаа байхгүй юу. Ингээд Үндсэн хуулиар олгогдсон онц өөрт нь хадгалагдаж байгаа онц бүрэн эрхээ хадгалж чадахгүй, улс төрийн хуйвалдаан, бизнесийн бүлгүүдийн наймааны талбар болчихсон энэ парламент байгаад байвал Монголын ардчилалд гай болох нь. Тийм учраас энэ парламентыг тараавал яасан юм бэ? Ээлжит бус сонгууль явуулбал яасан юм бэ? Тэгээд арай шударга, асуудлыг шийддэг. Тэр Үндсэн хуулинд заасан онц бүрэн эрхээ одоо эдэлж чаддаг, өөрт нь хадгалагдаж байгаа онц бүрэн эрхийг эдэлж чадаад, тэгээд энэ Монгол Улсыг төр шиг удирдаад явдаг тэр Их Хурал нь гарвал яасан юм бэ гэж бодогдож байна шүү дээ. Асуудал тэгж тавигдаж байна шүү дээ. Та нар хар л даа. Ичихгүй сайд нь орж ирчихээд тэр ажлыг чинь би хийсэн гэж. Энэ чинь УИХ хийсэн шүү дээ. Онц бүрэн эрхийнх нь асуудал шүү дээ. Бүр сүүлдээ сайд нар нь давраад юу гэж ярьдаг болсон бэ гэхээр зэрэг тэр бодлогыг чинь УИХ дээр ярьдаггүй юм. Тэгж ярих юм бол энэнийг чинь бид доогуураа ярьдаг юм гэж гөвж байгаа юм. 


Тэгээд УИХ-ын хамаг хуулийг завхруулчихсан. Яг үнэндээ би дуулсан л даа. Хөвсгөл аймагт Эрэл компанийн бөөн бизнес явж байна гэж дуулсан. Энэ чинь ингэж болохгүй. Энэ Б.Эрдэнэбатын нэр унахгүй байгаа юм. Тийм учраас парламентын нэр унаж байгаа байхгүй юу. Монголын төрийн нэр хүнд унаад байгаа байхгүй юу. Энэнийг бид бодох цаг болсон шүү дээ. Одоо бид яах гэж байгаа юм. Сая баримттай, нотолгоотой хэлчихлээ шүү дээ энэ чинь. Бид нар Их Хурлаас бүтээн байгуулаарай, эрчим хүчний шугам тавиарай. Энэнийгээ хариуцлагатай хийж ажиллана шүү. Чи энэ хариуцлагаа Их Хурлын өмнө хүлээж байгаа шүү гээд ингээд асуудал тавьчихсан. Их Хурал тэр бүтээн байгуулалтын гарааг нь гаргаад өгчихсөн. Тэгсэн нөгөө нөхөр нь очоод компанийн бизнес хийгээд, наймаа хийгээд ингээд явж байгаа байхгүй юу. 


Бид Эрэлийн компанийг босгох гэж УИХ ажилладаггүй юм. УИХ Монгол Улсын төрийн, ард түмний төлөө ажилладаг. Хэрвээ ингэж ажиллаж чадахгүй бол бид тарах нь ёс зүйн асуудал шүү дээ. Бид нарын шударга ёсны асуудал шүү дээ. Бид нар ингэвэл парламентын нэр төрийг аварч гарах юм. Ингэж чадахгүй бол байна шүү дээ удахгүй энэ ер нь энэ УИХ-аар чинь яах юм бэ? Удахгүй Ерөнхийлөгчийн засаглал тогтооё. Энэ нь илүү дээр юм байна гэж. Та бүхэн мэдэж байгаа шүү дээ. Одоо Ерөнхийлөгчийн засаглал тогтоох асуудал нэлээн хүчтэй газар авчихсан байж байгаа шүү дээ. Тийм учраас өнөөдөр би УИХ-ын гишүүдийг аль намыг нь хамаагүй хэдүүлээ байгаа асуудлыг шударгаар шийдчихье. Парламентынхаа нэр хүндийг авч гаръя. Үүгээр бид ардчиллыг авч гарна, үүгээрээ бид чөлөөт хэвлэлийг авч гарах юм. Хүн, иргэнийхээ эрх чөлөөг бид авч гарах юм. 90 онд эхлүүлсэн зүйлээ авч гарах юм. Тэгээд асуудлаа шударга шийдье л дээ. Зарчмаар нь шийдье л дээ. 


Ц.Нямдорж: - Э.Бат-Үүл гишүүн цаг дууслаа. С.Баярцогт гишүүн. Дараа нь Р.Бадамдамдин гишүүн. 


С.Баярцогт: - Түлш, эрчим хүчний сайдын асуудлыг ярьж байна. Тэгээд би хүмүүс асуудлыг бол аягүй амархан мартдаг юм байна. Тийм учраас энэнийг эргээд сэргээж яръя гэж бодож байна. Энэ Засгийн газар байгуулагдсанаас хойш эв нэгдлийн Засгийн газар 5 сайдыг огцруулах тухай асуудал ярьсан байна. Би бүгдээрээ анхааралтай сонсоосой гэж бодож байна.


Ц.Цэнгэл сайдыг Иргэний Зориг нам тавьсан байна. Л.Гүндалай сайдыг Ерөнхий сайд өөрөө, МАХН тавьсан байна, огцруулахаар. Л.Одончимэд сайдыг Ардчилсан нам тавьсан байна. Б.Жаргалсайхан сайдыг Л.Гүндалай буюу Ард түмний нам тавьсан байна. Б.Эрдэнэбат сайдыг Ардчилсан нам, Иргэний Зориг нам хоёр зэрэг тавьж байна. Ардчилсан нам дандаа ингэж жижиг улс төр хийдэггүй юм. Энэ 5 сайдыг чинь дөнгөж нэгийг нь Ардчилсан нам дангаараа тавьсан байна шүү. Бусдыг нь энд суудалтай байгаа бүх намууд оролцож тавьсан байна. Энэ бол Ардчилсан нам жижиг улс төр хийгээд байгаа асуудал ерөөсөө биш ээ. 


Ардчилсан нам ямар асуудал тавьсан. Энэ сайд ёс суртахуунгүй байна. Тавихад нь хэлсэн. Сонирхлын зөрчилтэй сайд тавьж байна, ажил дээр нь. Тэрийгээ Б.Эрдэнэбат сайд баталсан уу, баталсан. Эрэл компанид, би таны оронд байсан бол Эрэл компанид хэзээ ч тусгай зөвшөөрөл өгөхгүй. Эрэл компанид хэзээ ч эрчим хүчний ажил өгөхгүй. Таны би ёс суртахууны хувьд хэлж байна, нэгдүгээрт. Хоёрдугаарт, сайд нар УИХ-ын танхимд орж ирээд мэдээлэл өгөөд, манай яамны сайд, ажилтнууд яваад тэрийг газар дээр нь шалгасан. Одоо ингээд эхний хэсэг нь ачигдах гэж байна. Яг тэгэхэд Ерөнхий сайд юу гэж хэлсэн. Эрчим хүчний сайд бол надад 4 мянган ширхэг нь одоо ачигдахад бэлэн болсон гэж энэ чуулганы нээлтийн 5 дахь өдрийн хуралдаан дээр хэлсэн. 4 сарын 6-нд. Өнөөдөр хэдэн бэ? 5 сарын 11. Тэгэхэд энэ олон хоногуудын хооронд яасан тэр тендерийг хүчингүй болгоод дахиад тендер зарлачихаад сууж байна. Тэгээд тэрийгээ нүүр нь ч улайхгүйгээр тайлбарлаад сууж байгаа байхгүй юу. Энэнийхээ төлөө огцрох ёстой. Энэ бол хэдэн хоног худлаа ярьж байна. Ерөнхий сайд аа, Засгийн газартаа худлаа ярьж байна. УИХ-д худлаа ярьж байна. Монголын ард түмэнд худлаа ярьж байна. Энэ хүнд яаж итгэх юм бэ? Ийм асуудал яагаад ярьж болдоггүй юм бэ? Ийм асуудал ярихаар л жижиг улс төр хийж байна гээд. Энэ хүнд эрх өгч, цаашаа ажиллуулж болохгүй ээ. Би одоо өчигдрийн хуралдааныг санаж байна. Хувьсгалт намын нэг ч гишүүн бараг байгаагүй. Энд бараг арваадхан хүн сууж байсан. Хэрвээ тэр өдөр, өчигдөр санал хураасан бол аль хэдийн дашин шоог болчихсон байх ёстой. Асуудал нь шийдэгдсэн байна. Тэр юу хэлээд байна вэ гэхээр Хувьсгалт намын гишүүд сэтгэл зүрхээрээ ийм юм ярьж чадахгүй байгаа байхгүй юу.


Ц.Нямдорж: - С.Баярцогт уучлаарай. Эрүүл мэндийн шинжлэх ухааны их сургуулийн лицей байгалийн гүнзгийрүүлсэн сургалттай 21 дүгээр сургуулийн төгсөх ангийн сурагчид чуулганы ажиллагаатай танилцаж байна. Номдоо сайн шамдаарай. Сайхан амьдраарай. Амжилт хүсье./УИХ-ын гишүүд баяр хүргэж алга ташив/. С.Баярцогт гишүүн үргэлжлүүлье. 


С.Баярцогт: - Өчигдөр орой асуудлыг шийдсэн бол огцорсон байх ёстой. Гэтэл өнөөдөр өглөө хурал хийж байгаад бүгдийн ирцийг бүрдүүлж байгаад, оруулж ирж суулгаж байгаад асуудлыг нь тавиулж байгаа юм. Би бол юунд хардаад байна вэ гэхээр тэр Тендерийн хуулинд оруулсан, тендергүйгээр өгдөг 60 тэрбум төгрөгтөө тэгвэл энэ Бүлгийн гаргаж байгаа шийдвэр шууд холбоотой гэж би хардаж байна. 


Тэгэхдээ би хүмүүсийг гэм зэмгүй хардаж байж магадгүй. Надад өөр үндэслэл олдохгүй байна. Сэтгэл зүрхээрээ гишүүд дургүй байна. Энэ хүнийг огцруулах ёстой гэж үзэж байна. Одоо олон гишүүн байхгүй л байна шүү дээ. Санал хураалгах болохоор хүчээр оруулж ирж байгаа байхгүй юу. Тэгэхээр бид нар ямар асуудал шийдсэн байна. Энэ бол Б.Эрдэнэбат гэдэг хүний сайн муугийн асуудал биш байна. Яагаад гэвэл хуулинд нь бид нар буруу шийдвэр гаргаад өгчихөж. Одоо би тэр хуулийг хүчингүй болгох хуулийн төсөл санаачилна. Бүх асуудлыг тендертэй явуулдаг байх хэрэгтэй. Энэний хүчинд Б.Эрдэнэбат аягүй бол огцрохгүйгээр энд суугаад үлдэх байхгүй юу. Эргээд 2008 онд Хувьсгалт намынхан толгойгоо барина. Энэ бүх тендерүүд будилна. Яагаад гэвэл ажлын чадваргүй компаниудад өгсөн байгаа. 2008 он гэхэд аягүй олон ажил нь шийдэгдээгүй байна. Тэгэхээр зэрэг яахав манай нам шийдээгүй ээ, тэр Эх орон намын нөхөр шийдсэн байхгүй юу гээд ийм асуудал яриад сууж байна. Өөрөөр хэлбэл Хувьсгалт нам өөр дээр хариуцлага тооцно гэж авч явсан тэр зарчмаа хэрэгжүүлэхгүй байна. Ийм л зүйлийг бид нар яриад байгаа юм. Өөрөөр хэлбэл, ёс суртахууныхаа хувьд бол та өөрөө өргөдлөө өгөх ёстой байхгүй юу. 


Танд хувь хүнийхээ хувьд бол та өргөдлөө өгөх ёстой, нэгдүгээрт. Та кабинетийн зарчмаар ажиллаж чадахгүй байгаа, нэг. Хоёрдугаарт, Эрэл компанид ажил өгснийхөө төлөө та огцрох ёстой. УИХ-д орж ирж худлаа мэдээлээд Засгийн газарт, Ерөнхий сайдад худлаа мэдээлэл өгснийхөө төлөө та огцрох ёстой. Та угаасаа кабинетийн зарчмаар ажиллаж чаддаггүй хүн. Тэртээ тэргүй 2000-2006 оны хооронд ажиллаж байсан кабинетэд та хамгийн түрүүнд кабинетийн зарчмаар ажиллаж чадахгүй юм байна гэдгээ харуулсан байхгүй юу. 


Ц.Нямдорж: - Би 30 секунд зарладаггүй юм аа, 10 секунд зарладаг юм. 


Р.Бадамдамдин: - Монгол Улс зах зээлийн эдийн засгийн харилцаанд ороод 17 жил болж байна. Бараг одоо 20-иод жил болох гэж байна. Энд бол бид нар их олон өөрчлөлт, шинэчлэлт, реформыг хийж яваа л даа. Энд хүлээгдэж байгаа реформуудыг одоо зайлшгүй хийх шаардлагатай байгаа. Энэний нэг нь бол эрчим хүчний үнийг чөлөөлөх, нүүрсний үнийг чөлөөлөх ийм асуудал байгаа. Тэгэхээр энэ Б.Эрдэнэбат сайдын асуудлыг дээр байнгын хороон дээр асууж байсан. Энэ асуудлыг. 


Тэгэхээр эрчим хүчний үнэ, нүүрсний үнийг чөлөөлөхгүй ээ, болоогүй ээ гэж хариулж байсан. Тэгэхээр би бол ийм сайдтай байхыг хүсэхгүй байна. Энэ үнийг чөлөөлж, эрчим хүчийг энэ зах зээлд нь тохирсон ийм үйл ажиллагаанд нь оруулж, энэ өөрчлөлтийг хийх ийм л сайд хэрэгтэй. Тэгэхээр энэ яахав Нийгмийн хамгаалал, хөдөлмөрийн сайд ийм асуудал ярьж байгаа бол ойлгож болно. Ард түмний амьдрал ийм тийм гээд. 


Ер нь энэ өөрчлөлтүүдийг чинь бол хэцүү үед л хийж байсан шүү дээ. Хамгийн их хүнс тэжээлийн хомсдолтой, өндөр инфляцитай ийм байх үед хүнсний барааны үнэ, өргөн хэрэглээний барааны үнийг чөлөөлөөд л явж байсан. Одоо амьдрал хүнд, хэцүү байх үед шатахууны үнийг чөлөөлөөд л ингээд явж байсан. Энэ бүхэн бол одоо энэ зах зээлийн амьдралд ороход, зах зээлийн харилцаанд ороход үр дүнгээ өгөөд явж байгаа. Тэгэхээр энэ дээр бол энэ сайдын байр суурь бол энд угаасаа тохирохгүй байгаа ийм нэг асуудал байгаа. 


Дээр нь энэ Уянга суманд Эрэл компани их хэмжээний алт олборлосон. Нөхөн сэргээлт одоо хүртэл хийгээгүй. Тэндээс маш их гомдол ирдэг. Надад зөндөө л бичиг жилд хэдэн удаа хүмүүсийн гарын үсэг зурсан, янз бүрийн өргөдөл гомдол ирээд байгаа юм. Тэгээд сүүлийн үед яасан бэ гэхээр зэрэг Эрэл компани тэр газраа хүмүүст гэрээлээд өгсөн байх юм. Өгөхдөө нутгийн хүмүүсээс мөнгө аваад өгчихсөн байх юм. Дээр нь мөнгө авсан мөртлөө энэ нөхөн сэргээх үүргийг тэр улсуудад хариуцуулаад өгчихсөн ийм нэг зальтай үйл ажиллагаа хийчихсэн. Тэр нь бол одоо тухайн үедээ хүмүүс учрыг нь сайн ойлгоогүй тэр гэрээг хийж л дээ. Одоо бол бөөн хэрүүл болох шинжтэй. Түрүүч нь ирээд энэ Их Хурлын гишүүдтэй уулзаад З.Энхболд, Г.Батхүү бид гуравтай нэлээн олон, хориод хүн ирж уулзсан. Түрүүчийн өнгөрсөн долоо хоногт. 


Тэгээд энэ асуудлууд бол үнэхээр хариуцлагагүй, юун тэр яам, тамга удирдаж явах, нэг хувийнхаа компанийг, тэгээд тэр өчнөөн алтыг нь аваад өөрөө ашигтай ажиллачихсан. Байгалиа нөхөн сэргээгээд өгчихгүй. Эсвэл нөхөн сэргээх дээрээ мөнгө төгрөгийг нь гаргаад нутгийн олонд туслахын оронд нутгийн хүмүүсээс өшөө мөнгө аваад. 20, 20 сая төгрөг авсан гэж байгаа юм. Овоолсон шороо зараад. Тэгээд ийм үйл ажиллагаа хийж байгаа хүн бол үнэхээр одоо ард түмний эрх ашгийн төлөө явж байна гэж хэлэхэд бас хэцүү байгаа юм. Тэгээд энэ бүхнийг та бүхэн бас анхааралтай авч үзэх хэрэгтэй гэж бодож байна. 


Түрүүн С.Оюун гишүүн хэлээд байна. Тэр шударга ёс гээд. Энэ бол хүмүүсийн бас нүдэн дээр байгаа ийм зүйл шүү дээ. Одоо ингээд Ц.Элбэгдоржийн Засгийн газрыг огцроход Хувьсгалт намын 10 сайд тэнд байсан. Ийм хууль зөрчсөн үйл ажиллагаа гэж ийм тодорхой асуудал ч байгаагүй. Ер нь бол үүрэг хариуцлагыг өөрөө хүлээнэ, эрх зүйн чадамжгүй болчихлоо. Эрэл компани энэ эвслээсээ гарсан байна гэсэн шалтгаанаар огцруулж байсан. Тэрийг бол үнэхээр хүмүүс дургүйцэж байсан. Гэтэл тийм үйл ажиллагаа хийж байсан мөртлөө одоо хамгийн түрүүнд огцрох ёстой ийм сайд огцрохгүй байдаг юм бол энэ шударга ёсонд чинь одоо нийцэх үү, үгүй юу? Ард түмэн юу гэж ойлгох вэ? Тэдэнд та нар ч гэсэн юу гэж тайлбарлах вэ гэдэг ийм асуудал гарч ирж байгаа юм. Энэнийг та бүхэн бас анхаарч ажиллаасай гэж бодож байна. Баярлалаа.


Ц.Нямдорж: - Н.Батбаяр гишүүн. 


Н.Батбаяр: - Баярлалаа. Тэгэхээр өнөөдөр бид нар энэ Б.Эрдэнэбат сайдыг огцруулах тухай асуудал ярьж байна л даа. Энэ бол Б.Эрдэнэбат сайдыг огцруулах тухай асуудал биш юм аа. Энэ бол Монголын малчин айл өрхийг 21 дүгээр зуун болчихоод байхад харанхуй байлгах уу, гэрэлтэй байлгах уу гэдэг асуудлыг хэлэлцэж байгаа явдал юм аа. 


Өнгөрсөн жил бид нар улсын төсвийн тодотгол хийхдээ Монгол Улс хөрөнгөтэй мөнгөтэй болсон бол Монголын малчин ард түмэн гэрэлтэй болох ёстой гээд нийт малчин айл өрхийг нэг ч айл үлдээлгүйгээр гэрэлтэй болгох шийдвэр гаргаад, хөрөнгө мөнгийг нь батлаад өгсөн. 8 тэрбум төгрөг батлаад өгсөн. 8 тэрбум төгрөг өнгөрсөн жил 2006 онд 50 мянган айл өрхийг буюу малчин айл өрх болгоны хоёр айл тутмын нэгийг нь гэрэлтэй болгочихсон байх ёстой байсан юм. Өнгөрсөн жил. Харамсалтай нь энэ ажил хийгдсэнгүй. Хэн хийсэнгүй вэ? Засгийн газар хийсэнгүй. Тухайлбал хариуцсан сайд Б.Эрдэнэбат хийсэнгүй. Та нар өнөөдөр манай иргэд, хөдөлмөрчид, малчид энэнийг сонсч байгаа. 


Үндсэндээ энд ярьж байгаа улсууд, Ардчилсан намынхан бол та нар яагаад төрөөс даалгасан үүрэг даалгаварыг биелүүлээгүй юм бэ? Монгол Улсын хуулийг яагаад биелүүлээгүй юм бэ? Малчдыг гэрэлтэй болгох хуулийг яагаад биелүүлээгүй юм бэ гэж шаардаж байна. Хувьсгалт намынхан болохоор Б.Эрдэнэбат буруугүй ээ, тэр Солонгосын компани л буруутай болчихоод байгаа юм, золиг гэж яриад байгаа байхгүй юу даа. 


Монголын гаргасан хуулийн хэрэгжилтийг нь төрийн санд хариуцдаггүй Солонгосын компани хариуцдаг болчихсон юм уу гэж та нараас асуумаар байна. Төрт улс байгаа юм уу, үгүй юм уу гэж асуумаар байна. МАХН-д малчдын эрх ашиг чухал байна уу, Б.Эрдэнэбат гэдэг Эрэл компанийн захирлын энэ албан тушаал чухал байна уу? Эндээс харах юм бол МАХН малчдын эсрэг бодолтой, МАХН малчдыг, 100 мянган малчдыг, монголын ард түмнийг тэжээж байгаа, хөдөө гандаж, хөдөө хөхөрч, гадаа гандаж байгаа хэдэн малчдыгаа Б.Эрдэнэбат гэдэг ганцхан хүний сайдын албан тушаалыг хямдаар тооцож байна. Харамсаж байна. 


Нэг зүйлийг хэлье. Өнөөдөр Монголд хоёр монгол бий болчихоод байна. Хотын монгол, хөдөөний монгол. Хотын монголд нь бүх юм байна. Хөдөөгийнхөнд юу ч алга. Гадны зээл тусламж, хөрөнгө оруулалт хөдөөд очиж байна уу? Очихгүй байна. Яаж байна. Хөрөнгөө урсгаад яаж явж байна. Эхлээд Улаанбаатарчууд юм авч байна. Дараа нь аймгийн төвийнхөн юм авч байна. Дараа нь сумын төвийнхөн юм авч байна. Хамгийн сүүлд шавхруу нь малчид дээр ногдож байна. (11:35-12:35 Ц.Алтан-Од)

Ардчилсан намаас санаачлага гаргаад малчдаа гэрэлтэй болгоё гээд, гэрэлтэй болгох мөнгийг нь гэнэтийн ашгийн татвараар бий болгоод шийдвэр гаргаад өгч байхад, энэ Засгийн газар хэрэгжүүлэхгүй байна.


Хөдөөгийн малчид энэ Монгол Улсын  төрийн араас нь гарсан юм уу? энэ Энхболдын Засгийн газарт энэ малчин түмэн хэрэггүй юм уу? Нийслэлийн дарга байсан гэдгээр зөвхөн хотынхныг харсан бодлого явуулах ёстой юм уу? би удаа дараа хэлж байгаа. Та бол Монгол Улсын Ерөнхий сайд болохоос биш, нийслэлийн  Засаг дарга биш шүү гэдгийг дахиад хэлье.


Эрдэнэбат аа, та  Эрэл компаний захирал байснаа больчихоод Эрчим хүчний сайд болсон шүү гэдгээ  бас  битгий мартаарай гэж хэлмээр байна. Яахаараа 21 дүгээр зуунд  малчид гэрэлгүй байх ёстой юм бэ? тэгээд ярьж байгаа юм, хохирсон хүн байхгүй шүү дээ гэж.  Энэ  100 мянган малчин айл өрх чинь нэг өдрийн өмнө ч гэсэн гэрэлтэй болох эрхтэй юм байгаа биз дээ? Энэ  зааланд суугаа  76 гишүүний  56 нь хөдөөнөөс сонгогдсон гишүүд. Эргээд та нар хөдөөд тойрогтоо очно биз дээ? Малчид та нараас юу асууж байна вэ? Бид нарыг гэрэлтэй, худагтай, устай болгоод өгчихөө, бусдыг нь бид нар өөрсдөө аргалаад явья гэж хэлж байгаа биз дээ. Яагаад тэр малчдынхаа З хүсэлтийг нь, үр хүүхдийг нь номтой эрдэмтэй болгох гэж байгаа, гэрэлтэй, гэгээтэй болгох гэж байгаа хүслийг нь та нар унтраах ёстой байдаг юм бэ?  


Сая Раш гишүүн хэлж байсан, МАХН-ын  жанжин шугам бол  малчдаа бодох гэж. Аман дээрээ тэгж хэлж байвч, ацаг дээрээ та нар зөвхөн Эрдэнэбатыгаа л бодож байна, зөвхөн Энхболдын Засгийн газрыг яаж авч үлдэх вэ гэж бодож байна. Бид нар яагаад энэ асуудлыг ингэж хурцатгаж тавьж байна вэ? Энэ асуудлыг хурцатгаж байж, малчдыг гэрэлтэй болгох хэрэгтэй байна. Тэгэхгүй бол тоохгүй байна. Эрдэнэбат сайд ний нуугүй хэлэхэд малчдыг гэрэлтэй болгох асуудлаа зориуд хойш нь тавиад, тендерийг нь зориуд удаашруулаад, будлиантуулаад, тэндээс гарсан мөнгийг нь хувийн компанидаа зарцуулж байна. 


Эрдэнэбатын хувьд бол малчдыг гэрэлтэй болгох асуудлаас Эрэл компаниа  мөнгөтэй болгох асуудал нь илүү чухал юм байна л даа. Энэ бодлого нь Энхболд намын даргатай МАХН дэмжээд, Идэвхтэн даргатай МАХН-ын   бүлэг дэмжиж байна. Бүлгийн гишүүд бол ухамсраараа бол өчигдөр эсэргүүцэж байгаагаа илэрхийлсэн. Танай  38 гишүүний өчигдөр 10 гишүүн энд байсан, үлдсэн  28 байхгүй байсан. Өнөө өглөө танайх хуралдаад хэрвээ та нар ирц бүрдүүлж кнопыг эсрэг  дарахгүй юм бол та нарыг 2008 оны сонгуульд нам дэвшүүлэхгүй гэж айлгасан. Ингэж болдоггүй юмаа. Төрсөн бие хоёр нүдтэй, түмэн олон түмэн нүдтэй гэж МАХН дотор ч шударга улсууд байгаа шүү. Та хоёрын зэргийг аваад хаячих улсууд байгаа. Удахгүй дараагийн долоо хоногт танай нам дотор чинь олон юм болох байх.


Эцсийн дүндээ юу байх ёстой вэ? Ард түмэн хожих ёстой. Төр мөнгөтэй болсон бол түүнээс түмэн олон хожих ёстой. Малчид гэрэлтэй болох ёстой.  Яг өнгөрсөн жилийн өмнө өнөөдөр энэ асуудал шийдсэн, өнөөдөр шийдээгүй байна. Одоо энэ жил шийдэгдэхэд хэцүү байна. Эрдэнэбат сайдаас асуусан. Та хэзээ малчдыг гэрэлтэй болгох вэ гэж асуухад хэлж чадахгүй нүүр нь улайгаад сууж байгаа хүн байгаа юм. 

Ц.Нямдорж: - Гончигдорж гишүүн саналаа хэлье.


Р.Гончигдорж:  Баярлалаа. Бид өнөөдөр улс төр хийж байна гэж байна. Улс төр хийж байгаа юм. Улс төр гэдгийг их буруу ойлгодог нэр томъёо болчихлоо. Улс төр гэдэг бол ёс суртахуунтай байх, Үндсэн хуулиа дээдлэх,  бодлогоо  хэрэгжүүлэх энэ л асуудлыг улс төр гэдэг юм. Энэ агуулгаар улс төр хийж байна. Харин Идэвхтэн даргын хэлсэн тэр  улс төр хийж байна гэдэг тэр нэр томъёо бол МАХН-ын зүгээс хийж байна. Намын өнөөгийн удирдлага их буруу бодлогыг барьж байгаа. Энэ  бол дотоод хэрэгт нь орж байгаа биш, энэ бол ерөөсөө л энэ Засгийн газраа авч үлдэх нь л хамгийн гол. Түүнээс өөр юм барьдаг ёс суртахуун бол тэнд хамаагүй. Энэ бол  ёс суртахууны, ёс зүйн том шалгуур болж байна. Гишүүд хэллээ.  Ямар ёс зүйгүй, ямар төрийн зарчимгүй, ямар ашиг сонирхлын зөрчилд хөтлөгдсөн үйл ажиллагаа болж байгааг бүгд өнөөдөр бүрэн ойлгож байгаа. Өнөөдөр МАХН-ын жинхэнэ, энгийн гишүүд бол өнөөдөр энэ үйл явдлыг хачирхалтайгаар харж байгаа.  Өнөөдөр ийм ёс зүйгүй, ийм авлигалын шинжтэй сонирхолд хөтлөгдсөн, үүнээс үүдэж гарсан хамгийн ноцтой зөрчлүүдийг өнөөдөр ярьж байна.  


Тийм учраас өнөөдөр бол улс төрийн гол шалгуурыг хийж, МАХН өөрийн олон зуун мянган гишүүдийн барьдаг ёс зүйг барьж чадах нь уу? барьж чадахгүй нь үү гэдгийг шалгаж байгаа хамгийн том улс төрийн шалгуур өнөөдөр энэ танхимд болж байна. Тийм ээ, энэ утгаараа энд улс төрийн том мэтгэлцээн явагдаж байна.  Энэ мэтгэлцээн нам хооронд ч байна, ёс зүйн агуулгаар энэ нам дотор нь ч байгаа.  Өнөөдөр бид  хууль зөрчөөгүй гэдэг яриад,  Засгийн газрын гишүүд ярьж байх юм. Засгийн газрын гишүүд хууль биелүүлж, хуулийг  хэрэгжүүлэх тэр үүрэг л байх ёстой, түүнийгээ чадаагүй бол  түүнийхээ төлөө огцордог байх ёстой. Ямар энгийн иргэн энд би хууль зөрчөөгүй гэж ярьж байгаа асуудал биш. Үүнийг өдий хүртэл ойлгохгүй л яваад байна. Хууль биелүүлэх ёстой. Өөрөөр хэлбэл Монгол Улсын төсвийн тухай хууль батлагдсан. Тэр малчдыг гэрэлтэй болгох тэр төсвийн хөрөнгө цаг хугацаандаа зарцуулагдаж, цаг хугацаа нь дундаа бүтээгдэхүүн болсон байх ёстой. Үүнийг хамгийн ноцтойгоор зөрчиж, зөрчсөн үйл ажиллагаагаа хамгийн ноцтойгоор хаацайлж байна. 


Өнөөдөр эрчим хүчний тендерийн тухай асуудлыг ярьж байна. Бид хэдийгээр тендерийн тухай хуульд оруулсан өөрчлөлтийг эсэргүүцэж байсан боловч өнөөдөр бодит байдал дээр өөрт хожид байгаагүй томоохон хэмжээний хөрөнгө оруулалт яригдаж байгаа учраас энэ хөрөнгө оруулалтыг хэрэгжүүлэхийн тулд тендерийг илүү хөнгөвчилж шуурхай болгох тухай асуудлыг нь зөвшөөрсөн. Гэхдээ энэ тендерийг олон хариуцлагагүй хүмүүст өөрийн ашиг сонирхлоор түгээх тухай асуудал яриагүй. Энэ агуулга дээр хамгийн том зөрчил, хамгийн том ашиг сонирхлын зөрчилтэй гэдгээ илэрхийлж, энэ дээр хамгийн том алдаа гаргасан.  Өнөөдөр тэр нь харин  60 тэрбумын тэр сүлжээ өнөөдөр МАХН-ын энд байгаа бүлгийн тэр сонирхолтой нийцсэн учраас Эрдэнэбат сайдыг хамгаалах тэр гол халхавч нь болж байна. Үүгээрээ бүр хамгийн ноцтой зүйл болж байна. Тэгээгүй бол өнөөдөр Гүндалай сайдыг Ерөнхий сайд оруулж ирсэн шигээ л бараг Ерөнхий сайд өөрөө үүнийг оруулж ирээд огцруулах тухай асуудал ярих ёстой байсан, үүнийг яриагүй байна. 


Ийм учраас энэ асуудал өнөөдөр үнэхээр улс төрийн асуудал байна. Улс төр дотроо бидний хамгийн нарийн барьж байх ёстой улс төрийн ёс зүй, ёс суртахууны тухай асуудал болж байна. Үүнийг уландаа гишгэж байгаа ийм зүйл болж байна гэж ингэж хэлмээр байна. Өнөөдөр бүтээн байгуулалтын тухай асуудал ярьж байна. Тийм ээ, бид нар тэр  68 хувийн татварыг бий болгосны ачаар өнөөдөр Монгол Улсын хөрөнгө оруулалтад урьд хожид байгаагүй  303 тэрбум төгрөг болсон. Энэ өнөөдөр дээсэн дөрөөн дээр байна. Өнөөдөр энд хэзээ ч гүйцэтгэж байгаагүй компаниуд хэдэн арван тэрбумаар нь авчихаж. Эд нар өнөөдөр юу хайж байна вэ? Хятадаас ажиллах хүн хайж байна. Хятадаас ажиллах хүн хайгаад өөрсдөө ажил гүйцэтгэхгүй, гүйцэтгэж чадахгүй.  Тэд нар нь ажлаа гүйцэтгүүлээд энэ луйвраар олж авсан эрхээрээ  олдож байгаа тэр  10 хэдэн хувийнхаа хөрөнгийг өөртөө аваад үлдэх л тухай асуудал ярьж байна.


Энэ бол нэг талаас улс орны үндэсний аюулгүй байдал, хоёр талаас ажлын байрыг монголчуудад ногдохгүй байх тухай асуудал, гуравдугаарт, энэ бүтээн байгуулалтын ажил зогсож хэрэгжиж чадахгүй, эцсийн үр дүн гарах ийм л лай ланчиг дээр бид нар тулчихаад байна. Үүнийг  засах асуудал Улсын Их Хурал шийдвэр гаргасан бидний өөрсдөө дахин шийдэх асуудал болж хувираад байна. Бид нар шийд гэсэн газар нь шийдэж чадахгүй болсон тэр нөхцөл байдал  байж байна. 
Тийм учраас Эрдэнэбат сайдыг огцруулах асуудал ийм 3 том зангилгаа асуудал дээр байна шүү. 

Ц.Нямдорж: - Ганхуяг гишүүн саналаа хэлье.


Д.Ганхуяг:  Ерөнхийдөө бол хэнд ч тодорхой асуудал.  50 мянган ширхэг гэрлээс өнөөдөр нэг ширхэг гэрэл байхгүй байгаа.  Тэгэхэд  хууль зөрчөөгүй, биелүүлээгүй гэж яриад байх юм.  Энэ нийгэмд эцсийн эцэст үр дүнгээрээ л тодорхойлогддог зүйл, нэг ширхэг ч гэрэл байхгүй байгаа, үүнийг хүн болгон мэдэж байгаа. Нэг ширхэг ч Монголд орж ирээгүй, энэ худлаа юу?  Хууль биелүүлдэггүй төрийн албан тушаалтантай Улсын Их Хурал хариуцлага тооцож чадахгүй бол жинхэнэ төр мөхөсдөнө.  Яамны ажлыг ганцхан сайд хариуцдаг юм бишээ.  Сайдын хийх ажил бол  тендерийг зөв явуулаад, өөрөөр хэлбэл тендерийн сонголтыг, сайн сонголт хийлгээд найдвартай компани сонгосон тэр шийдвэр дээр л гарын үсэг хийх ажил.  Үүнийгээ л хийж чадаагүй гэдэг нь тодорхой  байна шүү дээ. Ганц ширхэг ч гэрэл байхгүй байгаа шүү өнөөдөр. Тэгээд үүнийг биелүүлсэн гэж яриад байгаа нь их сонин юм.  


Тендер зохион байгуулж, найдвартай компанийг сонгож чадаагүй нь тэр шийдвэрийг баталгаажуулсан нь сайдын буруу. Энэ хэнд ч ойлгомжтой.  Төсвийн тодотгол хийлгээгүйгээр төсвийн зориулалт өөрчилсөн байна, энэ хэнд ч ойлгомжтой. Төсвийг батлах Улсын Их Хуралд үндсэн үүрэг нь олгогдсон байгаа, энэ бас хэнд ч ойлгомжтой. Хэрэв  58 нарны гэрэл өнөөдөр малчдын гар дээр очсон бол өдөр бүр малчид нэг хоньтой тэнцүү  мэдээллийг  авах байсан. Энэ бас  ийм байдлаар эрх ашиг хохирч байна. 

Их бүтээн байгуулалтын жил ажлын байрыг бий болгох жил гээд Засгийн газраас зарласан. Тэгэхдээ ард түмэндээ хандаж ингэж  уриалж байгааг ойлгож байна. Гэхдээ хэдүүлээ сэтгэлгээний хоцрогдолд орчихоод байна.  Яаж байна вэ гэхээр үүнийг Засгийн газар  хийж байна гэж яриад байгаа юм.  Татварыг ард түмэн төлсөн. Мөн ашигт малтмалаас мөнгө нь орж ирсэн. Улсын Их Хурал төсвийг баталсан, Засгийн газрын ганцхан тендерийг хурдан явуулах найдвартай компани сонгох үүрэгтэй.  Хийх ёстой ажлыг нь эргээд л ард түмэн хийнэ.  Энэ өөрөөр хэлбэл шоуддаг механизмаасаа бид хэзээ салах юм бэ?  Өнөөдөр өдөр тутам телевизээр харж байхад хүмүүсийн хийсэн ажил дээр очиж тууз хайчилж байгаа нь өдөрт хэдэн арваараа гарч байна. Бид нар дахиад гадны орнуудын телевизийг үзээрэй, ингэж байгаа сайд нар байна уу? үгүй юу?  Шударга бус хууль зүйг дээдлэх зарчмын хүрээнд  нийт иргэнийхээ эрх ашгийг дээдлээд  олигтой төрийн бодлогын  шийдвэр гаргахын төлөө Улсын Их Хурал  дахь МАХН-ын бүлгийн гишүүдтэй  бодлого өрсөлдүүлэн хамтарч ажиллахад байнга бэлэн байгаа. Ганцхан төрийн үйл ажиллагааны үндсэн зарчим алдагдвал энэ бол утгагүй асуудал болно. Өөрөөр хэлбэл хууль дээдлэх асуудал. Бид үүнийг дээдлээд, оновчтой бодлого тодорхойлоод явбал үүнийг ард түмэн биднээс хүсч байна.  


Төрийн бодлогын алдаа ямар хортойг бид мэднэ.  Бид  ард иргэдээ хэлмэгдүүлж байсан үе нь төрийн бодлогын алдаа байсан. Өнөөдөр Улсын Их Хурлаар гарч байгаа шийдвэр, ард түмэнд тусахгүй байгаа. Ард түмний асуудлыг шийдэж чадахгүй байгаагаас болоод  ард түмний өөрийнх нь сонгосон Улсын Их Хурал иргэд хоёрын харилцаа ямар байдалтай байгаа билээ. Өнөөдөр  хэрэв   хууль зөрчсөн, зөрчөөгүй гэж яриад байгаа, өөрөөр хэлбэл хууль биелүүлээгүй  нэг ч нарны гэрэл байхгүй үед  үүнийг хамгаалаад үлдэх юм бол энэ бас  Монгол төрийг мөхөсдүүлэх  ийм аюулд хүрнэ. 


Тийм учраас энэ Эрчим хүчний сайдын хууль зөрчсөн тодорхой асуудлыг  хамгаалаад гарах юм бол үүний ард  өөр эрх ашиг байна гэж үзэхээс өөр аргагүй. Төрийн хөрөнгөөр бараа үйлчилгээ худалдан авах тухай хуульд өөрчлөлт оруулсан. Би үүнийг Эдийн засгийн байнгын хороон дээр дэмжээгүй. нийгмийн баялгийг нэг хүн өөрөө дур мэдэн хуваарилдаг ийм  эрх зүйн  орчин бий болгосон нь Улсын Их Хурал өөрөө харамсалтай, өөрөөр хэлбэл буруу шийдвэр  гаргасан байна.


Ц.Нямдорж: - Эрүүл мэндийн их сургуулийн харьяа 21 дүгээр сургуулийн  төгсөх ангийн сурагчид чуулганы ажиллагаатай танилцаж байна. Та бүхэнд сурлагын өндөр амжилт хүсье, аз жаргал хүсье. Та бүхний дундаас Их Хурлын гишүүн, Засгийн газрын гишүүн төрөх болтугай гэж ерөөе. /УИХ-ын гишүүд алга ташиж, баяр хүргэв/.

Буд гишүүн саналаа хэлье.


Р.Буд: - Миний минутаас ч ёстой явж өглөө дөө. За яахав, алсдаа Их Хурлын гишүүн, Засгийн газрын гишүүд төрөх тийм ерөөл тавьж байгаа учраас бэлэг дэмбэрэлтэй юм боллоо. Тэгэхдээ миний минут явж өглөө. 


Өнөөдөр эрчим хүчний сайдыг огцруулах тухай асуудлыг Улсын Их Хурлаар авч ярьж байна. Тэгээд анх энэ асуудлыг Эдийн засгийн байнгын хороон дээр ярихад манай сөрөг хүчний гишүүдээс юу гэж ярьж байсан бэ гэхээр  5.7 тэрбум төгрөг ерөөсөө алга болжээ. Ийм учраас үүнийг шалгах хэрэгтэй байна, энэ ерөөсөө энэ сайдыг огцруулах үндэслэл болох нь ээ гэж ингэж ярьж байсан. Тэгээд Эдийн засгийн байнгын хорооноос хоёр намаас төлөөлөлтэй ажлын хэсэг байгуулагдсан. Би бас  анх нэг ангид сурч  байгаа нөхдүүдийнхээ ийм  үндэслэлтэй санал тавихад нь нээрээ ч яасан юм бол доо гэж эргэлзэж байсан. Тэгээд энэ ажлын хэсэгт орж ажилласнаар ямар итгэл үнэмшил төрсөн бэ гэхээр, тэгээгүй юм байна. 5.7 тэрбум төгрөг чинь эд нөхдүүд төсөвтөө суулгаад та бид нараар  2007 оныхоо төсвөөр батлуулчихжээ, нэгдүгээрт  нь.


Хоёрдугаарт нь, тендерээ ном дүрмийнх нь дагуу зарлаж, харамсалтай нь тэр тендерт шалгарсан компани нь энэ чиглэлийн үйл ажиллагаа явуулдаггүй,  мордохын хазгай гэдэг шиг энэ тохиолдолд Эрдэнэбат сайдад харамсалтай юм болсон байна. Гэлээ гэхдээ мөнгө нь байнаа.


Дараагийн нэг асуудал бол, энэ Засгийн газар, Их Хурлын үйл ажиллагаа уламжлалт чанартай байдаг. Манай өмнө ажиллаж байсан Улсын Их Хурлын гишүүдээс  Засгийн газрын гишүүнээр ажиллаж байсан гишүүд байгаа. Энэ нөхөд маань ч гэсэн тэр уламжлалт чанараа барьж, хамтарсан тушаал гаргаж, багцандаа тодорхой тодотгол хийж ирсэн юм билээ. Түүний дагуу л эрчим хүчний сайд өнөөдөр энэ тодотголыг хийсэн байна. 


Би нэг зүйлд гайхаж байна. Манай сөрөг хүчнийхэн, ер нь гүйцэтгэх засаглалд ажиллаж байгаад энд орж ирсэн хүнд бол нэг зүйл их сонин ажиглагдах юм. Ерөөсөө зарим үед сөрөхийн тулд сөрж, хийснийг үгүйсгэж байвал  сөрөг хүчин болдог юм шиг ийм юм их ажиглагдах юм харамсалтай нь. Гэтэл энэ жил та бид нар бүгдээрээ Их Хурал баталсан гэдэгтэй би санал нэг байгаа, ангийнхаа нөхдүүдтэй. Их Хурал энэ жил том бүтээн байгуулалтын ажил Засгийн газартаа хийгээд батлаад өгсөн. 360 гаруй тэрбум төгрөг. Өнөөдөр бараг нэг өдөрт нэг тэрбум төгрөгийн ажил хийх ёстой. Харин бид нар үүнийг нь дэмжиж, үүнийх нь хэрэгжилт ямар байна вэ гэдгийг хянаж ярьж байх ёстой байтал, өнөөдөр хэрэгжээд эхэлж байгаа юмнуудыг нь арай өөр өнцгөөс нь хараад ингээд шүүмжлээд байгаад үнэхээр харамсаж байна.


Дараагийн нэг асуудал  бол, энэ малчдыг гэрлээр хангах тухай асуудлыг манай нөхдүүд, ялангуяа сөрөг хүчний нөхдүүд яриад байна, надаас  хүртэл асууж байна. Сүхбаатар  аймгийн хүмүүсийн эрх ашиг хохирч байна уу? яаж байна? Гэхдээ хэрвээ энэ хоёр сайд ийм  зохицуулалт хийж, нэгдүгээрт. 


Хоёрдугаарт нь, 2007 оны төсөвт оруулж ирж батлаагүй бол энэ чинь өнөөдөр бүр ийм шатанд ч байхгүй л байсан юм билээ шүү дээ. Тийм учраас энэ хоёр сайдыг ажил хийхийнх нь төлөө, ялангуяа Эрчим хүчний сайдын ажил хийхийн төлөө хийсэн энэ үйл ажиллагааг бид нар хэт өрөөсгөл хандаж, буруутгах үндэсгүй юм билээ. Нэг болохоор эрчим хүчээр хангая гэж яриад байдаг, нөгөө талаас нь болохоор хориг тавиад байгаагий чинь юу гэж ойлгох юм бэ? ингэж улс төржиж болохгүй шүү дээ. Ажил бол явах ёстой, энэ утгаар нь би энэ ажлын хэсэгт орж ажилласнаар энэ сайдыг хууль зөрчөөгүй юм байна гэсэн итгэл үнэмшил төрсөн.


Дараагийн нэг асуудал нь тендерийн хуульд өөрчлөлт оруулсан тэр 68 хувийн татварыг та нөхөд маань их ярьж байна.  68 хувийн татварт Ардчилсан намаас 10 хүн,  Хувьсгалт намаас  10 хүн орж баталсан.  Түүнийх нь 10 хүний нэг нь  би. Тэнд буруу зөрүү юм байвал бас л та нөхөдтэйгээ тэр ачааг хувааж үүрэлцэх хүн байхаа. Сая Тендерийн хуульд өөрчлөлт гарах асуудлыг  4 гишүүн санаачилсан.  Манай намаас хоёр хүн, Ардчилсан намаас хоёр хүн. Үүнийг бас  л их янз янзаар ярих юм. Үүний эцсийн үр дүн энэ оны эцсээр гарна. Энэ бүтээн байгуулалтанд маш  ач тус  өгсөн шүү. Хэрвээ хуучин Тендерийн хуулиар явсан бол өнөөдөр энэ ажлууд  юу эхлэх нь битгий хэл 20-30 хувьтай л байх байсан байх.  Өнөөдөр ихэнх ажил эхлээд явж байна шүү дээ. Харамсалтай нь бас  аливаа ажилд сайн муу тал байдаг.  Мэргэшсэн ажилчид байхгүй учраас гадна дотноос ажилчид авч байгаа асуудал байгаа юм шиг байна. Үүнийг Хөдөлмөр, нийгэм, хамгааллын яам, энэ асуудал хариуцсан улсууд хяналтаа маш сайн тавих хэрэгтэй. Түүнээс  бүх юмыг монголчууд өөрийн хүчээр хийнэ гэвэл бас худлаа байх шүү, бас л өрөөсгөл талтай, бас л үл бүтэх үзэл болно. Ялангуяа энд нэг зүйлийг хэлэхэд авто замыг өөрийнхөө хүчээр  монголчууд барьж хэзээ ч  чадахгүй, хэзээ ч чадахгүй. Тийм учраас хөрш орнуудын хүчийг ашиглах хэрэгтэй, мэргэжлийн ажилчид бэлтгэх хэрэгтэй.


Ц.Нямдорж: - С.Отгонбаяр гишүүн

С.Отгонбаяр: - Би нэрээ татлаа, санал давхардаж байна.


Ц.Нямдорж: - Гишүүд ээ, нэг зүйл хүсье. Нэг нь үг хэлж байхад битгий дундаас нь орж дайраач ээ, аль аль тал нь.

Гансүх гишүүн саналаа хэлье.


Л.Гансүх: - Бид нар Ардчилсан намын зөвлөл бол нэг л юмыг  хэлдэг.  2004 оноос хойш бол УИХ дахь Ардчилсан намын зөвлөл улс орны эрх ашгийг намын эрх ашгийн дандаа дээр тавьж ажиллаж байгаа алтан зарчимтай шүү. Тийм учраас  зарим хүмүүс намын өнгөөр шүүмжлээд байнаа гэж хэлээд байх шиг байна.  


Хоёрдугаарт, энэ сайдад хайртай болсон улсууд их байх юм. Сайдад эрх өгье, сайдын хийх ажил юу ч үлдээсэнгүй. Энэ Их Хурал замаа алдлаа гээд тэгээд Эрдэнэбатаас өөр хүн энэ сайдыг хийж чадахгүй гэж хэлээд байх юм. Тийм юм байхгүй шүү дээ. Эрдэнэбат харин чадахгүй учраас дараагийн хүн, энэ урдаас хараад сууж байгаа энэ  олон хүн дотор чинь зөндөө л байна шүү дээ. Тэгээд энэ улсуудаараа хийлгэхгүй, тэгээд заавал Эрдэнэбатыг бариад байгаа нь бид нарыг ямар хардлага төрүүлж байна вэ гэхээр энэ 60 тэрбум төгрөгөөр энэ улсуудыг хүлчихсэн байнаа. Тэгээд үүний дараа  ямар хардлага юу гэж явж байна вэ гэхээр 2004 онд нөгөө хадгаламж зээлийн хоршоо, Хадгаламж банкаар сонгуулийн мөнгө  Хувьсгалт нам босгосон. Одоо энэ  60 тэрбум төгрөгөөр босгох гэж байгаа юм байна гэдэг хардлага явж байна шүү, гадуур. Хүмүүс надад түүнийг хэлж байна. Тэгээд энэ улс орны эрх ашиг яриад байх юм. Элбэгдоржийн Засгийн газрыг одоо манай энэ Энхболд сайд ёс бусаар гэж өөрөө хэлсэн шүү дээ, огцруулахдаа ямар ч шалтаг хэлээгүй шүү дээ. Таалагдахгүй байна, ямар ч хуулийн зүйл анги зөрчөөгүй, гэхдээ таалагдахгүй байна гээд л огцруулчихсан шүү дээ. Тэгээд одоо болохоор бид нар үгүй ээ, хууль зөрчсөн ийм сайдууд байна. Энэ сайд чинь Монгол Улсын иргэнтэй адилхан эрхтэй. 10 мянган төгрөг хүүхдийнхээ төлөө идэх юм авах гэж хулгайлсан  хүн өчнөөн жил шоронд яваад байхад, ийм олон хууль зөрчсөн сайд болохгүй ээ, энэ хүнээ зайлуулж, шоронд оруул гээгүй шүү дээ, зайлуулаад оронд нь энэ чадвартай урдаас харж сууж байгаа улсаасаа тавьчих л гэж хэлээд байна шүү дээ. Энэ чинь ямар юмны улс орны эрх ашгийг хохироох гээд байгаа юм бэ? Тэгэхээр энэ хүн л аймаар том уяагаар л уяулаад л суугаад байгаа юм. 

Өөр нэг юм хэлье. Бүтээн байгуулалт хийж байгаа Засгийн газрыг л энэ сөрөг хүчин унагаах гээд байна гээд байх юм. Бүтээн байгуулалтыг чинь бид нар Их Хурал дээр хийсэн шүү дээ. Яагаад гэвэл бид нар энэ татварын хууль, энэ Авлигын хууль, энэ босоо тогтолцоогий чинь хэвтээ болгох. 2000-2004 онд та нарын туйлсан бүх юмыг чинь засч өгч байгаа шүү дээ. Дээр нь та нарт Засгийн газарт  68 хувийн татвараар маш их мөнгө оруулж өглөө шүү дээ. Үүнийг чинь Засгийн газар эхлээд эсэргүүцээд л сууж байсан шүү дээ. Одоо мөнгөтэй болоод энэ  юмыг нь гаргаад, тэр байтугай сая бид нар жаахан Их Хурал  эвгүй юм  хийсэн маань одоо гишүүд шүүмжилж байна шүү дээ. Юу вэ гэхээр энэ бүтээн байгуулалтынхаа хөрөнгийг хурдан зарахын тулд тендергүй яах вэ?  Сайд нь шударга сайд нар, шударга Засгийн газар гайгүй хийчих юм байх гээд тендергүй энэ бүтээн байгуулалтыг нь хуваарилаад өгье гэсэн чинь түүнийг нь харин өөр юм руу хийгээд давхиж явдаг байгаа. Одоо болъё тэр хуулийг нь буцаагаад засах хэрэгтэй юм байна. Бүтээн байгуулалт гэж улс орноо бодох гэсэн биш, харин энэ хэдэн Засгийн газрын гишүүд чинь өөрийнхөө компани руу мөнгө зөөх тийм нүх сүв гаргаад өгсөн юм байна шүү дээ. Энэ ер нь болих нь зөв юм байна.


Хоёрдугаарт, нарны зайтай холбоотой анхнаас нь буруу шалгаруулсан, гүйцэтгэлийн хяналт тавиагүй өчнөөн ял байна. Дээр нь өөр хөрөнгө оруулалттай холбоотойгоор өчнөөн л юм хэлж байна. Их Хурал  2007 оноос эхлээд энэ хууль чинь бид нар Төсвийн хуульд  бүх объектоор нь юм батлаад өгчихсөн шүү дээ, энэ бүх бүтээн байгуулалтын юмыг. Түүнээс нэг ч төгрөг хөдөлгөх эрхгүй. Үүнийг хөдөлгөе гэвэл  4 сарын 13-нд тэр цаасан дээр гарын үсэг зурж байхынхаа оронд Ерөнхий сайддаа бичгээ өгөөд олгох юм чинь тэр долоо хоногт нь Их Хурлаар оруулаад батлах  ёстой юм. Төсвийн тодотгол гэдэг юмаа. Тэгээд одоо үүнийг улаан цагаан нөгөө тал руу гуйвуулаад сууж байх юм. 


Тэгэхээр иймэрхүү ёс суртахуунгүй асуудлыг л бид нар яриад байгаа шүү дээ. Тэгээд эрхэм Их Хурлын гишүүд ээ. Бид нар Монголын Улсын Их Хурлын гишүүдийн үндсэн үүрэг бол хууль батлах, хуулийг дээдлэх, хуулийн хэрэгжилтэнд хяналт тавих ёстой шүү. Түүнээс биш намын эрх ашгийн төлөө, эсхүл хэн нэгэн сайдыг  байлгахын төлөө  мэдэхгүй ямар нэгэн уяагаар ингээд уягдаад суугаад байж болохгүй ээ. Бид нар энэ хуулийн хэрэгжилтийг л, хуулийг дээдэлсэн энэ зарчмаа хэрэгжүүлэхийн төлөө тууштай явах ёстой шүү. Ялангуяа энэ тендер шалгаруулсан, дараа нь энэ Эрчим хүчний  2007 оны  саяны энэ эрчим хүчний тендер шалгаруулсан процесс чинь бүгд бас хууль зөрчсөн байна билээ. Бид анх нарны зайгаар тавьсан учраас л нарны зай яриад байгаа болохоос биш, цаашаа ингээд гар бариад бугуй барих юм бол 3-хан хоногт тендер зарлаад, 30 хувийн баталгаа шаардаад, тэр нь 3 хоногийн дотор тэрбум төгрөг банкнаас авах ёстой. Тэгээд шөнөөр, амралтын өдөр тендерээ шалгаруулаад, шөнө компаниудтай гэрээ байгуулаад, ингээд бүгд л хууль зөрчсөн юмнууд байгаа юм.  Огт ажил хийж байгаагүй компаниудад ажил өгөөд л . Тийм учраас хэдүүлээ улсын эрх ашгийг дээдэлье, Улсын Их Хурлын гишүүд ээ. Хэрвээ энэ Засгийн газрын Ерөнхий сайд энэ асуудлыг авч хэлэлцэхгүй, /5 минутын хугацаа дуусч микрофон тасрав/.

Ц.Нямдорж: - Батхүү гишүүн саналаа хэлье.


Г.Батхүү: Баярлалаа.  Ер нь бол бид нар энд ард түмнийг төлөөлж, тэр олон сайхан шударга ард түмнийг төлөөлж Их Хурлын гишүүн болж орж ирж, энэ дугуй танхимд ард түмний өмнөөс үг хэлж байгаа гэдгийг дандаа бодмоор байна. Бид нарыг ямар асуудал дээр хэн ямар байр суурьтай байна вэ гэдгийг өнөөдөр биднийг сонгосон ард түмэн шүүж байгаа шүү. Тэгээд энд орж ирчихээд, улс төрийн аль нэг намыг хамгаалсан юм уу? эсхүл өөрийнхөө байр суурийг хамгаалсан, магадгүй өөрийнхөө зарим бизнесийн байр суурийг хамгаалсан үг хэлээд ингээд суудаггүй баймаар байх юм. Жишээ нь, Буд бид хоёр 2007 оноос өмнө  тухайн үед хүчин төгөлдөр байсан хуулийн хүрээнд ийм зохицуулалтыг хийж л байсан, би Будтай санал нэг байна. Үе үеийн сайд нар хийж байсан, гэхдээ тухайн үед мөрдөгдөж байсан хуулийг бид хэзээ ч зөрчөөгүй. Хуулийг гэдэг нь тухайн үед ямар төсвийн хууль батлагдаж байсныг бид нар сайн мэдэж байгаа шүү дээ. Зохицуулалт хийх эрх нь төсвийн ерөнхийлөн захирагч, Сангийн сайд хоёрт Засгийн газрын тогтоол, Их Хурлын хуулиар зөвшөөрөгдөж байсан. 


Өнөөдрийн бий болчихоод байгаа, бид нарын яриад байгаа энэ асуудал бол яг нэг дээр нэгийг нэмэхээр хоёр болдогтой адилхан хэнд ч ойлгомжтой   2007 оны төсвийг бүр ажил  бүрээр нь, хөтөлбөр бүрээр нь баталсан энэ хуулийг зөрчөөд шийдвэр гаргачихаад байгаа сайдын асуудал яригдаж байгаа шүү дээ. Энэ дээр урьд нь хийж байсан, тийм  байсан гэж ингэж олон үг хэлээд байх нь  хэнд ч ойлгомжтой асуудлаар хий хүн хамгаалсан юм шиг, өмгөөлж байгаа юм шиг, аль нэгэн намын байр суурийг хамгаалж байгаа юм шиг ийм юм ярихаа болимоор байна. Энэ бол ерөөсөө ойлгомжтой.


Ер нь Улсын Их Хурал хоёр жил дараалаад малчдыг нарны гэрэлтэй болгоё гээд хуулийг нь баталж өгөөд, Засгийн газарт түүнийг хэрэгжүүлэхийг  үүрэг болгочихоод байхад өнөөдөр  жил зургаан сарын хугацаа өнгөрч байхад энэ асуудал шийдэгдэж чадахгүй байна.  Эртүүд Эдийн засгийн байнгын  хорооны хурал дээр асуусан. Асуухаар зэрэг юу гэж хэлж байна вэ гэхээр энэ оны 12 дугаар сарын 31-нд багтааж нийлүүлэх бодолтой байгаа юм ярьж байна. Тэгэхээр 2007 оны 12 дугаар сарын 31-нд дахиад энэ асуудлыг нийлүүлж чадаагүй асуудлыг бид нар энд яриад сууж баймааргүй байна. Нийлүүлж чадахгүй нь ойлгомжтой байна.  Өнөөдөр буруугүй, тэр мөнгө нь алга болоогүй, байж байгаа гээд байна. Хүн хүний юмыг хулгай хийчихээд, хулгай хийсэн эд хөрөнгө нь биет байдлаараа буюу монгол мөнгөөрөө байж байхад хулгай хийсэн юм нь байгаа учраас  энэ хүний хулгайн асуудлыг хэрэгсэхгүй болгоё гэдэг тийм хуулийн заалт байхгүй биз дээ. Түүнтэй адилхан хууль зөрчсөн мөнгө нь байгаад байгаа ч гэсэн, тэр хүний хууль зөрчсөн нь тогтоогдоод байхад тэр хүнийг бараг гавьяатай,  2007 оны төлөвлөгөөнд үүнийгээ өөр дээрээ тусгуулж чадсан нь сайн байна гэж ингээд яриад байгааг би  буруу гэж ярьж байна.  Энэ хуулиа мэдэж байгаа  хуулиа баталдаг Их Хурлын гишүүд. 


Ер нь бол одоо  2007 оны энэ хөрөнгө оруулалтын асуудлыг, саяны тэр шууд тендергүйгээр гэрээ байгуулж байгаа асуудлуудыг хараад үзэхэд өнөөдөр диско клуб ажиллуулдаг компани эрчим хүчний шугам барих гээд авчихсан л явж байгаа шүү дээ.  Бид нар мэдэж байгаа шүү дээ  UB палас гээд.  Тэгээд одоо саяны Будын ярьсанчлан нөгөө Хятад ажилчид олох уу?  монгол ажилчид олох уу?  ямар компанитай  гэрээ хийж, дундаас нь мөнгө олох уу гэсэн тийм бодолтой компаниуд гадуур гүйлдээд байна шүү дээ, нөхөд өө.  Тэнд байгаа энэ нэр бүхий компаниудыг чинь  ямар ажил хийж байсан юм бэ гэдгийг бид нар бас мэднэ. Би энэ салбарт ажиллаж байсны хувьд сайн мэднэ. Ямар ч эрчим хүчний шугам барьж үзээгүй газруудад  ажил өгчихөөд, тэгээд  бид нар  2008 он гараад дахиад энэ асуудлыг яриад, хариуцлагын тухай асуудал ярьж суумааргүй байна. 


Төсвийн хөрөнгө оруулалтын хэмжээ их болсон учраас бид нар хариуцлагатай хүн байлгаж, хариуцлагатай энэ ажлыг хариуцуулж, их зүйлийг хийж бүтээмээр байна. Өвөрхангайгаас сонгогдсон гишүүд Уянгын тухай асуудлыг л байнга ярьж байгаа. Бас л яримаар л асуудал. Ер нь ёс зүйтэй байх ёстой. Уянгын хамаг алтыг авчихаад, өрмийг нь авчихаад, шар сүүгий нь чи уугаад, сүүнийхээ мөнгийг төлөөрэй гээд Эрдэнэбат хаяж байгаа юм. Компани болгоноос тэр овоолго гэнэ үү? Асалга гэнэ үү? ямар юм гэнэ вэ?  Түүнийгээ мөнгөөр зараад байгаль орчныг чи сэргээнэ шүү гэдэг гэрээ байгуулсан байгаа юм.  Тэр чинь шар  усыг нь уусан хүн чинь яаж  тэр сүүний мөнгийг төлөх юм бэ? чадахгүй шүү дээ. Түүнтэй адилхан чи хамаг алтыг нь авчихаад, байгаль орчныг нь болохоор та нар сэргээнэ шүү гээд, одоо бид нарт болохоор танай Өвөрхангайн компаниуд  ийм гэрээ байгуулсан учраас тэд нар Уянгыг сэргээнэ, би хамаагүй гэж хэлэх гэж байгаа юм. Энэ бол дэндүү ёс зүйгүй асуудал.  Өнөөдөр Улсын Их Хурлын гишүүн, төрийн сайд хүн ёс зүйтэй байх ёстой. Ийм шаардлагыг Улсын Их Хурлын гишүүн аль ч намынх байсан тавих ёстой гэж бодож байгаа юм. Тэгээд өнөөдөр энэ асуудлыг хэлэлцэхэд /5 минутын хугацаа дуусч микрофон тасрав/.

Ц.Нямдорж: - Амаржаргал гишүүн саналаа хэлье.


Р.Амаржаргал: - Би ойлгохдоо бол бид нар өнөөдөр нэг л асуудлыг хэлэлцэж байгаа гэж ойлгож байна. Тэр маань төрийн шийдвэрийг биелүүлэх ёстой юм уу, үгүй юу гэдэг асуудал байдаг. Төрийн шийдвэрийг биелүүлэх ёстой л гэж би ойлгож явж байдаг хүн. Малчны гэрт гэрэл очсон уу? очоогүй байна. Гэрэл гэгээ байна уу? байхгүй байна.  Байхгүй байгаа бол ямар нэгэн тайлбар байж таарахгүй гэж би ойлгож байна. Энд тайлбарлаад байх юм байхгүй, үнэнийг хэлэхэд. Хариуцах эзэн байх ёстой, хариуцлага хүлээх ёстой. Энэ ажлыг хариуцаж байгаа хүн нь хариуцлагаа хүлээх л ёстой. Ердөө асуудал маш тодорхой байгаа шүү дээ. Тэгээд ийм байхад  бид нар мэдэн будилж байгаа юм шиг царай гаргаад, энд  элдэв янзын жүжиг тавиад суугаад байгаа нь аль зэрэг  болж байгаа юм бэ гэдэг асуудал өөрийн эрхгүй төрж байгаа юм. Би 3 зүйлийг  хэлье гэж бодсон юм. 

Нэгдүгээрт нь, Малчидтай холбоотой асуудал. Үнэнийг хэлэхэд монголын эдийн засаг сүүлийн хэдэн зуун жил малчдын  нуруун дээр л явж ирсэн. Ойрын хэдэн жилдээ ч гэсэн Монголын эдийн засаг энэ дээр л тогтоно, өөр ямар нэгэн арга зам бол байхгүй. Зах зээлийн тогтолцоонд шилжээд малчиддаа өгсөн юм бол үнэхээр хэдэн малыг өгснөөс хойш өөр юм байхгүй шүү дээ. Олигтой юм өгч чадаагүй. Тэгээд энэ удаад тодорхой ажил хийе, тодорхой юм өгье гээд, гэрэл гэгээтэй болгоё гэж шийдсэн. Санхүүгийн эх үүсвэрийг гаргаад өгсөн, ажил төрлийг нь зохицуулах үүрэг даалгаврыг нь өгсөн байтал, гэтэл энэ ажлыг дампууруулчихаад сууж байгаа албан тушаалтан нь ямар ч буруугүй гээд ингээд яриад байж байгаа нь энэ болж байна уу? эрхэм гишүүд ээ. Иймэрхүү байдал дээр асуудалд хандаад байхад болж байгаа юм байх даа гэж асуумаар санагдаад байгаа юм.

Хоёрдугаарт нь миний хэлэх гэсэн зүйл бол, ер нь эрхэм гишүүд бид нар ингээд хоёр нүүр гаргаад байж  хариуцлагатай төрийг бүрдүүлэх юм уу, үгүй юм уу гэсэн нэг ийм асуудал байгаа юм. Ёс суртахууны хэм хэмжээ гэж байгаа, түүнийг хамгийн түрүүнд дагаж мөрдөж, эрхэмлэж, үлгэрлэж байх ёстой хүмүүс маань бол эрхэм гишүүд байгаа, Засгийн газрын гишүүд байгаа. Иргэд ядуу хоосон, ажилгүй гэдэг  юманд бухимдаж байгаа. Гэхдээ хамгийн их бухимдаад байгаа юм бол шударга зүйл байхгүй байгаад л бухимдаад байгаа шүү дээ, энэ бол үнэхээр ард иргэдийг зовоож байгаа зүйл. Тэгээд энэ шударга биш юмыг чинь хамгийн том үлгэр жишээгий нь Монгол Улсын Их Хурал өөрөө үзүүлээд суугаад байж болж байна уу? үгүй юу? Шударга бус байдлын төлөө Монгол Улсын Засгийн газар нь өөрөө зүтгээд байгаа нь болж байна уу? үгүй юу гэдэг асуудал байгаа юм л даа. Үүнийг ч гэсэн бас дотроо эрхбиш бодох ёстой байхаа гэж бодож байна.

Төгсгөлд нь нэг зүйлийг хэлэх гэсэн юм. Чадваргүй, сонирхлын зөрчилтэй хүмүүсийг дагаж монголын төр засаг аль хэр удаан ганхах гээд байгаа юм бэ гэдэг асуудал байна. Монголын төрийн эрх барих дээд байгууллага нь байр сууриндаа байж чадахгүй байна, үнэнийг хэлэхэд. Ийм байдалд хүргээд байгаа нэг гол учир шалтгаан нь бол сонирхлын зөрчилтэй эрхэм гишүүд шүү дээ.  Нэрлэх л хэрэгтэй, юмыг нэрээр нь л хэлэх ёстой байх. Эрхбиш нэг ийм зүйлийг бодож байж цөмөөрөө шийдвэрээ гаргах ёстой байх гэж бодож байна.

Ц.Нямдорж: - Гишүүд саналаа хэлж дууслаа, одоо Эдийн засгийн байнгын хорооны дүгнэлтийг сонсоё.

Үдээс хойш 3 цагаас өөр хэлэлцэх асуудал байхгүй шүү дээ. Үдээс хойш 3 цагаас.

Хуралдаан 13.05-15.20  цагт завсарлав.

Ц.Нямдорж: - Эдийн засгийн байнгын хорооны дүгнэлтийг Батхүү гишүүн танилцуулна.

Г.Батхүү: Улсын Их Хурлын дарга, эрхэм гишүүд ээ
Улсын Их Хурлын гишүүн Л.Гансүх, М.Зоригт нараас өргөн мэдүүлсэн “Засгийн газрын гишүүнийг огцруулах тухай” УИХ-ын тогтоолын төслийг Эдийн засгийн байнгын хороо  2007 оны 5 дугаар сарын 3, 10-ны өдрүүдийн хуралдаанаараа хэлэлцээд  дараахь санал, дүгнэлтийг нэгдсэн хуралдаанд танилцуулж байна.

Төсөл санаачлагчид Б.Эрдэнэбатыг 2006, 2007 оны Монгол Улсын төсөвт “Зуун мянган нарны гэр” хөтөлбөрийг хэрэгжүүлэх зорилгоор тусгагдсаны дагуу тодорхой тооны малчин өрхөд нарны иж бүрдэл зайг нийлүүлэх ажлыг тасалдуулж, ингэснээрээ Монгол Улсын төсвийн тухай хуулийг зөрчин малчдын эрх ашгийг хохироосон, энэ асуудлын талаар УИХ-ын нэгдсэн хуралдаан дээр  худал мэдээлсэн, түүнчлэн Монгол Улсын төсвийн болон Монгол Улсыг хөгжүүлэх сангийн хөрөнгөөр  2007 онд хийгдэх эрчим хүчний төсөл, арга хэмжээний гүйцэтгэгчийг сонгон шалгаруулж гэрээ байгуулахдаа Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуулийг  ноцтой зөрчсөн зэрэг үндэслэлүүдээр Монгол Улсын Засгийн газрын гишүүн, Түлш, эрчим хүчний сайдын үүрэгт ажлаас огцруулах нь зүйтэй гэж үзсэн байна.

Эдийн засгийн Байнгын хорооны  2007 оны 5 дугаар сарын 3-ны өдрийн хуралдаанаар дээрх асуудлыг хэлэлцэх явцад төсөвт тусгасан 8 тэрбум төгрөгийн асуудлыг нягтлан шалгах  шинэ нөхцөл байдал үүссэн гэж үзэж УИХ дахь Ардчилсан намын зөвлөлийн саналыг үндэслэн тус Байнгын хорооноос  ажлын хэсэг байгуулан  ажиллуулсан юм. Энэхүү ажлын хэсгийн санал, дүгнэлт гарсны дараа тус Байнгын хороо  2007 оны 5 дугаар  сарын 10-ны өдөр дахин хуралдлаа.

Ажлын хэсэг “Зуун мянган нарны гэр” хөтөлбөрийг хэрэгжүүлэх зорилгоор 50000 малчин өрхөд нарны иж бүрдэл зайг нийлүүлэхэд төсөвт 8.0 тэрбум төгрөг тусгагдсаны 5.73 тэрбум төгрөгийг хууль зөрчин зориулалт бусаар зарцуулсан гэж үзжээ.

УИХ-ын зарим гишүүн  2007 он хүртэл төсвийн хөрөнгийг дотор нь зохицуулалт хийх эрх төсвийн ерөнхийлөн захирагч нарт байсан тул дээрх  5.73 тэрбум төгрөгийн асуудлыг зохицуулахаар шийдвэр гаргасан нь хууль зөрчөөгүй, харин төсөл санаачлагчид болон УИХ-ын  хэд хэдэн гишүүн  2007 оны төсвийн  хөрөнгө оруулалтыг объект нэг бүрээр баталж өгсөн байхад зохицуулалт хийсэн нь хууль зөрчсөн тул хууль дээдлэх төрийн байгууллагын үйл ажиллагааны  үндсэн зарчмыг баримтлах нь зүйтэй гэж үзэж байлаа. Цаашид Төсвийн тухай, Төсвийн байгууллагын удирдлага, санхүүжилтийн тухай хуулиудын эрх зүйн зохицуулалтыг судлах, боловсронгуй болгох асуудлыг анхаарах нь зүйтэй гэж зарим гишүүд санал гаргасан болно.

Дээр дурдсан үндэслэлүүдээр Засгийн газрын гишүүн, Түлш, эрчим хүчний сайд Б.Эрдэнэбатыг огцруулах саналыг хуралдаанд оролцсон гишүүдийн олонхи нь дэмжсэн болно. Уг асуудлыг хэлэлцэн шийдвэрлэж өгөхийг хүсье. Анхаарал тавьсанд баярлалаа. 

Ц.Нямдорж:  - Байнгын хорооны дүгнэлтээс асуух гишүүн байвал нэрсээ өгье. Гончигдорж гишүүн асууя.

Р.Гончигдорж:  - Баярлалаа. Би Байнгын хорооноос бодлогын шинжтэй, энэ бид нар өнөөдөр ноцтой дүгнэлт хийх ёстой тийм байдлын талаар асуулт асууя гэж бодсон юм. Ер нь МАХН, Ардчилсан намтай хамтарсан засгийн газраасаа  яагаад шалтгаангүй  татгалзав? яагаад том намаас татгалзсан мөртлөө жижиг намуудад сонголт хийв? яагаад бизнест төвлөрсөн яамдыг жижиг намд хуваарилах бодлогыг явуулав гэдэг энэ асуудлууд өнөөдөр Монголын нийгэмд тавигдаад байгаа юм. Одоо бол хариулт нэлээн тодорхой болоод байгаа юм шиг надад бодогдож байгаа юм. 

Ер нь бол нам дагасан бизнесийн бүтэц бий болгох, түүгээрээ дамжуулж, намаа хүчтэй болгох гэсэн 2000-2004 оны тэр хэрэгжүүлсэн бодлогоо нэг талаас хаалттай байлгах, нууц байлгах, нөгөө талаас түүнийгээ сэргээж хэрэгжүүлэх тийм хэрэгцээ гарчээ гэж МАХН-ыг удирдаж байгаа цөөн хүмүүсийн бодлогоос гарч ирсэн байна гэж ингэж үзэж байгаа юм. Харин жижиг намуудад энэ бизнесийн чиглэлтэй яамуудаа хуваарилсан нь бол дараа нь хариуцлагыг энэ жижиг намуудтай тооцъё гэсэн ийм цаагуураа ухвар бодлого байна гэж. Яагаад ийм дүгнэлтүүд хийгдээд байна гэхээр тухайлбал Бүгд Найрамдах намын даргыг огцруулсан мөртлөөсөө дараагаар нь тэр нам заавал энэ яамны суудал байх ёстой гэж. Тэгээд өнөөдөр мөн Эх орон намын төлөөлөлд энэ дэд бүтцийн чухал салбарын сайдыг байлгаад, үүнтэй холбогдуулаад бидний яг гол маргаад байгаа зүйлүүд бол ашиг сонирхлын зөрчил, бизнесийн сонирхол, түүний хуваарилалт, энэ асуудлууд дээрээ гол зангилгаа  нь байгаад байна шүү дээ.

Үнэхээр ардчилсан намтай хамтарч байхдаа бол дотоод хяналт хүчтэй байсан. Аливаа хөдөлгүүр механизм өөрөө тормозын системтэй байдаг. Тормозын системгүй байх юм бол тэр өөрөө   эрсдэлд ордог. Тэгэхээр зэрэг энэ Ардчилсан намтай хамтарч Засгийн газар байхад бол энэ болгоныг хэрэгжүүлэх боломжгүй юм байна гэдгээ ойлгосон учраас Засгийн газраа огцруулж байжээ.

Тэгээд ерөнхийдөө жижиг намуудын сонголт энэ дээр хуваарилагджээ гэсэн ийм л улс төрийн дүгнэлт, ийм бодлого бол байна. Энэ чиглэл дээр Байнгын хороон дээр ярьж хөөрч, Байнгын хороон дээр энэ чиглэлээр ярилцсан, цаашдаа дүгнэлтүүд байна уу? үгүй юу? Яагаад гэвэл энэ дээр өнөөдөр бид нар Улсын Их Хурал хариулт гаргах шаардлага байгаа юм. Тэгэхгүй юм бол бид нар өнөөдөр  Улсын Их Хурал бүхэлдээ ард түмний итгэлийг даахгүй байна гэсэн тэр суртал нэвтрүүлэг рүү хөтлөгдөж очоод, тэгээд бидний хамгийн болгоомжлоод байгаа нэг хүний засаглал, нэг хүний гар, нэг хүний хүчтэй ноёрхол, үүгээр дамжсан  Ерөнхийлөгчийн засаглал руу  шилжих шаардлага байна   гэдэг далимыг гаргаж өгөөд, энэ далимыг олох гэж байгаа хүмүүсийн сонирхол, энэ сонирхолтой нийлээд, нийцсэн учраас бол өнөөдөр бас л энэ сайдыг тогтоож барих ёстой гэсэн ийм байдал дээр гараад байх шиг байна. Тийм учраас та бүхэн  нэг сайдын үйл ажиллагаатай холбогдоод хууль зөрчсөн, хууль биелүүлээгүй асуудал дээр дүгнэлт гаргаж огцруулах нь зүйтэй гэсэн ийм дүгнэлтийг гаргаж, энэ дүгнэлтийг гаргахдаа бас энэ хүчин зүйлийг авч үзсэн үү? үгүй  юу гэдгийг Байнгын хорооноос асууя.

Ц.Нямдорж: - Ганхуяг дарга хариулъя.

Д.Ганхуяг: - Баярлалаа. Нэлээн том зарчмын чанартай 

Ц.Нямдорж: - Уучлаарай, Ганхуяг даргаа.  Улсын Багшийн их сургуулийн багшийн сургуулийн төгсөх ангийн оюутнууд чуулгантай танилцаж байна. Та бүхэнд сурлагын өндөр амжилт хүсье. Сургуулиа сайн төгсөөрэй, сайн багш нар болоорой гэж ерөөе. /УИХ-ын гишүүд алга ташиж баяр хүргэв/.

Д.Ганхуяг: - Баярлалаа. Нэлээн зарчмын чанартай том асуудал, бодлогын чанартай асуудал асуулаа гэж ойлголоо. Байнгын хороо бол олонхиороо шийдвэр гаргасан. Том, жижиг намын гэдэг асуудлыг өөрөөр хэлбэл Улсын Их Хуралд олон суудалтай гэдгээр нь ярьж байна. Өөрөөр хэлбэл олон иргэдийн саналыг авсан гэдгээр нь ярьж байна гэж ойлгож байна. Энэ талаар бол ямар нэгэн асуудал яригдаагүй.

Нөгөө талаас энэ яамны суудалд заавал өнөөгийн сайд байх, байхгүй гэдэгтэй холбоотой асуудал яригдаагүй. Тэгээд Эдийн засгийн байнгын хорооны гишүүд бол хууль зөрчсөн, зөрчөөгүйтэй талаар үндэслэлүүд их яригдсан. Таны  ярьж байгаа саяны асуудал бол чухал асуудал. Төрийн үйл ажиллагаа ил тод байх, хяналттай байх энэ бол том бодлогын асуудал. Харамсалтай нь энэ асуудал яригдаагүй. Огцруулах шийдвэрийг олонхиороо шийдвэр гаргасан. Тэгээд үүнийг дэмжиж байна гэж ойлгож байна. Баярлалаа.

Ц.Нямдорж: - Энхболд гишүүн асуултаа асууя.

З.Энхболд: - Тендергүйгээр тендер өгдөг, тендерийн хуулийг хүчингүй болгоно гээд ярьсан байгаа. Санал оруулна, өргөн барина. Энэ хуулиар бол уг нь хараад байхад  урьд жилүүдэд нь хийсэн ажилтай, тендерийн хуулийн дагуу хар жагсаалтанд ороогүй боловсон хүчинтэй, олон жилийн туршлагатай ийм компанид л өгөхөөр болсон юм шиг байна. Тэгээд энэ жилийн 60 тэрбумын цахилгааны шугамын ажлыг урьд нь ийм ажил огт хийж байгаагүй олон компанид нэлээн олон арван тэрбум төгрөгийн ажил өгснийг Байнгын хороон дээр ярьсан уу? мэдээж хуулийг гаргаж байхдаа сайд нь хувийнхаа үзэмжээр хамаатан садан, яамныхаа, намынхаа хүмүүсийн огт ажил хийж байгаагүй компаниудыг шалгаруулчихна гэж бодоогүй л байх л даа.  

Одоо бид нар нарны зайн тухай ярьж байна. Гэтэл цаана чинь үүнээс том 60 тэрбум төгрөгийн ажлын тухай яригдаж байна. Энэ ажил хугацаандаа, өгсөн мөнгөндөө таарсан чанартай ажил авна гэхэд би бол эргэлзэж байгаа.  Тэгээд үүнийг бүрмөсөн дампуурчихаагүй байгаа дээр нь засах талаар нь Эдийн засгийн байнгын хороо шалгалт шүүлэг явуулах юм уу? судалж үзэх юм уу? 

Огт боловсон хүчингүй компанид тендер өгчихдөг, нөгөө дэх нь Хятадын компани учраас олон мянган хятад ажилчдыг ажилтай болгох гэж байна шүү дээ. Манай Монгол ажилчид хаана байна вэ? зуун хэдэн мянган ажлын байр гэж яриад л байдаг, хятад ажилчдыг ажилтай болгосныг арай тооцох гээгүй юм байгаа биз дээ, энэ Засгийн газар. Тэгээд ийм чухал асуудлыг Байнгын хороон дээрээ ярьсан уу? ярьсан юм бол юу  гэж шийдсэн бэ гэдэг нэгдүгээр асуулт байна. Ийм маягаар байгаад байх юм бол энэ хуулиа өөрчлөхөөс аргагүй гэдэг юм бас яригдсан уу? үгүй юу? Гэсэн ийм нэгдүгээр асуулт байх юм.

Ер нь бол ажлын байр хаана гарч байгаа, хэдэн монгол хүн овог нэрээрээ ажилтай болж байгаа талаар тайланг Ерөнхий сайдаас шаардсан, өгнө гэсэн. Одоо болтол ирээгүй байгаа. Эрээн дээр вагондоо багтахгүй, монголчуудад вагон олдохгүй, баахан хятад ажилчид орж ирж байгаа тал дээр Эдийн засгийн байнгын хороо очиж шалгалт хийдэггүй юм уу? Буд гишүүний ярьж байгаагаар бол Хятад ажилчдыг оруулж ирэх нь зөв гэж байна шүү дээ. МАХН-ын бүлэг дээрээ ярьсан л юм шиг байгаа юм. Би бол эсрэг байгаа юм. Манай Өвөрхангайд баахан ажилгүй хүн байна. Зам баримаар байна, цахилгаан шугам баримаар байна. Тэгээд яахаараа гадаадын ажилчдыг ажиллуулах гэсэн компаниудыг тендерт шалгаруулаад байдаг юм бэ гэдэг асуудлыг том болгож ярих хэрэгтэй. Шалгарсан компаниуд нь   ямар хүчин чадалтай юм бэ? хэдэн км  шугам барьсан юм бэ? зам барьсан юм бэ? барилга барьсан юм бэ?  мэргэжлийн хэдэн ажилчинтай юм бэ? яагаад монгол хүн ажилд авдаггүй юм бэ гэдгийг л шалгамаар байх юм. 

Ц.Нямдорж:  Багшийн их сургуулийн төгсөх ангийн оюутнууд чуулгантай танилцаж байна. Та бүхэнд сурлагын өндөр амжилт хүсье. Сургуулиа сайн төгсөөрэй, сайн багш нар  болоорой гэж гишүүдийнхээ нэрийн өмнөөс ерөөе. Амжилт хүсье. /УИХ-ын гишүүд алга ташиж, баяр хүргэв/.

Ганхуяг дарга хариулъя.

Д.Ганхуяг: - Баярлалаа. Хуулийн дагуу тендертэй, тендерээр ил тодоор шударгаар хуваарилдаг байсан. Тэгээд энэ тендерийн хуульд өөрчлөлт оруулснаас үүсэх үр дүн, энэ хуулийг хүчингүй болгох, дахин хуулийн төсөл өргөн барих талаар Эдийн засгийн байнгын хороон дээр яригдаагүй гэж хэлэх байна.

Хийсэн ажлын туршлага, энэ асуудал дээр бол ажлын хэсэг болоод Эрчим хүчний сайдыг огцруулах асуудлыг тавьсан УИХ-ын гишүүдийн дүгнэлтэнд орсон байсан. Тэгээд огцруулах үндэслэлд бол яг ороогүй. Тэгэхээр энэ нийгэмд бол аливаа юм үр дүнгээр хэмжигддэг. Туршлагагүй компанид ажил өгөөд, тэгээд тэр нь хийж чадахгүй, мөнгө төгрөг завшиж байсан ийм асуудал гарах юм бол Засгийн газар, Засгийн газрын гишүүн, харьяа яам хариуцлага хүлээх ёстой гэж үзэж байна. Үүнийг бас анхааралтай авах нь зүйтэй.

Шалгалт шүүлэг явуулахын хувьд бол төсвийн зарцуулалтын асуудлаар Төсвийн байнгын хорооны эрхлэх асуудлын хүрээнд байдаг. Үндсэн чиглэл болоод төсвийн хөрөнгө оруулалтын асуудлаар хуулийн хүрээнд хяналт шалгалт тавьж ажиллуулах боломжтой. Үүнийг судалж үзэж, хэрэгжүүлнэ гэж бодож байна.

Хятадын, өмнөд хөршийн ажиллах хүчин, оруулах, оруулахгүй байх асуудлаар Эдийн засгийн байнгын хорооны хувьд энэ асуудлыг эрхэлдэггүй.  Ажлын байр хаанаас бий болж байна, хятад ажилчид ажил их эрхэлж байна, тусгай барилгын салбарт энэ тал дээр хариуцсан Байнгын хороо нь Эдийн засгийн байнгын хороо, Нийгмийн бодлогын байнгын хороо, энэ салбарын  яамд  байх болно. Ер нь энэ дээр төрийн оновчтой бодлого гаргах цаг үе нь ирсэн гэж ойлгож байна.

Тендерийн тухай хуулийг өөрчилсөн, түүнийг хүчингүй болгох асуудал дээр ажиллах шаардлагатай, судалгаа хийх шаардлагатай. Тэгээд шаардлагатай бол хуулийн төслийг өргөн барих нь зүйтэй гэж бодож байна.

Ц.Нямдорж: - Эрдэнэсүрэн гишүүн асуултаа асууя.

Б.Эрдэнэсүрэн: - Байнгын хорооны дүгнэлтийг харахаар зэрэг баахан юм ярьж байгаад нэг л үндэслэлээр огцруулах нь зүйтэй гэсэн үндэслэлийг гаргасан байна л даа. Ажлын хэсэг энэ нарны зайн хураагуурт зориулагдсан 5.7 тэрбум төгрөгийг өөр зориулалтаар нь зарцуулсан нь хууль зөрчсөн гэж үзээд энэ үндэслэлээр огцруулах нь зүйтэй гэж. Тэгээд сүүлийн үед Байнгын хороо их сонин дүгнэлтүүд гаргаад байдаг болчихож. Гишүүд нь огцруулна гээд нэг шалтгаан гаргаад юм өргөн барьдаг, түрүүн ч бас давтагдаж байсан. Байнгын хороо нь өөр үндэслэлээр  огцруулах үндэслэл  болгож  гаргадаг, одоо энд бас давтагдаж байна. Өмнөх юмнуудаа ярихгүй, өөр үндэс гаргаж ирээд энд дурьдсан байна л даа.

Тэгээд энэ үндэслэлийг хэлэхдээ миний ойлгосноор бол энэ ажлын хэсэг чинь энэ хооронд нэгдсэн дүгнэлтэнд хүрээгүй байгаа шүү дээ. Нэг хэсэг нь буруу гээд, нөгөө хэсэг нь энэ чинь зохих журмын дагуу, хуулийн дагуу болчихсон гээд байсаар байтал, ажлын хэсэг ингээд үзсэн. Харин зарим хэсэг гишүүд нь ингэж байсан юмаа гэсэн маягтай, худал, буруу дүгнэлт Их Хуралд танилцуулаад байгаа юм бэ? Ажлын хэсэг чинь нэгдсэн дүгнэлтийг олж чадаагүй байхад тэр дүгнэлтээ зөв танилцуулахгүй, гишүүдийг хуурсан буруу дүгнэлт танилцуулаад байна. Тэгэхээр энэ 5.7 тэрбум төгрөгийг зохих журмын дагуу тогтсон жаягийн дагуу хадгалж үлдсэнээрээ харин энэ нарны зайн хураагуурыг чинь энэ 2007 онд худалдаж авах санхүүгийн эх үүсвэрийг авч үлдсэн шүү дээ.

Хэрэв тэгээгүй бол харин ингээд зохицуулахгүй яасан юм бэ та нар. Бүр тэр тендер будилсан тэр хөрөнгийг ингэж зохицуулж авч үлдээгүй, бүр хөрөнгийн эх үүсвэр ч байхгүй, нарны хураагуур ч байхгүй ийм үлдэх нь байна шүү дээ. Тэгтэл харин тендер будилсан байж, энэ асуудал шийдэгдэхгүй байгаа нь харамсалтай. үүнийг  зохих журмын дагуу зохицуулаад үлдсэн юмыг  тодорхой ажлын хэсгийн  гишүүд энэ  зүйтэй, зохих журмын дагуу болсон байна,  Засгийн газраас тогтоосон эрх хэм хэмжээнийхээ хүрээнд асуудлыг шийдвэрлэсэн байна гээд хэлсээр байтал, ажлын хэсэг бол ингээд дүгнэсэн гээд буруу дүгнэлт хийгээд байгаагаа Байнгын хороо юу гэж үзэж байна вэ? 

Ц.Нямдорж: - Ганхуяг дарга хариулъя.

Д.Ганхуяг: - Баярлалаа. Миний ойлгож байгаагаар Үндсэн хуулийг ч харсан, Улсын Их Хурлын тухай хуулийг ч харсан Улсын Их Хурлын аливаа бүтэц олонхиороо шийдвэр гаргадаг л гэж. Энэ бол гарцаагүй байхаа. Эдийн засгийн байнгын хороо ингэж яваа гэж үүнийг ингэж хариулах нь зүйтэй байна.

Гишүүд тодорхой үндэслэлээр  Засгийн газрын гишүүнийг огцруулах үндэс гаргаад байхад  их өөр юмаар шилжүүлж  байна гэж Эрдэнэсүрэн гишүүн маань хэлж байх шиг байна. Байнгын хороон дээр ярилцах явцад  үүнийг  50 мянган нарны гэрэлтэй холбоотой асуудал, төсвийн зохицуулалтын асуудлыг дахин нягтлах шаардлагатай байна гээд, УИХ-ын тухай хуульд заасны дагуу УИХ дахь  бүтэц Ардчилсан намын зөвлөл хуулийн дагуу   завсарлага авсан. Тэгээд завсарлага аваад ажлын хэсэг байгуулагдсан. Ажлын хэсэг байгуулагдаад  5 гишүүний бүрэлдэхүүнтэй ажилласан боловч санал нэгдээгүй. Гэхдээ олонхийнхоо саналыг гэдэг байр суурийг бариагүй.  Өөрөөр хэлбэл ажлын хэсгийн ахлагч Батбаяр гурван гишүүнийх нь дүгнэлтийг сонсоод, Буд гишүүний мөн ярьсан бүх зүйлийг сонсоод энэ дээрээ  гишүүд маань   Х, У, Z гээд гурван санал гарсан гэж ойлгоё. Гишүүд маань өөрснөө бүрэн эрхийнхээ хүрээнд дүгнэлт хийгээд саналаа хураалгасан. Тийм учраас энэ дээр ямар нэгэн хууль зөрчсөн асуудал байхгүй гэж ингэж хэлэх байна.

Санхүүгийн үүсвэр авч үлдээгүй гэж байна. Уг нь санхүүгийн үүсвэр авч үлдээгүй гэдгийг ойлгохгүй байна. Татвар төлсөн, зэс үнэд ороод, ороод ирсэн мөнгийг  зарцуулах юманд нь зарцуулаагүй, дансанд   хийсэн нь буруу байхаа, үүнийг  өөрөөр хэлбэл нэг жил  23-тай гэхэд  8 тэрбум төгрөгөөр, 1.6 тэрбум төгрөгөөр банкинд хадгалсан бол өссөн байх шаардлагатай байсан. Тийм учраас Байнгын хороо маань гишүүдийнхээ олонхиор асуудлаа шийдээд шийдвэрээ гаргасан. Байнгын хорооны хурлыг удирдахаа тэдний саналд  нөлөөлөх, дүгнэлт хийх, санал өгөх, шахалт үзүүлэх тийм юм бол хийгээгүй. Тийм учраас энэ бүх юм хуулийн дагуу явагдсан гэж ингэх хэлэх байна.

Ц.Нямдорж: - Жаргалсайхан гишүүн асууя.

Б.Жаргалсайхан: - Гончигдорж гуай, эрхэм гишүүн Гончигдорж гуай сонсож байна уу?  би хоёр үг танд хэлэх гэсэн юм. Та дандаа том, жижиг нам гэж ярьж байх юм. Наадахаа одоо боль. Миний ойлгож байгаагаар 17 жил том намууд энэ ард түмнийг гуйлгачин болгож, бүгдийг ажил хөдөлмөргүй болгож, хогон дээр аваачсан л байх. Түүгээрээ л гайхуулж том нам болдоггүй л юм бол, өөр нэг их гайхуулаад байх юм бол байхгүй шүү дээ.

Хоёрдугаарт, өнөөдөр Эрдэнэбат, Жаргалсайхан энэ гишүүдийг огцруулдаг нь зорилготойгоор, санаатайгаар, улс төрийн зорилгоор огцруулж байгаа юм. Тэр нэг их гайхаад байх юм. Тэр нэг хэдэн төгрөг үрж, хэдэн нарны батарей авсан ч аваагүй ч тэр нэг их сүртэй юм болохгүй. Тэр аккумлятор чинь нэг жилийн хугацаатай л байдаг юм, тэгээд нурчихдаг юм. Тийм худлаа юм яриад яахав. 

Дараачийн асуудал, ер нь энэ эдийн засгийг худлаа удирдаж, үрэлгэн эдийн засаг бий болгодгоо болио. Алт зэсний үнийг та нар  бий болгож, өндөр болгоогүй ээ. Дэлхийн зах зээл дээр өссөн. Тэрний зөрүү хэдэн төгрөгийг уг нь Монгол Улсын эдийн засгийн хөгжилд зориулж, энэ хүмүүсээ ядуурлаас нь гаргах юманд зориулсан бол уг нь дээр байсан юм. Улсын Их Хурал төсвийн тодотгол хийхдээ энэ мөнгийг зөвхөн хэрэглээ рүү шидсэн. Элдэв хэрэгтэй, хэрэггүй юм руу. Үүний дараа хүний амьдралд ямар ч өөрчлөлт орохгүй.  Харин энэ мөнгийг аж үйлдвэр байгуулахад, банкнуудын зээлийн хүүг бууруулахад, арилжааны банкуудын хөрөнгийг зузаатгах замаар, мөн хөдөө аж ахуйн салбарт, газар тариаланд мөнгө хийж байсан бол арай л өөр юм болох байсан байх. Тэгээд та нар бүтэн өдөржингөө хэдэн өдрөөр дандаа улс төр хийж байна, энэ Их Хурлын танхим дотор. Зөвхөн улс төр хийх гэж юм яриад байгаа учраас би бас ярьж байна шүү дээ, зөрүүлээд. Би нэг удаа гишүүний хувьд ярих хэрэгтэй.  Та нар зөндөө ярьсан. Та нар хэдэн жил, сар ярилаа шүү дээ. Жил сараар ярьж байхад.

Тэгээд өнөөдөр энэ огцруулах, огцруулахгүй асуудал бишээ. Эрдэнэбатыг огцруулсан ч хэн нэгэн хүн болж л таараа. Ер нь хэн ч сайд болсон та нарын баталж өгсөн тэр журам дүрмийн дагуу л ажил явагддаг юм билээ, тэнд илүү юм байхгүй, хүнд гайхуулаад байх. Одоо жаахан хүнд хэрэгтэй, улс орны хөгжилд хэрэгтэй юм, энэ үлдсэн нэг жилд хиймээр байна. Бидний дунд дайсан бол байхгүй, харин атаархуу, тэнэг, хов жив хөөцөлддөг, алдар гавьяа хөөцөлддөг ийм хэсэг бүлэг хүмүүс бол зөндөө бий. Мэддэггүй мөртлөө мэддэг дүр эсгэдэг, амьдралдаа нэг удаа ганц хадаас хатгаж үзээгүй, дандаа худлаа ярьдаг. Юмыг их хялбарчилж амархан ярьдаг. Үүнийгээ одоо боль. 

Бид нар нэг эх оронтой, нэг зорилготой, нэг ард түмэнтэй. Бие биенээсээ худлаа дайсан хайдгаа болих хэрэгтэй. Эвсэл задарсны гай Эрдэнэбат дээр ирж байгаа байх. Үүнийгээ бол та нар уг нь энэ Их Хурал дотор биш, гараад тэр нам дээрээ ярих ёстой. Тэрнийхээ атаа жөтөөгөөр Эрдэнэбатыгаа огцруулж байгаа, тэр ойлгомжтой. Өөр юм байхгүй шүү дээ. Эрдэнэбат тэр батарейны чинь мөнгийг аваад залгисан биш. Хувийн хэвшил тендер зарлаж байгаад хамаатандаа өгөөд байна гэвэл Ардчилсан нам ч гэсэн Элбэгдоржийн Засгийн газрын үед маш их компьютер оруулж ирж, Хятадын муу компьютер тэгвэл тендер болгож хувааж өгч байсан шүү. Зам хүртэл тавьж байсан шүү, архи пивоны компани зам тавиад л явж байсан. Уучлаарай. Тийм учраас энэ худлаа ярьдгаа жаахан боль, дэмий юм ярьж байхын оронд Эрдэнэбат аа чи таалагдахгүй байна, зүгээр л огцорчих, бид нар таалагддаг хүнээ тавья гэж гуйвал арай дээр /4 минутын хугацаа дуусч микрофон тасрав/.

Ц.Нямдорж: - Байнгын хорооны дүгнэлтээс гишүүд асуулт асуулаа, санал хураалт явуулъя.

Эдийн засгийн байнгын хорооноос Түлш эрчим хүчний сайд Батын Эрдэнэбатыг огцруулах нь зүйтэй гэсэн санал оруулж ирсэн. Энэ саналыг  дэмжье гэсэн санал хураалт явуулъя.

Огцруулах нь зүйтэй гэсэн санал хураалт явагдаж байна. 

Санал хураалтанд 61 гишүүн оролцож, 24 гишүүн зөвшөөрч, 37 гишүүн татгалзсан байна. 60.7 хувийн саналаар Эрдэнэбат сайдыг огцруулах шаардлагагүй гэж үзлээ.

Эрдэнэбат сайд  ажлаа сайн хийгээрэй. Намар тэр нарны гэрэл шаардана шүү.  60 сумын эрчим хүч шаардана шүү. Хугацаа 1 сарын 1 шүү.

Энэ асуудлыг хэлэлцэж дууслаа.

Хоёр.Зарим дэд хорооны бүрэлдэхүүнд өөрчлөлт оруулах тухай УИХ-ын тогтоолын төсөл
Ц.Нямдорж: - Гишүүд ээ, дэд хороотой нэг санал хураалт байна. 

Зарим дэд хороодын дарга нарыг томилох асуудлыг Байнгын хороод  хэлэлцэж шийдвэрлэсэн. 

УИХ дахь Ардчилсан намын зөвлөлөөс Р.Бадамдамдинг Төсвийн зарлагын дэд хорооны, Р.Эрдэнэбүрэнг Хүний эрхийн дэд хорооны бүрэлдэхүүнээс чөлөөлж, УИХ-ын гишүүн Р.Амаржаргалыг Төсвийн зарлагын дэд хорооны, УИХ-ын гишүүн Х.Баттулгыг Хүний эрхийн дэд хорооны даргаар батлах тухай санал ирсэн.

Иймд УИХ-ын тухай хуулийн 24 дүгээр зүйлийг үндэслэн Дэд хорооны бүрэлдэхүүнд өөрчлөлт оруулах тухай тогтоолын төслийг баталж өгөхийг хүсч байна.

Би тогтоол уншлаа.  Зарим  дэд хорооны бүрэлдэхүүнд өөрчлөлт оруулах тухай УИХ-ын тогтоолын төсөл, 2007 оны 5 сарын 10-ны өдөр
Монгол Улсын Их Хурлын тухай хуулийн 24 дүгээр зүйл, УИХ дахь Ардчилсан намын зөвлөлийн санал дүгнэлтийг үндэслэн УИХ-аас ТОГТООХ нь:

1.Улсын Их Хурлын гишүүн Рагчаагийн Бадамдамдинг Төсвийн зарлагын дэд хорооны, Равжихийн Эрдэнэбүрэнг Хүний эрхийн дэд хорооны бүрэлдэхүүнээс тус тус чөлөөлсүгэй.

2.Улсын Их Хурлын гишүүн Рэнчиннямын Амаржаргалыг Төсвийн зарлагын дэд хорооны, Халтмаагийн Баттулгыг Хүний эрхийн дэд хорооны гишүүнээр тус тус баталсугай. 

Энэ тогтоолыг өнөөдрөөс эхлэн дагаж мөрдөнө гэсэн ийм тогтоол байна. Энэ тогтоолын төслийг баталъя.

Санал хураалтанд 63 гишүүн оролцож, 45 гишүүн зөвшөөрч, 18 гишүүн татгалзсан байна. 71.4 хувийн саналаар тогтоол батлагдлаа. 

Редакцийн санал байхгүй биз дээ. Байхгүй байна.

Нэг редакци байна. Гаалийн шинэчлэл, модерназаци төслийн зээлийн хэлэлцээрийг  соёрхон батлах тухай хууль
1 дүгээр зүйл. Монгол Улсын Засгийн газар, Азийн хөгжлийн банк хооронд  2007 оны 2 дугаар сарын 6-ны өдөр байгуулсан Гаалийн шинэчлэл, модерназаци  төслийн зээлийн хэлэлцээрийг Монгол Улсын Засгийн газар өргөн мэдүүлснээр соёрхон баталсугай гэсэн ийм хууль байна.

Энэ хуулийн талаар редакцийн саналтай гишүүн байна уу?  Байхгүй бол редакци сонслоо.

Чуулганы хуралдаан завсарласныг мэдэгдэж байна, гишүүдэд баярлалаа.

Хуралдаан 15 цаг 50  минутад өндөрлөв.

Соронзон хальснаас буулгасан:

Хуралдааны нарийн 

